
ماہنامہ محدث لاہور
شمارنمبر:39  ۔۔۔۔ جلدنمبر5 ۔۔۔۔ شمارہ نمبر2،1  ۔۔۔۔ جنوری،فروری1975 ء   ۔۔۔۔صفر،محرم1395 ھ
ماہنامہ ’محدث‘ لاہور کا اجمالی تعارُف

مُدیر اَعلیٰ: حافظ عبد الرحمٰن مدنی


مُدیر: ڈاکٹر حافظ حسن مدنی
ماہنامہ ’محدث‘لاہور، ہندوستان سے نكلنے والے ايك رسالے كى ارتقائى شكل ہے۔جامعہ رحمانيہ دہلى سے نكلنے والے رسالےـجس كا نام محدث تها  كو پروان چڑهاتے ہوئے تقسيم ہند كے بعد دوباره  ماہنامہ ’محدث‘ لاہور كے نام سے پاكستان میں معروف عالم دین ودانشور 
حافظ عبدالرحمٰن مدنی نے  اس كا اِجراء كيا​​ـ  یہ تحقیقی رسالہ 1970ء سے اب تک کامیابی وكامرانى سے شائع ہو رہا ہے، وللہ الحمد!

محدث كى علمى پہچان كے حوالے سے اتنا ہى كافى ہے كہ یہ ہر صاحب ِعلم وفضل كى ضرورت بن چكا ہے كيونكہ اس كے مضامین جديد فكر کے حامل اور ملحدانہ افكار کیلئے شمشیر بے نيام كى حيثيت ركهتے ہيں۔
گھر بیٹھے ’محدث‘ وصول کیجئے!
قارئین کرام! گھر بیٹھے محدث حاصل کرنے کیلئے درج ذیل طریقہ کار اختیار کریں!

فی شمارہ:
 20روپے

 زرِ سالانہ: 
200 روپے
بیرون ملک: 
20 ڈالر 

بذریعہ منی آرڈر / بینک ڈرافٹ 200 روپے بھیج کر سال بھر گھر بیٹھے محدث وصول کریں  اور علمی وتحقیقی مضامین سے استفادہ کریں۔ 

ایڈریس: ماہنامہ محدث،99 جے، ماڈل ٹاؤن، لاہور54700۔فون نمبر: 042 - 3586639 / 35866476   
 موبائل: 0305 - 4600861

انٹرنیٹ پر محدث پڑھنے اور ڈاؤن لوڈ کرنے کیلئے درج ذیل ویب سائٹ دیکھئے!
www.kitabosunnat.com
____
www.mohaddis.com 

مزید تفصیلات کیلئے: webmaster@kitabosunnat.com 
اجرائے مُحدث کے مقاصد

عناد اور تعصّب قوم کیلئے زہر ہلاہل کی حیثیت رکھتے ہیں!

لیکن تعصّبات سے بالا تر رہ کر افہام وتفہیم اُمت کیلئے رحمت کا باعث ہے۔


علومِ جدیدہ سے نا واقفیت اور انکار، انسانی ارتقاء کو تسلیم کرنے میں بخل کا درجہ رکھتے ہیں!

لیکن قدیم علومِ اسلامیہ کو فرسودہ قرار دینا اور مذہبی روایات کے حاملین کو دَقیانوس بتانا اُمت کی تباہی کا سبب ہے۔


غیر مذاہب کے بارے میں معاندانہ رویہ اختیار کرنا اسلامی اَقدار کے منافی ہے!

لیکن دینِ اسلام پر غیر مذاہب کے حملوں کا دفاع نہ کرنا اور اسلام کی تبلیغ کا فریضہ سر انجام نہ دینا حمیت دینی اور غیرتِ اسلامی سے یکسر انحراف ہے۔


تبلیغ دین اور اشاعت اسلام میں حکمتِ عملی کو نظر انداز کر دینا مصالح دینیہ کے خلاف ہے!

لیکن حلال اور حرام کے امتیاز میں رَواداری برتنا اور قوانین ومسائل اسلامیہ کو نرم کر دینا اسلامی روح کو کمزور کر دینے کے مترادف ہے۔


آئین وسیاست سے بیگانہ ہر کر عبادت کیلئے گوشہ نشین ہو جانا زندگی سے فرار ہے!

لیکن جدا ہو دین سیاست سے تو رہ جاتی ہے چنگیزی۔


جاہل کو دور ہی سے سلام کر دینا عبادِ صالحین کے اَوصاف میں داخل ہے!

لیکن جاہلیت کو مٹانا اور باطل کا تعاقب کرنا عین جہاد ہے۔

اگر آپ ایسا منصفانہ اور معتدلانہ رویہ پسند کرتے ہیں تو 

کا مطالعہ فرمائیے، آپ اس کو ان جملہ صفات ومحاسن سے مزین پائیں گے، ان شاء اللہ! کیونکہ اس کے مضامین اسی مخصوص طرزِ فکر کے حامل ہوتے ہیں۔
فونٹ ڈاؤنلوڈ کیجیئے
اگر آپ یونیکوڈ فائل کو خوبصورت انداز میں دیکھنا چاہتے ہیں تو پہلے یہ فونٹ ڈاؤنلوڈ کرکے انسٹال کرلیں۔

1۔جمیل نوری نستعلیق

2۔القلم قرآن پبلیشئر

3۔لوٹس لینوٹائپ

4۔کنگ فہد


5۔ایکس حسن مدنی


فہرست

2نیا سال۔ نیا تہیا


9دل دھڑک رہا ہے


11سورۃ البقرہ


24مسئلہ رُویتِ ہلال، ادلّہ شرعیّہ کی روشنی میں


41صبح کی نماز کا اوّل وقت اور اُس کا مسنون طریقہ


58علمائے حق کے لئے لمحۂ فکریہ


64مولوی غلام رسولؒ


69تعارف و تبصرہ کتب


76مذاکرہ۔ تعمیرِ فرد اور اصلاحِ معاشرہ





بسم اللہ الرحمٰن الرحیم 

نیا سال۔ نیا تہیا 

دینی تحریکوں کے لئے ایک نیا پروگرام 

اسلام اپنے اندر جان آفرین قوت رکھتا ہے، یہ اس کا فطری خاصہ اور بنیادی جوہر ہے، لیکن کاغذ کے پرزوں میں پڑے پڑے نہیں، کیونکہ یہ کوئی تعویذ نہیں ہے، بلکہ جب اسے ’برپا‘ کیا جائے تو پھر ہی یہ ہر آن ایک نئی دنیا عطا کرتا ہے۔ 

کوئی قابل ہو تو ہم شانِ کئی دیتے ہیں 

ڈھونڈنے والوں کو دنیا بھی نئی دیتے ہیں 

ہر پاکیزہ حسرت پوری ہو جاتی ہے اور ہر شایانِ شایاں اعزاز اسے مل جاتا ہے، فکر میں رفعت اور عمل میں جلا پیدا ہو جاتی ہے، اور مسلم دنیا میں ایک ایسا ’درخشندہ ستارہ‘ بن کر چمک اُٹھتا ہے کہ اس کا پورا ماحول ’بقعۂ نور‘ دکھائی دیتا ہے اور کائنات اسے روشنی کا مینارِ ہدایت تصور کرنے لگ جاتی ہے۔ یہ وہ حقائق ہیں جن پر قرآن کا حکم اور سنت رسول کریم ﷺ کی تصریحات گواہ ہیں۔ 

وَلَوْ اَنَّھُمْ اَقَامُوا التَّوْرٰۃَ وَالْاِنْجِیْلَ وَمَا اُنْزِلَ اِلَیْھِمْ مِنْ رَّبِّھِمْ لَاَكَلُوْا مِنْ فَوْقِھِمْ وَمِنْ تَحْتِ اَرْجُلِھِمْ
 (پ۶۔ المائده۔ ع۹) 
اور اگر یہ تورات، انجيل اور جو (كتاب) ان كے رب  کی طرف سے ان پر نازل کی گئی، قائم رکھتے تو ضرور اوپر سے (رزق برستا اور پاؤں کے تلے سے (ابلتا اور فراغت سے) کھاتے۔ 

یٰٓاَیُّھَا الَّذِيْنَ اٰمَنُوْا اتَّقُوا اللهَ وَاٰمِنُوْا بِرَسُوْلِه يُؤتِكُمْ كِفْلَيْنِ مِنْ رَّحْمَتِه وَيَجْعَلْ لَّكُمْ تَمْشُوْنَ بِه وَيَغْفِرُ لَكُمْ
 (پ۲۸۔ الحديد۔ ع۴) 
مسلمانو! اللہ سے ڈرتے رہو اور (سچے دل سے) اس کے پیغمبر پر ایمان لاؤ کہ خدا اپنی رحمت میں سے تم کو دہرا حصہ دے اور تم کو ایسا نور عنایت کرے جس (کی روشنی) میں چلو اور وہ تمہارے گناہ (بھی) معاف فرمائے۔ 

فَالَّذِیْنَ اٰمَنُوْا وَعَزَّرُوْہُ وَنَصَرُوْہُ وَاتَّبَعُوْا النُّوْرَ الَّذِیْ اُنْزِلَ مَعَه، اُوْلٰٓئِكَ ھُمُ الْمُفْلِحُوْنَ (پ۹۔ الاعراف۔ ع۱۹) 

تو جو لوگ ان پر ایمان لائے اور ان کی حمایت کی اور ان کو مدد دی اور جو نور (ہدایت) ان کے ساتھ بھیجا گیا ہے اس کے پیچھے ہوئے یہی لوگ کامیاب ہیں۔ 

یہ وہ اسلام ہے جس کی دنیا کو تلاش ہے، لیکن تلاشِ بسیار کے باوجود، کاغذی وعدوں کے سوا خارج میں اس کا کہیں نشان نہیں ملتا۔ کیونکہ جو اس کے نام لیوا ہیں، وہ سب سے زیادہ تہی دامن ہیں اس لئے دنیا یہ تصوّر کرنے لگی ہے کہ اسلام ہی شاید مسلم کی اس کم مائگی کا ذمہ دار ہے، آپ کو یاد ہو گا کہ پاکستان کے پُرزور مطالبہ پر بوکھلا کر پنڈت نہرو بولے تھے کہ: 

’’کیا ایک خاص طرز کے لوٹے اور پاجامے کے علاوہ بھی مسلمانوں کی کچھ تہذیب ہے؟‘‘ 

یہ طعنے مہنے، طنز و تعریفیں اور بدگمانیاں صرف اس لئے جنم لیتی رہتی ہیں کہ جس اسلام کا آپ تعارف پیش کرتے ہیں۔ خارج میں وہ کہیں بھی نظر نہیں آتا۔ حالانکہ یہ قصور آپ کا ہے اسلام کا نہیں ہے۔ اس لئے اس سلسلے کی ناحق بدگمانیوں کا جواب بھی کل آپ کو ہی دینا ہو گا۔ اگر بعد کی ان حماقتوں کی باز پرس حضرت عیسیٰ علیہ الصلوٰۃ والسلام سے ہو سکتی ہے، جو آپ کے نام لیواؤں نے اختیار کی تھیں، حالانکہ حضرت ’روح اللہ‘ کا دامن ہر شائبہ سے پاک تھا، تو ہم سے ان کوتاہیوں کی باز پرس کیوں نہ ہو جن کے فی الواقع ہم مرتکب ہوئے ہیں؟ ہو گی اور یقیناًہو گی۔ اگر آپ چاہتے ہیں کہ کل اس کی جوابدہی کا بوجھ آپ کے دوشِ ناتواں پر نہ پڑے تو اسلام کو وہ مقام دینے کے لئے سر دھڑ کی بازی لگا دیجئے جو اس کا حق ہے، اس کا کوغذوں کے دائرہ سے نکال کر عملی طور پر برپا کیجئے۔ یقین کیجئے! اللہ آپ کے ساتھ ہے۔ 

ہمارے نزدیک اس فریضہ کی ذمہ دار دینی تحریکیں ہیں۔ اگر وہ متحد ہو کر کوشش کریں تو کوئی وجہ نہیں کہ اس میں کامیابی نہ ہو۔ وہ طریق کار اور ذرائع جو اسلام سے مناسبت بھی رکھتے ہوں اور مؤثر بھی ہوں، ایک سے زیادہ ہو سکتے ہیں۔ جن کا یہاں استقصاء یا استیعاب مشکل ہے، ان میں سے جو چند ایک ہم اپنا بھی سکتے ہیں اور حالات کے تقاضوں کے عین مطابق بھی ہیں، یہ ہیں: 

اسلوبِ تبلیغ بدلیے:

اسلامی تبلیغ ‘پیاماتِ اسلامیہ‘ کو اگلے گھر میں پھینک آنے کا نام نہیں ہے بلکہ اس کے لئے ان سے مناسب رابطہ قائم رکھنا بھی ضروری ہوتا ہے۔ اس اجمال کی تفصیل یہ ہے۔ 

(الف) مبلغ سراپا حاملِ اسلام ہو، انہیں دیکھ کر خدا یاد آجائے۔ 

(ب) جلسوں کے پلیٹ فارم سے تقریروں کی جو بمبارمنٹ ہوتی ہے۔ اس کا رنگ ہیجانی اور جذباتی قسم کا زیادہ ہوتا ہے جو تقریر کے ساتھ عموماً وہ بھی چلتا بنتا ہے، اس لئے انفرادی شکل میں یا وفدوں کی صورت میں تھوڑے تھوڑے وقفہ کے ساتھ ان سے تبلیغی ملاقاتیں بھی کی جائیں، اس خصوصی رابطے کا فیضان نہایت مبارک اور خوش آئند ہوتا ہے، جس کی بدولت خود بخود تنظیمی حلقے بھی بنتے جاتے ہیں اور اس سے انہیں فعال بھی رکھا جا سکتا ہے۔ کام کی بہتات کی صورت میں ان حلقوں کو مختلف یونٹوں میں تقسیم کر کے قابلِ اعتماد علماء اور مصلحین کے حوالے کر دیا جائے تو کام کو آسانی سے سمیٹا بھی جا سکتا ہے۔ 

(ج) ان تقریروں اور ملاقاتوں میں فقہی یا کلامی اختلافات سے قطعی پرہیز کیا جائے، اور اپنی تبلیغ کو صرف ان حقائق تک محدود رکھا جائے جو ہم سب میں ’قدر مشترک‘ کی حیثیت رکھتے ہیں اور ان کے ذریعے ایک بندۂ مسلم کو ’تزکیہ اور تطہیر‘ کی دولت ہاتھ آسکتی ہے، یا ان سے ائتلاف اور اتحاد کے مواقع حاصل ہو سکتے ہیں۔ 

(د) اس کے مناسب حال ان کو ایسا لٹریچر بھی مہیا کیا جائے جو عام فہم بھی ہو اور جاذب بھی، جس سے دل کی دنیا آباد اور کردار و عمل میں ایک روح پرور انقلاب آجائے۔ 

(ھ) مبلغ کے لئے ضروری ہے کہ وہ اپنے عوام یا قوم کے سامنے ایک ’بندۂ مسلم‘ کی حیثیت سے پیش ہو، حنفی، شافعی، اہل حدیث، دیو بندی، بریلوی اور شیعہ کا لبادہ اوڑھ کر جانے سے حتمی طور پر پرہیز کیا جائے۔ کیونکہ اب سوال ان فرقوں کی حقانیت کا نہیں ہے بلکہ خود اسلام بحث کا موضوع بن گیا ہے، پہلے اس کو اس نرغہ سے نکالیے، مختلف مکاتیبِ فکر کو ایک ’تعبیر‘ سے زیادہ اہمیت نہ دیجئے، ورنہ یاد رکھیے! اسلام کو جو خطرات درپیش ہیں، وہ خاکم بدہن غارت گردین بھی ہو سکتے ہیں۔ 

اسلوبِ تعبیر: 

مختلف مکاتیبِ فکر کے درمیان جو اختلافات پائے جاتے ہیں، بیشتر وہ ہیں کہ اگر ان کو نہ چھیڑا جائے تو اس سے اسلام کے مستقبل کا کچھ بھی نہیں بگڑتا، مثلاً نورو بشر جیسے مسئلے، حضور کے بعد خلیفہ فلاں کو ہونا چاہئے تھا اور فلاں کو نہیں، رفع یدین، آمین بالجہر یا بعض معاملات کی نوعیت کے جو مسائل ہیں۔ ان کی بحثیں اگر اب نہ بھی چھیڑیں تو ظاہر ہے، اس سے اسلام کی حقانیت میں کچھ فرق نہیں آئے گا۔  اگر بعض مسائل پر کسی صاحب کو اصرار بھی ہو تو بھی اس کو ’اسلام اور کفر‘ کے معرکے میں تبدیل کرنے کے بجائے خالص علمی بحث تک ان کو محدود رکھا جائے۔ 

اقامتِ دین: 

ہمارے تمام روگوں کی دوا اور ہماری ساری تمناؤں کی ’معراج‘ اقامتِ دین ہے۔ اگر یہ ’برپا ‘ ہو جائے تو یقین کیجئے! پھر کسی کے دل میں کوئی حسرت باقی نہیں رہے گی اور نہ کسی کو کسی سے کوئی گلہ باقی رہے گا۔ اس لئے اگر ہم اپنی اپنی دفلی بجانے کے بجائے ’اقامتِ دین‘ کے لئے دوسری تمام دلچسپیوں اور مصلحتوں کو بالائے طاق رکھ کر قوم کے سامنے جائیں گے تو ان شاء اللہ پوری ملتِ اسلامیہ آپ کو نہایت محترم تصور کرے گی اور آپ کی بات کو ضرور اہمیت دے گی۔ 

چونکہ اسلام ایک نظامِ زندگی کی حیثیت سے دنیا میں قائم نہیں ہے اس لئے غیر مسلم دنیا بالخصوص اس کے مطالعہ کو کوئی اہمیت نہیں دیتی، اور ہمارے جو سیاست دان مغرب زدہ ہیں، وہ بھی اس کی تقلید میں، اسلام سے کچھ زیادہ دلچسپی نہیں رکھتے۔ اس لئے اگر آپ چاہتے ہیں کہ اسلام کی برکات اور رحمتوں کا فیضان عام ہو اور دنیا بھی اسلامی حقائق کا احساس کر لے تو اس کو پورے طور پر غالب کرنے کی کوشش فرمائیں۔ کیونکہ حرکت کے بغیر برکت ممکن نہیں ہے۔ 

سیاست: 

آج کل سیاست ہی سبھی کچھ ہو کر رہ گئی ہے، سیاست سے پرے ان کو اور کچھ نہیں دکھائی دیتا اس لئے جب اسلام ان کی خانہ زاد اور جعلی سیاست کے لئے غذا مہیا کرنے سے انکار کر دیتا ہے تو وہ اسلام کو ہی اپنا رقیب تصور کر بیٹھتے ہیں۔ ہم چاہتے ہیں کہ ان سیاسی کھلنڈروں سے انفرادی ملاقاتیں کر کے ان کو صحیح صورتِ حال سے آگاہ کیا جائے، اور ان پر یہ بات واضح کر دی جائے کہ اسلام آپ سے تخت و تاج کی بھیک نہیں مانگتا بلکہ وہ عطا کرتا ہے، آپ سے وہ صرف اتنا چاہتا ہے کہ خدا کی زمین میں خدا کے غلام ہو کر رہیں اور دنیا پر حکومت کریں۔ ہم پورے وثوق سے کہتے ہیں کہ: سیاسی بازی گر، جلسوں کے پلیٹ فارم سے براڈ کاسٹ کی ہوئی تقریروں سے راہ پر نہیں آئیں گے بلکہ خلوتوں میں جا کر، ان کو خوفِ خدا، آخرت کی جوابدہی اور محمد عربی ﷺ کے حقوق کا واسطہ دیا جائے، ہو سکتا ہے کہ ان کو ہوش آجائے۔ وما ذلک علی اللہ بعزیز۔ 

ہم چاہتے ہیں کہ تمام دینی تحریکیں اور ان کے رہنما حالیہ نئے سال کے لئے اسی پروگرام کو عملی جامہ پہنائیں، ان شاء اللہ منزل کچھ زیادہ دور نہیں ہے۔ ان لوگوں سے کہا جائے کہ حکومت آپ کو مبارک ہمیں اس سے کوئی دلچسپی نہیں، ہم صرف یہ چاہتے ہیں کہ، حکومت کو ’منہاج نبوت‘ کے مطابق چلائیں، تاکہ دنیا کے ساتھ آخرت بھی سلامت رہے۔ اور اعلاء کلمۃ اللہ کا جو فریضہ آپ پر عائد ہوتا ہے اس کا اتمام بھی آپ کے ہاتھوں ہو۔ 

کوئی وجہ نہیں کہ آپ کی یہ حکمتِ عملی اور حکیمانہ تبلیغی مساعی رنگ نہ لائیں۔ بس آپ اللہ کا نام لے کر اُٹھ کھڑے ہوں، اللہ تعالیٰ ضرور آپ کی مدد کرے گا، ان شاء اللہ تعالیٰ۔ ان تنصروا اللہ ینصرکم۔ 

تشدّد کی گولی سے مسائل کا حل 

گولی کے ساتھ سیاسی مسائل کو حل کرنے کا جو سلسلہ چل نکلا تھا، جناب شیر پاؤ (اللہ ان کی مغفرت کرے) بھی اس کا شکار ہو گئے۔ انا للہ وانا الی راجعون۔ 

خون ناحق سب سے بڑی معصیت ہے، قرآن حکیم کا اعلان ہے کہ قیامت میں ایسے مجرم کی سزا دوسرے جرائم کی بہ نسبت دگنی ہو گی اور ذلیل ہو کر دوزخ میں بس پڑا ہی رہے گا۔ 

یُضٰعَفْ لَهُ الْعَذَابُ يَوْمَ الْقِيٰمَةِ وَيَخْلُدْ فِيْهِ مُھَانًا (الفرقان ع۶) 
پہلی امتوں کو بھی یہی سنایا گیا تھا کہ قاتل نے گویا سارے لوگوں کو قتل کر ڈالا۔ 

مَنْ قَتَلَ نَفْسًا بِغَیْرِ نَفْسٍ اَوْ فَسَادٍ فِی الْاَرْضِ فَکَاَنَّمَا قَتَلَ النَّاسَ جَمِيْعًا (پ۶۔ المائده۔ ع۵) 
حضور ﷺ کا ارشاد ہے کہ ناحق خونِ مسلم خدا کے نزدیک ساری دنیا کی ہلاکت سے زیادہ ناپسند ہے۔ 

لَزَوَالُ الدُّنْیَا اَھْوَنُ عَلَي اللهِ مِنْ قَتْلِ رَجُلٍ مُسْلم (ترمذي) 
بلکہ فرمایا کہ: آسمان اور زمین کی ساری مخلوق بھی اگر مسلم کے خونِ ناحق میں شریک ہو جائے تو اللہ تعالیٰ اوندھے منہ ان کو دوزخ میں ڈالنے سے دریغ نہیں کرے گا۔ 

لَو اَنَّ اَھْلَ السَّمَاءِ وَالْاَرْضِ اشْتَرَکُوْا فِیْ دَمِ مُؤْمِنٍ لَاَکبَّھُمُ اللہُ فِی النَّارِ (ترمذی) 
مگر افسوس! خدا کے نزدیک یہ جتنی سنگین بات ہے، اتنی عام بھی ہے، ہمیں اندیشہ ہے جو حکومتیں اس میں مجرمانہ غفلت کی مرتکب ہوتی ہیں، ہو سکتا ہے کہ خدا کے ہاں انہیں بھی مجرموں کے ہمراہ دھر لیا جائے۔ بہرحال ہم اس قسم کی گولی کی سیاست کی سخت مذمت کرتے ہیں اور حکومت سے مطالبہ کرتے ہیں کہ ان کے عہد میں اگلے پچھلے جتنے خونِ ناحق ہو چکے ہیں، بلا امتیاز ان کے مجرموں کو تلاش کر کے قرار واقعی سزا دی جائے۔ اس قسم کے کھیلوں کا جائزہ رنجیت سنگھ کی آنکھ سے نہ کیا جائے بلکہ خالصۃً اور قانونی تقاضوں کے مطابق دی جائے۔ 

ماہِ محرم، عشرۂ محرم، تعزیہ 

ماہِ محرم، 
؁ ہجری کا ماہِ اول اور اسلامی سال کی پہلی خشت ہے۔ اس میں حضور علیہ الصلوٰۃ والسلام روزے کثرت سے رکھا کرتے تھے کہ سالِ رواں کو سکمیات کے بجائے ’اقامتِ حق‘ کے لئے مصروف رکھا جا سکے، اور جزع و فزع سے بالا تر رہ کر صبر و ثبات کے ساتھ حالات کا مقابلہ کیا جا سکے۔ 

سالِ ہجری، باطل سے حق، کفر سے اسلام اور دنیائے شرک سے توحید کی طرف ایک عظیم تاریخی سفر کی یاد گار ہے۔ اور وہ اس امر کا متقاضی ہے کہ آپ کے سفرِ حیات کے خدوخال بھی کچھ ایسے ہی ہونے چاہئیں۔ 

عشرۂ محرم بالخصوص، اقامتِ دین اور اتمامِ توحید کے لئے ’مساعی جمیلہ‘ کے لحاظ سے ماہ بھر میں سب سے زیادہ معروف ’عشرہ‘ ہے۔ کیونکہ عاشورۂ محرم میں اللہ تعالیٰ نے طاغوت کے مقابلے میں حق کو غالب کیا تھا، اس دن فرعونیوں کے جھنڈے سرنگون، موسوی علم سر بلند، شیطان کے سر میں خاک اور طاعت گزاروں کے سر اونچے رہے تھے۔ ذریتِ فرعون کے گھروں میں نوحے تھے اور حق کے علمبرداروں کے ہاں شادیانے۔ 

ھذا يوم عظيم انجي الله فيه موسٰي وغرق فرعون وقومه (بخاري و مسلم۔ عن ابن عباس) 

رحمتِ عالم ﷺ نے بھی اس دن ہمیں یوم تشکر منانے کا حکم دیا ہے کہ روزے رکھا کریں۔ 

یحثنا عليه ويتعاھدنا عنده (مسلم) 

اقامتِ دین کی راہ میں، مشکلات، الجھنوں اور مصائب کا ہجوم رہتا ہے، اس لئے مسلمانوں کو حکم دیا کہ ہمت نہ ہاریں۔ گرتوں کو سنبھالا دیں اور جو حوصلہ ہار گئے ہوں، ان کو تسلی دے کر تھامنے کی کوشش کریں۔ عربی میں اس طرز عمل کا نام ’تعزیہ‘ ہے۔ تعزیہ اس کا نام نہیں کہ، جو حوصلہ ہار گئے ہوں ان کو مزید بدحواس کر دیا جائے یا جزع فزع کر کے آسمان سر پر اٹھا لیا جائے بلکہ انا للہ وانا اليه راجعون كا ورد کر کے اس نشہ کو اور دو آتشہ کر دیا جائے کہ اس کا مال تھا اسے بے داغ اس کے حوالے کر آئے، الحمد للہ۔ 

میدانِ کربلا میں حضرت حسین رضی اللہ تعالیٰ علیہ نے راہِ حق میں سر تو دے دیا لیکن ہمت نہیں ہارے تھے، ہمیں حکم ہوتا ہے کہ اس مشن کو زندہ رکھیں۔ یزیدی روحوں سے مفاہمت کے بجائے شایانِ شان طریقے سے ان کا مقابلہ کریں۔ سر کٹ تو سکے، باطل کے سامنے جھکنے نہ پائے، یہ وہ اقدار ہیں، جن کا ماہِ محرم امین ہے۔ آج وہ آپ سے ان کا حق مانگتا ہے۔ کیا کوئی ہے جو اس کا جواب پیش کرے۔ 

مزارات پر مجلس ذکر 

وفاقی وزارتِ مذہبی امور اور محکمہ اوقاف کے زیرِ سایہ، مزارات پر مجالس ذکر منعقد کرانے کی نوید سنائی گئی ہے۔ (نوائے وقت، ۶؍ فروری) 

محکمہ اوقاف ہو یا مذہبی امور کی وزارت، قوم نے اس لئے نہیں قائم کیے کہ، سرکاری سرپرستی میں بدعات کا احیاء اور تخلیق کریں، نہ پاکستانی اربابِ اختیار کو ہم اربل کے میلادی حکمران الملک المظفر کو کیری تصور کرتے ہیں کہ وہ کوئی ابو الخطاب ابن دحیہ پیدا کر کے ’قبوری‘ فتنے تخلیق کیا کریں۔ اصل غرض یہ ہے کہ اوقاف کے لئے جائز مصارف تلاش کر کے دین و ملت کی خدمت کریں، اسلامی اخلاق، قرآنی عمل اور نبوی طرزِ حیات کے احیاء کے لئے مناسب اقدامات کریں۔ اگر اس کے بجائے ان کو سیاسی مطلب بر آری یا عوام کی اوہام پرستانہ دلچسپیوں کے لئے کوئی سامان کرنا ہیں تو پھر ہمیں ان کی ضرورت نہیں ہے۔ 

؎ 
اُٹھا لو پان دان اپنا 

اِنَّ زَلْزَلَۃَ السَّاعَۃِ شَیْءٌ عَظِیْم 

پچھلے دنوں میں سوات اور ہزارہ میں جو عظیم زلزلے آئے، ان کو گونج گرج ابھی تک کانوں میں سنائی دے رہی ہے، گو عہدِ حاضر کا ذہن اسے صرف طبیعی عوامل کا نتیجہ تصوّر کرتا ہے، ان کے پس پردہ کسی حکیم کا جو ہاتھ کام کر رہا ہے، وہ ان کو نظر نہیں آرہا، تاہم ہمارے لئے اس سے صرف نظر کرنا ممکن نہیں ہے۔ کیونکہ وجود میں آجانے کے بعد کوئی بھی چیز خود خدا نہیں بن جاتی کہ اپنی مرضی سے جو چاہے کر ڈالے بلکہ اب بھی ان سب کی باگیں اللہ کے ہاتھ میں ہیں۔ 

مَا مِنْ دَآبَّةٍ اِلَّا ھُوَ اٰخِذٌ بِنَاصِيَتِھَا (پ۱۲۔ ھود۔ ع۵) 

باقی رہا یہ کہ، آخر ایسا کیوں ہوتا ہے؟ جہاں تکوینی محرکات ان کا محرک ہوتے ہیں، وہاں تادیبی تقاضے بھی کار فرما ہوتے ہیں۔ ان حالات میں عموماً خشک کے ساتھ لکڑی بھی جل جاتی ہے اور گیہوں کے ساتھ گھُن بھی پس جاتا ہے، اس لئے آپ ﷺ کا ارشاد ہے کہ قیامت میں ان کا حشر حسب اعمال ہو گا۔ کیونکہ وہ گھڑی امتیاز کی گھڑی ہو گی۔ 

بہرحال اس حادثہ میں وہاں کے باشندوں پر جو گزری وہ ایک قومی المیہ ہے۔ اس میں جن لوگوں نے دامے درمے قدمے اور سخنے جتنی اور جیسی کچھ کوشش کی، وہ اس کا بہت بڑا اجر پائیں گے۔ کیونکہ یہ صرف قومی اور انسانی فریضہ نہیں بلکہ دینی داعیہ بھی ہے۔ 

مختلف قائدین اور دینی بزرگوں نے اس حادثہ پر سخت صدمے اور رنج کا اظہار کرتے ہوئے کہا کہ ان مصیبت کے ماروں کی دل کھول کر مدد کی جائے اور ساتھ ساتھ توبہ بھی کی جائے کہ اللہ تعالیٰ ہمیں اس آزمائش میں نہ ڈالے۔ یہاں توبہ افراد کی طرف سے کافی نہیں ہے بلکہ پوری قوم خدا کے حضور جھک کر اس سے معافی مانگے اور عہد کرے کہ الٰہی ہم تیرے فرمانبردار بن کر رہیں گے۔ 

دنیا کے اس زلزلہ سے ہمارے اوسان خطا ہو گئے ہیں اور اس پر ہمیں جتنی بھاگ دوڑ کرنا پڑی ہے یا احتیاطی تدابیر اختیار کرنا پڑی ہیں ہم سب کو معلوم ہیں، لیکن اس کے علاوہ ایک اور عظیم زلزلہ بھی درپیس ہے جسے ابھی تک ہماری آنکھوں سے مخفی رکھا گیا ہے، جو اس سے کہیں ہمہ گیر، خوفناک اور تباہ کن ہو گا، اس کے لئے بھی کچھ فکر کر لیجئے، یہاں کے زلزلے تو بے خبری میں آتے ہیں لیکن خدا نے ہمیں اس سے مدتوں پہلے خبردار کر دیا ہے کہ اس گھڑی سے خبردار ہو۔ 

يٰٓاَيُّھَا النَّاسُ اتَّقُوْا رَبَّكُمْ اِنَّ زَلْزَلَةَ السَّاعَةِ شَيْءٌ عَظِيْمٌ۔ يَوْمَ تَرَوْنَھَا تَذْھَلْ كُلُّ مُرْضِعَةٍ عَمَّا اَرْضَعَتْ وَتَضَعُ كُلُّ ذَاتِ حَمْلٍ حَمْلَھَا وَتَرَي النَّاسَ سُكٰرٰ وَمَا ھُمْ بِسُكٰرٰي وَلٰكِنَّ عَذَابَ اللهِ شَدِيْدٌ (پ۱۷۔ الج۔ ع۱) 

لوگو! اپنے رب کے عذاب سے ڈرو، قیامت کا زلزلہ ایک بڑی مصیبت ہو گی، جس دن وہ تمہارے سامنے آموجود ہو گی ہر دودھ پلانے والی (مارے ڈر کے) اپنے دودھ پیتے (بچے) کو بھول جائے گی۔ اور جتنی حمل والیاں ہیں سب کے حمل گر پڑیں گے (مارے بد حوالی کے) لوگ متوالے ہو رہے ہوں گے حالانکہ وہ متوالے نہیں بلکہ خدا کا عذاب بڑا سخت ہے (جس کے ڈر سے لوگ بد حواس ہو رہے ہوں گے) کیا آپ کو یہ ’عظیم زلزلہ‘ بھی یاد ہے؟ 

قرآن کریم کا وزنی نسخہ 

ایک ایرانی خطاط چار سال سے قرآن کریم کے ایک نسخہ کی کتابت میں مصروف ہے جو دنیا کا سب سے بڑا اور وزنی نسخہ ہو گا۔ موتمر عالمِ اسلامی کے ہفتہ وار رسالے ’دی مسلم ورلڈ‘ نے اپنے تازے شمارے میں خبر دی ہے کہ ایک ایرانی خطاط محمد طالعی اور ان کے چھ خوشنویس بچے قرآن کریم کے اس نسخے کی کتابت کر رہے ہیں۔ اس نسخے کی تکمیل پر مزید بارہ سال لگیں گے۔ کیونکہ ابھی تک صرف ڈیڑھ سو آیتوں کی کتابت ہوئی ہے اور چھ سو صفحات تیار ہوئے ہیں اس نسخے کے صفحات کی لمبائی ساڑھے چھ فٹ او چوڑائی چار فٹ ہے۔ جب نسخہ مکمل ہو جائے گا تو اس کا وزن سات ہزار دو سو ساٹھ پونڈ ہو گا۔ پورے کام پر ڈیڑھ لاکھ ڈالر لاگت آئے گی۔ اس خطاط نے نسخے کے ہر صفحے پر نقش و نگار بنانے کے لئے تین سو رنگ استعمال کیے ہیں۔ (روزنامہ امروز۔ ۱۰؍ جنوری ۱۹۷۵ء) 

صدق الله ورسوله ونشھد ان لا اله الا الله وحده لا شريك له ونشھد ان محمداً عبده ورسوله۔ رحمۃ للعالمین ﷺ نے صدیوں پہلے پیشین گوئی فرمائی تھی کہ: ایک وقت آئے گا کہ: 

اسلام کا صرف نام رہ جائے گا اور قرآن کے صرف حروف اور نقش و نگار، مساجد بنی ٹھنیں اور آباد مگر روح سے خالی اور ویران ہوں گی۔ 

یوشک ان ياتي علي الناس زمان لا يبقي من الاسلام الا اسمه ولا يبقي من القراٰن الارسمه مساجدھم عامرة وھي خواب من الھدي الحديث (مشكوٰة بحواله شعب الايمان) 

ہو سکتا ہے کہ اللہ اس کے جذبے اور محنت کا اجراء سے عطا فرمائے۔ لیکن جہان تک ’روحِ قرآن کا تعلق ہے، اس کے تحفظّ کا کسی کو کچھ خیال نہیں۔ بلکہ قرآنی نظامِ زندگی کا تصور آتے ہی ان کے رونگٹے کھڑے ہو جاتے ہیں جیسے موت سامنے آکھڑی ہو، یہ قوم بموں سے لڑ جاتی ہے، آگ سے کھیل سکتی ہے، پہاڑوں سے ٹکرا سکتی ہے، سیلابوں کے رُخ موڑ سکتی ہے اور دنیا جہان کی روشنی کا خطرہ مول لے سکتی ہے، اگر ان کے لئے کوئی چیز ان کے بس سے باہر ہے یا ذوق اور ہمتوں کے لئے جو شے ناقابلِ برداشت ہے تو وہ روحِ قرآن جیسی جان آفرین حقیقت ہے۔ جو قوم بڑے حوصلے سے سولہ سال قرآن حکیم کے نقش و نگار اور عجائبات کتابت کے لئے صرف کر سکتی ہے، اسی کے لئے یہ مسئلہ جاں گسل ہے کہ وہ قوم اور ملک پورا ایک دن قرآن کو دے سکیں، اس کے پاک سایہ کے نیچے گزار سکیں اور رحمتوں کا جو فیضان قرآن کی وساطت سے ان کو حاصل ہو سکتا ہے، اس کے لئے وہ دو گھڑی انتظار کر سکیں یا اس کو حاصل کر کے وہ خوش ہو سکیں۔ 

اصل بات یہ ہے کہ: مسلمان اب سستی بخشش کی تلاش میں ہیں، کہ قرآن کی آواز کی تو پرواہ نہ کی جائے لیکن اس کے لفظوں اور حروف کی خدمت کر کے آخرت بنا لی جائے اور زندگی میں ہی دنیا سے خراج تحسین وصول کر لیا جائے۔ 

ہم نے دیکھا ہے کہ، کتابتِ قرآن کے سلسلے میں بڑی محنتیں ہو رہی ہیں۔ تاج کمپنی، اصح المطابع اور مجتبائی مطبع جیسے مطابع اس کی صحت اور خوشخطی کے نادر نمونے پیش کرنے کے لئے ایک دوسرے سے سبقت لے جانے میں مصروف ہیں۔ حکومت بھی اسی حد تک اس کی سرپرستی کرنے کی مدعی بن بیٹھی ہے لیکن اس کے نظام کو قبول کرنے کے لئے کوئی تیار نہیں ہے نہ سنجیدہ۔ بہرحال گو یہ ’خطاطی‘ خدمتِ قرآن کا ایک نادر نمونہ ہے تاہم حضور نے جو پیش گوئی فرمائی تھی، افسوس! وہ حرف بہ حرف ہم پر صادق آرہی ہے۔ اس لئے ہم پہلے سے زیادہ فکر مند ہو گئے ہیں کیونکہ خدا جانے کل اس کے نتائج کیا نکلیں؟ 

دل دھڑک رہا ہے 

جمالِ وحدت جھلک رہا ہے جلالِ قدرت چھلک رہا ہے 

نگاہِ ہستی کا گوشہ گوشہ تری چمک سے چمک رہا ہے 





نیاز، راہِ نجاتِ عقبیٰ، غرور، قعرِ زوالِ ہستی 





مگر صد افسوس اس رہِ مستقیم سے تُو بھٹک رہا ہے 

ملال اس بات پر ہے مجھ کو کہ عمر گزری گناہ بن کر 

نہ جانے کیا حال حشر میں ہو، یہ خوف دل میں کھٹک رہا ہے 





کھُلا ہؤا نامۂ عمل ہے۔ بپا ہے محشر، وہ سامنے ہے 





زبان ساکت، نظر پریشاں،  خمیدہ سر، دل دھڑک رہا ہے 

ہزار برسے گلوں پہ شبنم، ہزار دامن پہ اشک ٹپکیں 

نہ بجھ سکے گا وہ شعلۂ غم، جو دل میں اپنے بھڑک رہا ہے 





سکوں میّسر نہ شادمانی، فروغ حاصل نہ کامرانی 





امید دل میں تڑپ رہی ہے خیال سر میں پھڑک رہا ہے 

زہے یہ ہنگامِ ناز و غمزہ، خوشایہ وقتِ نیاز عاجزؔ 

ادھر وہ پردہ اٹھار رہے ہیں ادھر مرا دِل دھڑک رہا ہے 

عبد الرحمٰن عاجز مالیر کوٹلوی 
التفسیر والتعبیر

مولانا عزیز زبیدی  واربرٹن

سورۃ البقرہ 

(قسط  ۱۱)

اِنِّیْ جَاعِلٌ فِیْ الْاَرْضِ خَلِیْفَةً 

جب تمہارے پروردگار نے فرشتوں سے کہا کہ میں زمین میں (اپنا ایک) نائب بنانے والا ہوں 

قبر میں رکھتے ہی دو ڈراؤنے فرشتے ’منکر نکیر‘ احتساب کرنے، جائزہ لینے اور ان کو چیک کرنے کے لئے قبر میں آدھمکتے ہیں: اذا انصرفوا اتاه ملكان فيقعد انه فيقولان له ما كنت تقول في ھذه الرجل محمد ﷺ (صحيحين عن انس) اقاه ملكان اسودان ارزقان يقال لاحدھما المنكر وللآخر النكير (مجمع الفوائد۔ ابو ھريره) 

روزانہ ستر ہزار فرشتے رسول اللہ ﷺ کی قبر پر نازل ہوتے ہیں، اس کو گھیر کر جھومتے اور قربان ہوتے ہیں اور آپ پر درود پڑھتے ہیں۔ جب شام پڑتی ہے تو یہ چلے جاتے ہیں اور دوسرے آجاتے ہیں، تاقیامت یہ سلسلہ جاری رہتا ہے: ما من یوم یطلع الانزل سبعون الفاً من الملئکة حتّٰي يحفوا بقبر النبي ﷺ يضربون اجنحتھم ويصلون علي النبي ﷺ حتي اذا اَمْسُوْا عِرجوا وھبط مثلھم فصنعوا مثل ذلك حتّيي اذا انشقت عنه الارض (دارمي عن كعب) فرشتوں کی ایک جماعت گھومتی پھرتی رہتی ہے، درود پڑھنے والوں کے درود سن کر حضور علیہ الصلوٰۃ والسلام تک پہنچاتے ہیں۔ ان لله ملئكة سياحين يبلغون عن امتي السلام (بزار۔ عن ابن مسعود) 

جو ایک بار بھی حضور ﷺ پر درود پڑھتے ہیں اللہ اور اس کے فرشتے ستر بار اس پر صلوٰۃ کرتے ہیں: من صلی علی النبی ﷺ واحدۃ صلی اللہ عليه وملٰئكته، سبعين صلوٰة۔ (رواه احمد عن ابن عمر وفي رواية عشرا) 

حج کے دنوں میں عرفہ کے دن اللہ تعالیٰ فرشتوں کے سامنے جلوہ گر ہوتے ہیں اور اپنے حاجیوں پر ناز کرتے ہیں: انه يتجلي ثم يباھي بھم الملائكة (مسلم۔ عن عائشة) مزيد ان سے ارشاد ہوتا ہے کہ یہ لوگ پوری رغبت کے ساتھ میرے حضور حاضر ہوئے ہیں، میں نے ان کی سب دعائیں قبول کر لیں۔ يا ملٰئكتي! عبادي وقفوا في الرغبة والطلب فاشھدكم اني قد اجبت دعائھم الحديث (انس۔ مجمع الفوائد) ان الله تطول علي اھل عرفات يباھي بھم الملٰٓئكة يقول: ملائكتي: انظروا الي عبادي شعثا غبرا اقبلوا يضربون الي من كل فج عميق فاشھدكم اني قد اجبت دعائھم الحديث (ايضا) 

جن گھروں ميں تصويريں ہوتی ہیں وہاں فرشتے نازل نہیں ہوتے: ان البیت الذی فیه الصور لا تدخله الملائكة (صحاح عن عائشة) جبرائيل علیہ السلام فرماتے ہیں، جس گھر میں کتا یا تصویر ہوتی ہے ہم وہاں نہیں جایا کرتے: لا ندخل بیتا فیْهِ كلب ولا صورة (مسلم۔ عن ابن عباس) 

روزانہ دو فرشتے زمین پر اترتے ہیں، راہ حق میں خرچ کرنے والے کے لئے برکت کی اور کنجوس کے لئے بے برکتی کی دعا کرتے ہیں: ما من يوم يصبح العباد فيه الا ملكان ينزلان فيقول احدھما اللھم اعط منفقا خلفا ويقول الاخر اللھم اعطِ ممسكا تلفا (صحیحین۔ ابو ھریرہؓ) 

جو شخص امام کے سمع اللہ لمن حمدہ پر فرشتوں کے ہم آہنگ ہو کر اللھم ربنا لک الحمد کہتا ہے، اس کے سابقہ گناہ معاف ہو جاتے ہیں۔ من وافق وله قول الملئكة غفر له ما تقدم من ذنبه (صحيحين۔ ابو ھريره) ايك شخص نے حضور علیہ الصلوٰۃ والسلام کے سمع اللہ لمن حمدہ پر کہا ربنا لک الحمد حمداً کثیرا طیباً مبارکاً فیه، تو آپ نے سلام کے بعد پوچھا یہ کس نے پڑھا ہے ایک صاحب بولے:حضور ! وہ میں تھا، فرمایا: میں نے تیس سے زیادہ فرشتے دیکھے جو اس کو قلم بند کرنے کے لئے ایک دوسرے سے آگے نکلنے کی کوشش کرتے تھے۔ رایت بضعة وثلٰثين مسلكا يبتدؤنھا ايھم يكتبھا اول (بخاري۔ رفاعة) 

ملائکہ میں نمایاں اور عظیم ترین مقام، حضرت جبرائیل، حضرت میکائیل اور حضرت عزائیل علیہم الصلوٰۃ والسلام کا ہے۔ جبرائیل امین کا تعلق وحی الٰالٰہی سے، جس پر قلب و نگاہ کی حیاتِ طیبہ کا دارومدار ہے۔ میکائیل کا تعلق اس بارانِ رحمت سے ہے، جس سے زمین، نباتات اور حیوانات کی حیات وابستہ ہے اور حضرت اسرافیل کا تعلق اس ’’نفخ صور‘ سے ہے، جس پر حیات بعد الممات کا انحصار ہے (اغاثة اللہفان ص ۱۲۴) 

ان میں بھی معزز ترین حضرت جبرائیل علیہ الصلوٰۃ والسلام ہیں۔ قرآن نے ان کی یہ صفات بیان کی ہیں: 

وہ رب کا رسول ہے، خدا کے ہاں بڑا مکرم و محترم ہے، صاحبِ قوت، مقرب اور بلند مرتبہ ہستی ہے، آسمان میں وہ قائد اور مطاع ہے اور وحی الٰہی کے سلسلے میں قابلِ اعتماد ’امین‘ فرشتہ ہے۔ اِنَّه لَقُوْلُ رَسُوْلٍ كَرِيْمٍ ذِيْ قُوَّةٍ عِنْدَ ذِي الْعَرْشِ مَكِيْنٍ مُّطَاعٍ ثَمَّ اَمِيْن (تكوير) 

اسلام میں ایمان بالملائکہ ایمان کا پانچواں رکن ہے۔ یعنی یہ یقین رکھنا چاہئے کہ یہ خدا نہیں ہیں، خدائی اختیارات اور تصرفات کے مالک نہیں ہیں، وہ اس کے محترم اور مکرم غلام ہیں اور آسمان و زمین میں جو تدبیر الٰہی ہوتی ہے، اس کے یہ وسائط نگران اور امین خدّام ہیں، خدا کی حمد و ثنا اور طاعت ان کی غذا ہے، خدا کے بیٹے، بیٹیاں یا دیوتا اور دیویاں نہیں ہیں۔ وہ سفلی جذبات اور احساسات سے نا آشنا اور بے خبر ہیں۔ ہاں قربِ الٰہی کے سلسلے میں بہت ذکی الحسن اور حریص ہیں اس لئے اس منزل میں جو بھی شے حائل ہو سکتی ہو اس سے ان کو سخت وحشت محسوس ہوتی ہے۔ 

حضرت شاہ ولیؒ اللہ کا نظریہ ملاء اعلیٰ: 

حضرت شاہ ولی اللہ رحمۃ اللہ علیہ (ف ۱۱۷۶ھ) نے ملائکہ کے سلسلے  میں ’ملاء اعلیٰ‘ کے عنوان کے تحت بڑی دلچسپ بات کی ہے۔ من وعن اس کا پیش کرنا تو مشکل ہے ، خلاصہ حاضر ہے، لیکن ان سب سے اتفاق کرنا بھی ضروری نہیں ہے۔ چونکہ یہ ایک نظریہ ہے اس لئے اس کا مطالعہ کر لیا جائے تو حرج بھی نہیں ہے۔ فرماتے ہیں کہ: 

یہ ایک ایسی جماعت ہے جو افلاک کے روحانی اور لطیف عناصر سے پیدا کی گئی ہے۔ 

انھم اقوام خلقوا من روحانیات الا فلاک ولطائف العناصر (تفھیمات الٰھیه ص ۱۷۹،۱) 

اعلم ان الملاء الا علٰی جماعة مارت احجارھم البحتة من التجلي الاعظم بمنزله الاشعة الياقوتية ص ۲۰۱،۱) 

اس جماعت کا نام الوفیق الاعلٰی، الندی الاعلٰی اور الملاء الاعلٰی ہے۔ 

يعبر عنھم باعتبار ذلك بالرفيق الاعلٰي والندي الاعلٰي والملاء الاعلٰي(حجة الله ص ۱۲،۱) 

یہ بارگاہِ الٰہی کی مقرب ہستیاں ہیں۔ 

ھم افاضل الملائكة ومقربوا الحضرۃ (حجة اللہ البالغة ص ۱۲،۱) 

حدیث میں اس جماعت کو ’’ملاء اعلیٰ‘‘ کے نام سے یاد کیا گیا ہے۔ 

قال فیم یختصم الملأ الاعلٰی (ایضا ص ۱۲،۱) 

ان کا خیال ہے کہ: ملأاعلیٰ  کی جماعت میں انسانی نفوسِ قدسیہ بھی شامل ہو جاتی ہیں، جیسا کہ حضرت جعفر بن ابی طالب کا ذِکر آیا ہے۔ 

وان الارواح افاضل الادميين دخولا فيھم ولحرقايھم۔۔۔ وقال رسول الله ﷺ رايت جعفر بن ابي طالب۔۔ يطير في الجنة مع الملائكة (حجة البالغة ص ۱۲) 

اس لئے فرماتے ہیں کہ ملاء اعلیٰ کی تین قسمیں ہیں: 

1. نشانِ حق، اس پر خیر و خوبی کا نظام قائم ہے، وہ محض نور سے بنائے گئے ہیں جیسے نارِ موسیٰؑ: علم الحق ان نظام الخیر یتوقف علیھم فخلق اجامًا نورية بمنزلة نار موسٰي (حجة الله البالغة ص ۱۳،۱) 
2. وہ لطیف بخارات جو مختلف عناصر کے امتزاجات سے ابھرے جو خاص استعداد کے حامل ہوتے ہیں۔ وہ تلویثات بہیمینہ سے پاک ہوتے ہیں اور نفوس قدسیہ کا مسکن ہوتے ہیں۔ وقسم اتفق حددث مزاج فی البخارات اللطیفة من العناصر استوجب فيضان نفوس شاھقة شديدة الرفض للالواث البھيمية (ص ۱۳،۱) 
3. صاحبِ اخلاص فرشتہ خصال اور مخین، جو سدا حق تعالیٰ کی طرف رجوع رہتے ہیں۔ مرنے کے بعد ان کی روحیں بھی انہی میں جا شامل ہوتی ہیں۔ 
وقسم ھم نفوس انسانیة قريبة الماخذ من الملأ الاعلٰي ۔۔۔۔ وعدت منھم (ص ۱۳،۱) 

موخر الذکر کی مثال شیخ عبد القادر جیلانی ہے کہ بعد از وفات ملأ اعلیٰ کی شکل اختیار کر گئے تھے۔ 

ان الشیخ عبد القادر۔۔۔ انه لمامات صار بھيئة الملاء الاعليٰ (تفھيمات الٰھية ص ۸۵،۱) 

ان مقربین کی رہائش گاہ کا نام ’خطیرۃ القدس‘ ہے: گویا یہ ان کا ’اسمبلی ہال‘ ہے، جہاں وہ ابنِ آدم کی فلاح اور صلاح کی سوچتے اور طے کرتے ہیں: ان کے انوار ایک دوسرے سے مل کر ’الروح‘ (جبرائیل) کے لئے بمنزلہ ہالہ ہوتے ہیں، بس اسی الروح اور ملأ اعلٰی کے مجموعہ کے مسکن کا نام ’خطیرۃ القدس‘ ہے اور ’الروح‘ کی صدارت میں ملأ اعلٰی کے اس دائمی اجتماع کا نام ’تائید القدس‘ ہے۔ 

واذ اضلھم تجتمع انوارھم وتتداخل فیما بینھم عند الروح الذی وصفه النبي ﷺ بكثرة الوجوه والالسنة ۔۔۔۔ وتسمي خطيرة القدس وربما وصل في خطيرة القدس اجماع علي اقامة حيلة نجاة بني اٰدم۔۔۔ ويسمي اجماعھم المستمر بتائيد روح القدس (حجة الله ص ۱۳،۱) تفھيمات ص ۶۵ ميں اس کی تعبیر اس سے مختلف ہے۔ ہاں حاصل تقریباً ایک ہے۔ 

آپ فرماتے ہیں کہ ’’ملأ اعلٰی‘‘ میں سے بعض کو جب عوام دیکھ لیتے ہیں تو بول اُٹھتے ہیں یہ تو خدا ہے حالانکہ وہ اس کا عبد ہے جو اس کے حکم سے ذرہ برابر سرتابی نہیں کر سکتا۔ 

فیقول ما ھذا بشر ان ھذا الا اله كريم والحق انه عبد من الملأ الاعلٰي مامور لا يستطيع تحولا عما امربه (تفھيمات ص ۲۰۴،۱) 

ملأ سافل۔ چونکہ ملائکہ کے بھی مختلف درجات اور مقامات ہیں، اس لئے آپ نے ملأ اعلٰی کے مقابلے میں ’ملأ سافل کی بھی نشاندہی فرمائی ہے جس کا حاصل یہ ہے کہ: 

یہ ملأ اعلٰی جیسے تو نہیں ہوتے لیکن اپنی انفعالی استعدادِ صالح کی وجہ سے ’اخذ فیضان‘ کا ملکہ خوب رکھتے ہیں۔ 

ودون ھؤلاء نفوس استوجب فیضانھا حدوث مزاج معتدل فی بخارات لطیفة لم تبلغ بھم السعادة مبلغ الاولين فصار كما لھم ان تكون فارغة لانتظار ما يترشح من فوقھا الخ (ص ۱۳، ۱) 

تفہیمات میں ان کا نام ’العنصریون‘ لیا ہے (ص ۶۹،۱) ملأ اعلیٰ کے نیچے ملأ سافل کے درجے کئی ایک ہیں وھکذا حتی یصل الی حضیرۃ القدس (تفھیمات ص ۶۹،۱) 

حضرت شاہ ولی اللہ رحمۃ اللہ علیہ نے اس سلسلے میں کافی کلام کیا ہے، لیکن جہاں آپ کا انداز محدّثانہ ہے، لائق مطالعہ ہے، لیکن جہاں اس کا رنگ حکیمانہ یا متصوفانہ ہے، وہاں اس سے ’پرہیز‘ اولیٰ، الا للرو۔ حضرت شاہ صاحب نے اپنی کتابوں میں صوفیاء، متکلمین اور فلسفیوں کی کج بینی، لن ترانیاں اور ’بے کتاب‘ موشگافیوں کے نجیے ادھیڑ ڈالے ہیں۔ لیکن افسوس! خود اس سے پرہیز نہیں کر سکے، اس لئے ان کی تفہیمات، خیر کثیر، بدو ربازغہ انفاس العارفین، ہمعات اور فیوض الحرمین جیسی کتابوں کا مطالعہ کرتے ہوئے ’محدث‘ دہلوی کا پہچاننا ہمیں سخت مشکل ہو رہا ہے، اس لئے ہمارے اکابر کا کہنا ہے کہ ہمیں شاہ ولی الہ محدث دہلوی سے دلچسپی ہے حکیم اور صوفی منش بزرگ سے نہیں۔ ہماری آرزو ہے کہ آپ کی وہ باتیں جو ’کتاب ہیں نہ سنت‘ محض ہندی ’حکیم الامۃ‘ کی وجہ سے دین بنتی جا رہی ہیں۔ دین نہ بننے پائیں۔ وما ذلک علی اللہ بعزیز۔ اس سے غرض ان کی عظیم خدمات کی تحقیر یا قدر ناشناسی نہیں ہے بلکہ ہم نے آپ کے فلسفیانہ اور متصوفانہ بعض اغلاط کی بات کی ہے۔ اصل میں ساری خرابی آپ کی ’تفہیم‘ میں ہے کیونکہ تفہیمِ دین کے لئے آپ نے جو طرح ڈالی ہے بیشتر حصہ اس کا ’اثمھما اکبر من نفعھما‘ کے قبیل سے ہے۔ ہو سکتا ہے اس سے دماغ کو کچھ غذا میسر ہو جائے، دل کے لئے بہرحال کچھ زیادہ مفید نہیں ہے۔ حجۃ اللہ نسبۃً مفید ہے لیکن ان مباحث کے سوا جو ملاء اعلیٰ وغیرہ مضامین سے تعلق رکھتے ہیں۔ 

جَاعِلٌ (بنانے والا۔ فاعل (کرنے والا) جاعل اور خالق مفہوم کے لحاظ سے تقریباً تقریباً دونوں ایک ہیں: اس لئے دوسرے مقام پر ’جاعل‘ کے بجائے ’خالق‘ آیا ہے۔ اِنِّیْ خَالِقٌ بَشَرًا (پ۱۴۔ الحجر۔ ع۳۔ پ۲۳۔ صٓ۔ ع۵) ہاں جَاعِلٌ، خَالِقٌ سے قدرے عام ہے، جاعل میں ’خلق موصوف بہ صفت‘ ہوتا ہے۔ مثلاً اسی مقام پر کہ: میں بنانے والا ہوں، جو موصوف بہ خلافت ہو گا۔ ان الجاعلیة اعم من الخالقية فان الجاعلية ھي الخالقية وشئ اخر وھو ان يخلقه موصوفا بصفة الخلافة (الزلالين علي الجلالين) 

جَعْل (بنانا، مقرر کرنا) دو قسم کا ہوتا ہے ایک ’تکوینی‘ دوسرا ’تشریعی‘۔ تکوین کا تعلق ’خلق‘ سے ہے کہ نیست سے ہست کرتا ہے۔ جب ’جاعل‘ کے معنی ’فاعل‘ کیے جائیں گے تو اس وقت تخلیق کے بجائے تجویز کے معنی ہوں گے کہ ہم اسے یہ حیثیت دینے والے ہیں۔ واللہ اعلم۔ جو معاملہ اس درجہ میں رہتا ہے، بندہ اس کی جواب دہی سے آزاد ہوتا ہے، کیونکہ یہ بات بشری طاقت سے پرے ہے۔ تشریع کا تعلق دینی حکم اور تجویز سے ہے، یعنی یہ کہ بندہ کو کیا کرنا چاہئے اور کیا نہیں، انسان کی فلاح اور صلاح اس میں ہے، اس میں نہیں، رب ان باتوں سے خوش ہوتا ہے اور ان سے ناراض یہ بات بندوں سے متعلق ہے، اس لئے اس کی ان سے باز پرس بھی ہو گی اور اس کے اچھے یا برے نتائج بھی ان کو بھگتنے پڑیں گے۔ دنیا میں بھی اور آخرت میں بھی۔ کیونکہ یہ سب امور انسان کے بس میں ہیں اگر وہ ان کی تعمیل کرنا چاہیں تو کر سکتے ہیں۔ یہی مفہوم اور تقسیم مندرجہ ذیل قرآنی الفاظ کی ہے۔ 

قضاء، حکم، ارادۃ، کتابت، امر، اذن، کلمات، بعث، ارسال، تحریم،ا یتاء اور انشاء کہ ان میں سے ہر ایک ’تکوینی‘ بھی ہے اور ’تشریعی‘ بھی۔ ان کے تکوینی حصے سے بندوں کا کوئی تعلق نہیں ہاں تشریعی کے وہ ضرور جواب دہ ہیں، اس فرق کو ملحوظ نہ رکھنے کی بناء پر حق تعالیٰ کے سلسلے میں بڑی بڑی بدگمانیوں نے جنم لیا ہے اور مخالفین کو یہ موقع ملا ہے کہ وہ اسلام کو بدنام کریں۔ 

قضاء: 

اس کے معنی فیصلہ کرنے کے ہیں، ایک فیصلہ اور اس کا نفاذ تکوینی ہے کہ، بس اس نے جو چاہا کر دیا۔ اس خدائی فیصلہ سے انحراف کسی کے بس کا روگ نہیں ہے۔ مثلاً فرمایا: 

فَاِذَا جَآءَ اَمْرُ اللهِ قُضِيَ بِالْحَقّ (پ۲۴۔ مومن۔ ع۹) (جب حكمِ خدا آموجود ہوا تو برحق فیصلہ کر دیا گیا) 

یہ وہ تکوینی خدائی فیصلہ ہے، جس کی تعمیل یا عدم تعمیل بندوں کے بس میں نہیں ہے، جب کوئی دھر لیا جاتا ہے تو اس سے یہ باز پرس نہیں ہو گی کہ غیر کیوں اس کی زد میں آئے یا اس سے کوئی بھاگنا چاہتا تو بھاگ سکتا اور پھر خدا اس سے باز پرس کرتا کہ تم کیوں بھاگ گئے۔ بلکہ یہ اٹل بات تھی جو ہو کر رہی اور ہو کر رہتی ہے۔ 

وَقَضٰی رَبُّكَ اَنْ لَّا تَعْبُدُوْا اِلَّا اِيَّاهُ (پ۱۵۔ بني اسراءيل۔ ع۲) اور آپ كے رب نے یہ حکم قطعی دے دیا ہے کہ اس کے سوا کسی کی عبادت نہ کریں۔ 

یہ فیصلہ اور قضا تشریعی ہے، غرض یہ ہے کہ یہ اللہ کا فیصلہ اور قضا ہے کہ، ایسا کیا جائے، اگر کوئی نہ کرنا چاہے تو عدم تعمیل بھی اس کے بس میں ہے۔ ہاں اس کے نتائج (جزا اور سزا) اس کے بس میں نہیں رہیں گے۔ اگر یہ فیصلہ تکوینی ہوتا تو عدم تعمیل انسان کے بس کی بات نہ ہوتی، اسے ایک طبعی تقاضے اور خلقی انداز میں لازماً کرنا پڑتا اور عبادت ہی اس سے صادر ہوتی۔ 

حکم: 

یہ بھی دو قسم کا ہوتا ہے، تکوینی جس کا تعلق محض تخلیق اور  تقدیرِ الٰہی سے ہے: مثلاً 

اِنَّ اللہَ قَدْ حَکَمَ بَیْنَ الْعِبَاد (پ۲۴۔ مومن۔ ع۵) اللہ (کو اپنے) نبیوں کے بارے میں (جو کچھ) حکم دینا تھا دے چکا۔ 

یہ حکم تکوینی ہے۔ جس سے سرتابی ناممکن ہے۔ 

ذٰلِکُمْ حُکْمُ اللہِط یَحْکُمُ بَیْنَکُمْط (پ۲۸۔ ممتحنه۔ ع۲) یہ اللہ کا حکم ہے جو تم لوگوں میں صادر فرماتا ہے۔ 

یہ تشریعی ہے، یعنی ہم نے اسے تمہارے لئے شریعت کا حکم بنا دیا ہے۔ ظاہر ہے کرنا نہ کرنا ہر ایک کے بس میں ہے اور باز پرس بھی صرف اسی تشریعی حصہ کی ہو گی۔ 

ارادۃ: 

یہ بھی تکوینی اور تشریعی ہوتا ہے۔ مثلاً اِنَّ رَبَّکَ فَعَّالٌ لِّمَا یُرِیْدُ (پ۱۲۔ ھود۔ ع۹) ’بے شک‘ آپ کا رب جو چاہتا ہے کر گزرتا ہے۔ میں اپنے اسی تکوینی ارادہ کا ذکر فرمایا ہے: وَاللہُ یُرِیْدُ اَنْ یَّتُوْبَ عَلَیْکُمْ (پ۵۔ النساء۔ ع۵) اللہ چاہتا ہے کہ تم پر مہر (کی نگاہ) رکھے۔ میں تشریعی ارادہ کو بیان کیا گیا ہے کہ وہ یہ چاہتا ہے، اگر تم نہ چاہو تو یہ تمہاری مرضی ہے۔ ارادہ اور مشیت میں فرق ہے، خدا ارادہ نہ کرے تو بھی بندہ ارادہ کر سکتا ہے لیکن رب کی مشیت کے بغیر بندہ کی مشیت ممکن نہیں رہتی۔ (مفردات) 

کتابت: 

کتاب کے معنی لکھنے، حکم، ضروری اور طے کرنے کے ہوتے ہیں: جو تکوینی ہے، وہ اٹل ہے، اس کا خلاف کسی کے لئے بھی ممکن نہیں اور اس کی جواب دہی بھی انسان کے بس سے پرے ہے: مثلاً یہ حکم تکوینی ہے، کوئی شخص شیطان سے دوستی رکھ کر گمراہ نہ ہو، ممکن نہیں ہے۔ 

کُتِبَ عَلَیْهِ اَنَّه مَںْ تَوَلَّاهُ فَاَنَّه يُضِلُّه (پ۱۷۔ الحج۔ ع۱) اس کی نسبت یہ لکھا جا چکا ہے کہ جو اس کی رفاقت کرے گا وہ اسے گمراہ کر دے گا۔ کُتِبَ عَلَیْکُمُ الصِّیَامُ (بقرہ۔ ع۲۳) تم پر روزے فرض کر دیئے گئے ہیں۔ یہ تشریعی ہے۔ 

امر: 

ایک تخلیقی اور تکوینی ہوتا ہے، دوسرا آئینی اور تشریعی، مثلاً اِنَّمَا اَمْرُہ اِذَا اَرَادَ شَیْئًا اَنْ یَقُوْلَ لَه کُنْ فَيَكُوْن (پ۲۳۔ يس۔ ع۵) اس کی شان یہ ہے کہ جب وہ کسی چیز کا ارادہ کرتا ہے تو بس وہ اس سے اتنا فرما دیتا ہے کہ ہو جا تو وہ ہو جاتی ہے 

خدا کا یہ وہ امر ہے، جو اٹل ہوتا ہے، کسی سے پوچھ کر نہیں کرتا اور جب کر لیتا ہے تو کسی کے لئے اس سے مفر ممکن نہیں رہتا کیونکہ یہ تکوینی ہے اور تشریعی یہ ہے: 

اِنَّ اللہَ یَاْمُرُ بِالْعَدْلِ وَالْاِحْسَانِ (سورۃ نحل ع۶) بے شک اللہ تعالیٰ عدل اور نیکی کا حکم دیتا ہے۔ 

اذن: 

اجازت، ارادہ اور حکم اس کے معنی ہیں، تکوینی یہ ہے: وَمَا ھُمْ بِضَاّرِیْنَ بِه مِنْ اَحَدٍ اِلَّا بِاِذْنِ اللهِ (پ۱۔ بقره۔ ع۱۲) حالانكہ بے حکمِ خدا اپنی ان باتوں سے کوئی کسی کو نقصان نہیں پہنچا سکتا۔ 

تشریعی یہ ہے: اَمْ لَھُمْ شُرَکٰؤُا شَرَعُوْا لَھُمْ من الدین ما لم یاذن به الله (پ ۲۵۔ شوريٰ۔ ع۳) كيا ان لوگوں (نے خدا) کے شریک (بنا رکھے) ہیں اور انہوں نے ان کو دین کا رستہ ٹھہرا دیا ہے، جس کا خدا نے حکم دیا ہے۔ 

کلمہ: 

وعدۂ حکم، فیصلہ اور بات اس کے معنی ہیں: تکوین کی مثال: کَذٰلِکَ حَقَّتْ کَلِمَةُ رَبِّكَ (سورة مومن ع۱) اسی طرح (ان) کافروں پر (بھی) آپ کے رب کا فرمان صادق آچکا ہے۔ 

وَصَدَّقَتْ بِکَلِمٰتِ رَبِّھَا وَكُتُبِه (پ۲۸۔ التحريم۔ ع۲) اور وہ اپنے رب کے کلام اور کتب کی تصدیق کرتی رہی۔ یہ تشریعی حکم ہے۔ 

بعث: 

بھیجنا، کھڑا کرنا، زندہ کرنا، ابھارنا، عدم سے وجود میں لاتا، جگا کر اُٹھانا اس کے معنی ہیں، تکوین کی مثال یہ ہے: 

فَاِذَا جَآءَ وَعْدُ اُوْلٰھُمَا بَعَثْنَا عَلَيْكُمْ عِبَادًا لَّنَا اُوْليْ بَاسٍ شَدِيْد (پ۱۵۔ بني اسراءيل۔ ع۱) 

تو جب ان میں پہلے (فساد) کا وقت آیا تو ہم نے تمہارے مقابلے میں اپنے ایسے بندے اُٹھا کھڑے کیے جو بڑے سخت گیر تھے۔ تشریعی کی مثال یہ ہے بَعْثَ فِی الْاُمّیِیْنَ رَسُوْلًا مِّنْھُمْ (پ۲۸۔ جمعہ) وہی تو ہے جس نے جاہلوں میںِ ان ہی میں سے رسول بھیجا۔ 

ارسال: 

بھیجنے، مسخر کر کے بھیجنے، با اختیار اشخاص کو بھیجنے، کسی پر چھوڑ دینے وغیرہ اس کے معنی ہیں۔ تکوینی: 

اِنَّا اَرْسَلْنَا الشَّیٰطِیْنَ عَلَی الْکٰفِرِیْنَ تَؤُذُّھُمْ اَزًّا (پ۱۶۔ مریم۔ ع۶) 
ہم نے شیطانوں کو کافروں پر چھوڑ رکھا ہے کہ وہ ان کو اکساتے رہتے ہیں۔ 

تشریعی شکل یہ ہے: 

ھُوَ الَّذِیْ اَرْسَلَ رَسُوْلَه بِالْھُدٰي (پ۱۰۔ توبه۔ ع۵) 
وہی (ذات پاک) ہے جس نے اپنے رسول کو ہدایت دے کر بھیجا۔ 

تحریم: 

اس کے معنی، منع کرنے کے ہیں، یہ ممانعت تسخیری ہو یا جبری، عقلی ہو یا شرعی۔ 

تسخیری اور جبری تکوینی ہے: حَرَّمْنَا عَلَيْهِ الْمَرَاضِعَ (پ۲۰۔ قصص۔ ع۱) اور ہم نے (حضرت موسیٰ) پر (اناؤں کے) دودھ بند کر دیئے تھے۔ فَاِنَّھَا مُحَرَّمَةٌ عَلَيْھِمْ اَرْبَعِيْنَ سَنَةَ (پ۶۔ مائده۔ ع۴) 

اچھا تو وہ ملک چالیس برس تک کے لئے ان پر حرام کر دیا گیا۔ پہلی آیت تسخیری اور دوسری جبری کی مثال ہے۔ 

تشریعی یہ ہے: حُرِّمَتْ عَلَيْكُمُ اُمَّھٰتُكُمْ وَبَنٰتُكُمْ الاية (پ۴۔ النساء۔ ع۴)  تم پر تمہاری مائیں اور بیٹیاں الایۃ سب حرام کر دی گئی ہیں۔ 

ایتاء: 

خدا کی طرف جب منسوب ہوتا ہے تو اس سے اس کے حکم کا عملاً نافذ ہونا مراد ہوتا ہے یہ تکوینی شکل ہے: مثلاً: 

فَاَتَی اللہُ بُنْیَانَھُمْ مِنَ الْقَوَاعِدِ (پ۱۴۔ النحل۔ ع۴) تو اللہ تعالیٰ نے ان کی عمارتوں کو جڑ سے تباہ کر دیا۔ 

تشریعی: وَمَا اَتٰکُمْ الرَّسُوْلُ فَخُذُوْہُ (پ۲۸۔ الحشر۔ ع۱) جو تمہیں رسول دے لے لیا کرو۔ 

انشاء: 

قرآن میں یہ ہمیشہ تکوین (ایجاد) کے معنی میں استعمال ہوا ہے۔ قُلْ ھُوَ الَّذِیْ اَنْشَاکُمْ (پ۲۹۔ ملک) وہ خدا ہی تو ہے جس نے تم کو پیدا کیا۔ 

مشیت: 

کسی شے کو چاہنا اس کے معنی ہیں، خدا کا چاہنا، چیز کے ہونے کو لازم کر دیتا ہے۔ یہ بھی ’’انشاء‘‘ کی طرح صرف تکوینی حقیقت ہے، جس طرح ’محبت‘ صرف تشریعی حقیقت ہے۔ 

ان الفاظ کی وضاحت کی ضرورت اس لئے پڑی ہے کہ بہت سے لوگ کہنے لگ جاتے ہیں کہ جو کچھ ہونا ہوتا ہے خدا خود کرتا ہے ہمیں خواہ مخواہ اس کا الزام دیتا ہے۔ حالانکہ جہاں یہی کیفیت اور صورت ہے خدا وہاں بندوں سے اس کی باز پرس بھی نہیں فرماتا۔ اور جہاں باز پرس ہوتی ہے، وہاں انسان کے لئے اس کی حیثیت تشریع کی ہوتی ہے، شریعت اسے ہی بنایا جاتا ہے جو انسان کے اختیار اور بس میں ہو۔ لَا یُکَلِّفُ اللہُ نَفْسًا اِلَّا وُسْعَھَا۔ 

جعل: 

یہ بھی دو قسم کا ہے، تکوینی اور تشریعی۔ تکوینی کی مثال یہ ہے: اِنَّا جَعَلْنَا فِیْ اَعْنَاقِھِمْ اَغْلَالًا (پ۲۲۔ یٰس۔ ع۱) ہم نے ان کی گردن میں (بھاری بھاری) طوق ڈال دیئے ہیں۔ ویجعل الرجس علی الذین لا یعقلون (پ۱۱۔ یونس۔ ع۱) اور میں (کفر و شرک کی) گندگی ان ہی لوگوں پر ڈالتا ہے جو ہوش سے کام نہیں لیتے۔ 

ہمارے نزدیک: اِنِّیْ جَاعِلٌ فِیْ الْاَرْضِ خَلِیْفَة میں بھی یہی جعل تکوینی مراد ہے۔ تشریعی نہیں ہے جیسا کہ ابن کثیر کا کہنا ہے۔ ہاں مفسرین کی ایک عظیم جماعت اسے تشریعی جعل قرار دیتی ہے۔ ولکل وجھة۔ 

جعل تشریعی کی مثال یہ ہے: مَا جَعَلَ اللہُ مِنْ بَحِیْرَۃٍ وَّلَا سَائِبَة الاية (پ۷۔ مائده۔ ع۱۴) اللہ نے بحیرہ اور سائبہ وغیرہ) مقرر نہیں کیا۔ (یہ مباحث زیادہ تر شفاء العلیل لابنِ قیم سے کچھ مفردات راغب اور ابن کثیر سے ماخوذ ہیں) 

بہرحال مندرجہ بالا خدائی اصطلاحات ہیں، جہاں تکوین (کسی شے کو ایجاد کرنے، مسلط کرنے خلق کرنے اور نتائج کو مرتب کرنے) کے معنوں میں ان کو استعمال کیا گیا ہے وہاں خدا کوئی الزام نہیں دیتا کیونکہ وہ بجائے خود ’خدائی اختیارات‘ کی بات ہے۔ اور جہاں تشریع (خدائی لائحہ عمل اور طرزِ حیات) کے معنی میں آئی ہیں وہاں جواب دہی کا بوجھ بھی بندوں کے کندھوں پر ڈال دیا گیا ہے۔ اگر ان اصطلاحات کے اس فرق کو ملحوظ رکھ لیا جائے تو انشاء اللہ ذہنی الجھاؤ کے امکانات بہت کم رہ جائیں گے۔ بشرطیکہ کوئی از خود الجھاؤ پیدا کرنے کے موڈ میں رہنے پر مصر نہ ہو۔ 

فِیْ الْاَرْضِ (زمین میں، زمین پر) اس سے معلوم ہوتا ہے کہ زمین کے سوا اور جتنے سیارے، کرّے اور طبق ہیں، ان میں تکوینی نظام تو موجود ہے، تشریعی نہیں ہے۔ آسمانی دنیا میں جہاں فرشتے مصروف بہ تسبیح و تقدیس یا کسی خدمت پر مامور ہیں ان کا رنگ خالصتاً تکوینی اور طبعی ہے۔ تشریعی نہیں ہے۔ کیونکہ ویسا کرنے پر وہ مجبور اور مجبول ہیں۔ ان کا رنگ بالکل میکانکی اور قدرتی ہے۔ وما خلقت الجن والانس الّا لیعبدون میں بھی انسان اور جنوں سے مطلوب عبادت کا مطالبہ کیا گیا ہے مگر اس پر ان کو مجبور مخص نہیں پیدا کیا گیا۔ کیونکہ یہ بات تشریعی ہوتی ہے تکوینی نہیں ہوتی۔ ہاں دوسرے سیاروں یا آسمانوں میں ’قیادت‘ تو ضرور موجود ہے، لیکن ویسے جیسے بجلی کا سوئچ آف یا آن کرنے والی بات ہو کیونکہ وہاں جیسا کچھ ہو رہا ہے وہ بے نظام تو نہیں ہے لیکن جتنا اور جیسا کچھ ہے وہ سرتاپا تکوینی ہے، تشریعی نہیں ہے۔ 

اہلِ زمین میں سے جن کے لئے یہ تشریعی نظام اتارا گیا ہے، وہ بھی ان میں سے صرف انسان اور جن ہیں، ان کے علاوہ دوسری کسی جنس اور نوع کو خطاب نہیں کیا گیا۔ 

خَلِیْفَة (جانشين، وارث، نمائندہ، ترجمان، نائب، بڑا بادشاہ، سردار) خلیفۃ کی جمع خلائف آتی ہے، خلفاء، خلیف کی جمع ہے خلیفہ کی نہیں۔ (مفردات راغب خ ل م) 

یہاں پر ’خلیفہ‘ کے نام کا ذکر کیا گیا ہے، دوسری جگہ اسے ’بشر‘ سے تعبیر فرمایا ہے: 

اِذْ قَالَ رَبُّكَ لِلْمَلٰئِكَةِ اِنِّيْ خَالِقٌ بَشَرًا (پ۱۴۔ الحجر۔ ع۳) 

کہیں اسے ’انسان‘ کے نام سے یاد کیا ہے۔ 

وَلَقَدْ خَلَقْنَا الْاِنْسَانَ (پٍ۱۸۔ مومنون۔ ع۱) 

اس کی متعدد شکلیں ہیں: 

خلافت نسلِ انسانی: 

خدا نے کافی حد تک انسان کو با اختیار، خلاق، ذی استعداد اور مجاز پیدا کیا ہے، زمین اور فضائیں اس کے مسخر کر دی ہیں۔ بناؤ اور بگاڑ کا ملکہ رکھتا ہے۔ سرکشی اور اطاعت کی صلاحیت یکساں اس کو حاصل ہے۔ روئے زمین پر مہیب سے مہیب تر مخلوق کی موجودگی کے باوجود ’سرداری‘ صرف اس کو حاصل ہے۔ آسمان اور زمین کا دستر خوان صرف ابن آدم کے لئے بچھایا گیا ہے۔ چنانچہ بعد کے حالات نے یہ ثابت کر دیا ہے کہ: فرشتوں کے سامنے جو انسان پیش کیا گیا تھا، وہ یہی انسان تھا، جو ’امامتِ عامہ‘اور ’خاصہ‘ دونوں کی خصوصیات اور ملکات کا حامل تھا۔ ’مَا خَلَقْتُ الْجِنَّ وَالْاِنْسَ اِلَّا لِیَعْبُدُوْنَ‘ سے بھی یہی مترشح ہوتا ہے کہ خدا کے سامنے پوری نوعِ انسان تھی، تنہا آدم نہیں تھا۔ بہرحال اسے ’خلافت نسلِ انسانی‘ کہتے ہیں اور خَلِیْفَه سے یہی خلافت مقصود ہے: کیونکہ اس میں فساد و خونریزی کا بھی ذکر ہے، اگر خلیفہ سے مراد خلیفہ برحق ہو، جس کے اولین نمونہ حضرت آدم علیہ السلام تھے تو فساد اور خون ریزی کی تلمیح اور الزام بے معنی رہ جاتا ہے۔ کہتے ہیں خلائف یا خلفاء کے بجائے ’خلیفہ‘ کا ذِکر اس امر کا ثبوت ہے کہ خلیفہ سے مراد، خلیفہ برحق تھے، اصل بات یہ ہے کہ اس وقت سب کے سب خلائف یا خلفاء نہیں بلکہ ان میں سے کسی ایک ’خلیفہ‘ کو بنا کر پیش کیا جا رہا تھا۔ اس لئے خلائف یا خلفائے یا خلفاء کے بجائے ’خلیفہ‘ کہا گیا ہے۔ اس کے علاوہ بقول علامہ راغب، خلیفہ دراصل خلائف کا واحد ہے، خلفاء کا نہیں، تو معلوم ہوا کہ یہاں وہ معنی مراد نہیں ہیں جو ’اصطلاحی خلیفہ‘ کے معروف ہیں۔ جہاں یہ ’اصطلاحی خلیفہ‘ مراد ہے، وہاں ’حکومت عدل‘ کی قید کے ساتھ موجود ہے جیسے: یٰدَاودُ اِنَّا جَعَلْنٰکَ خَلِیْفَةً فِيْ الْاَرْضِ فَاَحْكُمْ بَيْنَ النَّاسِ (پ۲۳۔ ص ع۲) اے داؤد! ہم نے آپ كو زمين میں خلیفہ بنایا ہے، سو آپ لوگوں کے درمیان حق و انصاف کے ساتھ فیصلہ کیا کریں!‘ جہاں یہ قید نہیں وہاں با اختیار سردار اور وارث کے معنی میں آیا ہے ھُوَ الَّذِیْ جَعَلَکُمْ خَلَائِفَ الْاَرْضِ وَرَفَعَ بَعْضَکُمْ فَوْقَ بَعْضٍ دَرَجٰتٍ (پ۸۔ انعام۔ ع۳۰) کہیں ‘خلائف‘ کے بجائے ’خلفاء‘ بھی لایا گیا تو بھی معروف معنوں میں نہیں مثلاً: وَاذْکُرُوْا اِذْ جَعَلَکُمْ خُلَفآءَ مِنْ بَعْدِ قَوْمِ نُوْحٍ (پ۸۔ اعراف۔ ع۹) اے بھائیو! وہ وقت یاد کرو جب اللہ نے تمہیں قوم نوح کے بعد خلیفہ بنایا۔ ثُمَّ جَعَلْنٰکُمْ خَلَائِفَ فِی الْاَرْضِ مِنْ بَعْدِھِمْ (یونس۔ ع۲) یعنی پھر ہم نے تمہیں ان کے بعد زمین پر خلیفہ بنایا۔ یہ سب کچھ کفار سے کہا جا رہا ہے ظاہر ہے وہ معروف معنوں میں خلیفہ نہیں تھے۔ بہرحال بعض اکابر نے ’خلافتِ نسلِ انسانی‘ کا نام ’خلافتِ قدرت‘ بھی رکھا ہے۔ اس لئے اگر کوئی صاحب اس کے معنی ’وارث اور سردار‘ کرے تو وہ کر سکتا ہے۔ کیونکہ روئے زمین پر نیک و بد سے قطع نظر اگر بلا استثناء کسی کی سرداری کا ڈنکا بجتا ہے تو وہ صرف نوعِ انسان ہی ہے۔ 

کسی نے حضرت ابو بکر رضی اللہ عنہ کو ’’خلیفۃ اللہ‘‘ کہہ کر مخاطب کیا تو فرمایا: مجھے ’خلیفۃ اللہ‘ نہ کہو، میں نائب خدا نہیں بلکہ نائب رسول ہوں اور یہی میرے لئے بس ہے۔ (خلفائے راشدین ص ۷۹ حصہ سیرت الصحابۃ۔ بحوالہ استیعاب تذکرہ ابو بکر) اس سے معلوم ہوتا ہے کہ یہاں معروف معنوں میں لفظ خلیفہ کا استعمال نہیں کیا گیا، بلکہ صرف با اختیار سردار کے معنی میں اس کو لایا گیا ہے۔ کیونکہ جہاں بھی اس قصے کو بیان کیا گیا ہے، وہاں کسی قسم کی ’تشریع‘ کا ذِکر نہیں ملتا۔ ابن کثیر بھی اسی نظریہ کے قائل ہیں۔ 

ای قوماً یخلف بعضھم بعضا قرناً بعد قرن وليلا بعد ليل......... وليس المراد ھٰھنا بالخليفة اٰدم عليه السلام فقط الخ (تفسير ابن كثير) 
خلافتِ رسالت: 

دوسری خلافت، خلافتِ رسالت اور نبوت ہے، یہ خلافت تشریعی ہوتی ہے تکوینی نہیں ہوتی۔ نوعِ انسان کو بطور خلیفہ جو تمکن اور قدرت حاصل ہے، اس کو کنٹرول کرنے اور ’واصل بحق‘ رکھنے کے لئے تشریعی خلافت (خلافتِ رسالت) کا سلسلہ جاری کیا گیا ہے، تاکہ نوعِ انسان اپنے اختیار کو غلط استعمال نہ کرے اور بے لگام ہو کر اتنی دور نہ بھاگ جائے کہ خدا کی کائنات میں رہ کر خدا سے بھی دور جا پڑے۔ یَتْلُوْا عَلَیْھِمْ اٰيٰتِه وَيُزَكِّيْھِمْ وَيُعَلِّمُھُمُ الْكِتٰبَ وَالْحِكْمَةَ (پ۲۸۔ جمعه۔ ع۱) معاملات میں آپ پیغمبر خدا سے اپنا مشورہ ذکر کر سکتے ہیں، لیکن اس پر اصرار یا اس کی مزاحمت کرنا شرعاً ممنوع ہوتا ہے۔ فَلْیَحْذَرِ الَّذِیْنَ یُخَالِفُوْنَ عَنْ اَمْرِہ اَنْ تُصِيْبَھُمْ فِتْنَةٌ اَوْ يُصِيْبَھُمْ عَذَابٌ اَلِيْمٌ (پ۱۸۔ نوع۱) 

خلافت رسول: 

اس سے مراد، رسول کی جانشینی ہے، جس کو قرآنی زبان میں ’اولو الامر‘ بھی کہتے ہیں، اس سے غرض ’مقاصد نبوت‘ کا تحفظ، استحکام اور نشر و اشاعت ہوتی ہے، ایسی خلافت ’اَلْخِلَافَةَ عَلٰي منھاج النبوة‘ کہلاتی ہے، اسے ’تشريعی اختيارات‘ حاصل نہیں ہوتےل۔ وہ صرف کتاب و سنت کی ضیاء بار مشعلوں کی روشنی میں کاروبارِ حکومت کا سفر جاری رکھنے کی مجاز ہوتی ہے۔ معروف میں اس کی اطاعت اور منکر میں اس کے سامنے ’کلمۂ حق‘ کہنا دینی فریضہ ہوتا ہے۔ خلفاء سے نزاع اور اختلاف ممکن ہے لیکن قاطع نزاع کتاب و سنت ہوں گی۔ فَاِنْ تَنَازَعْتُمْ فِیْ شَیْءٍ فَرُدُّوْهُ اِلَي اللهِ وَالرَّسُوْلِ (پ۵۔ النساء۔ ع۸)بشرطیکہ اس سے ’ملّت اسلامیہ کی وحدت‘ کو نقصان نہ پہنچے اور اس سے افتراق و انتشار کے امکانات ابھرنے نہ پائیں۔ ولا تنازعوا فتفشلوا وتذھب ریحکم (پ ۱۰۔ انفال۔ ع۶) گو اختلاف اور نزاع کے گھونٹ بڑے کڑوے ہوتے ہیں تاہم حکم یہ ہے کہ تلخ گھونٹ بہرحال نوش کرو۔ وَاصْبِرُوْا (پ۱۰۔ انفال۔ ع۶) 

خلافت ابوت: 

اس سے مراد بیٹے کا باپ کا وارث ہونا ہے۔ گویا کہ باپ کی وفات کے بعد بیٹا اس کا جانشین ہوتا ہے۔ 

خلافتِ بیعت: 

خلافت کی یہ نوع صوفیاء کی ایجاد ہے، قاضی عبد النبی احمد نگری نے جامع العلوم الملقب بدستور العلماء میں ’جوامع الکلم‘ اسی کی خاصی فصیل نقل کی ہے اور اسی خلافت کا نام ’خلافت کبریٰ‘ بتایا ہے، یعنی ان کے نزدیک اسلامی حکومت ‘خلافتِ صغریٰ‘ ہے اور مرشد کی طرف سے مرید کے لئے بیعت، رشد و ہدایت اور تزکیہ و طہارت کے مجاز ہونے کا نام خلافت کبریٰ‘ ہے۔ یعنی برعکس نام نہندزنگی کافور۔ بہرحال اس خلافتِ کبریٰ کا سلسلہ وہ بواسطہ حنین اور حسن بصری اور حضرت کمیل بن زیاد کے حضرت علی کرم اللہ وجہہ رضی اللہ تعالیٰ عنہم تک پہنچاتے ہیں۔ ان میں سے حضرت حسن بصریؒ کا سلسلہ زیادہ معروف ہوا ہے لیکن جمہور محدثین کے نزدیک حضرت علیؓ سے حضرت حسن بصریؒ کا سماع ثابت نہیں ہے۔ اگر ہو بھی تو بھی ان سے مصطلح تصوف کا ثبوت مشکل ہے۔ دراصل جب مسلمان حکمرانوں نے تبلیغ اور تزکیہ و طہارت کی ذمہ داریوں سے آنکھیں پھیر لیں تو اس وقت اہل دل بزرگوں نے، پرائیویٹ حیثیت میں ’تعلیم و تربیت‘ کے مرکز تخلیق کیے تاکہ خلقِ خدا کا تعلّق خدا سے قائم رکھنے کی کوئی سبیل بنی رہے۔ چونکہ حکمران اس قسم کی تحریکوں سے عموماً بدظن بھی ہو جاتے تھے، اس لئے انہوں نے بزرگوں کے مقابر کے آس پاس تربیت گاہیں تعمیر کیں، وہاں سے جو اہل دل علماء تیار ہوتے، ان کو بعض علاقے الاٹ کر دیئے جاتے اور وہ وہاں جا کر رشد و ہدایت کے ذریعے عوام کی خدمت کرتے، غوث، قطب، ابدال، ولی وغیرہ ان کے عہدوں کے نام تھے۔ دنیا عجوبہ پسند اور اوہام پرست زیادہ ہوتی ہے، اس لئے بعد میں یہ سلسلے بجائے خود عوام کے لئے فتنہ بن گئے، خاص کر لوگوں نے اس ’خلافت‘ پر قناعت کر لی اور اس ’خلافت عظمےٰ‘ کی طرف سے بے حِس ہو گئے جو دراصل سب روگوں کی واحد دوا تھی۔ یعنی خلافتِ راشدہ سے۔ گو یہ سب کچھ بہ امر مجبوری ہوا تاہم اَتَسْتَبْدِلُوْنَ الَّذِیْ ھُوَ اَدْنٰی بِالَّذِیْ ھُوَ خَیْرٌ پر منتج ہوا۔ اب تو افسوس! کہ یہ بھی باقی نہیں رہا۔ اِنَّا لِلہِ وَاِنَّا اِلَیْہِ رَاجِعُوْنَ. 
مندرجہ بالا آیت میں جس خلافت کا ذِکر ہے وہ پہلی ہے، باقی رہی دوسری؟ سو وہ کاروانِ حیات کے لئے بانگ جرس کی حیثیت رکھتی ہے یا سفرِ حیات میں راہی اور مسافروں کی رہنمائی کے لئے مشعلیں اور سنگ میل جوان کو ملحوظ رکھیں گے وہ منزل پا لیں گے ورنہ بھٹک بھٹک جائیں گے۔ گویا کہ نسلِ انسانی کی افادی حیثیت کا دارومدار انہی مشعلوں پر ہے۔ 

حاصلِ آیت: 

اس آیت میں اللہ تعالیٰ نے فرشتوں سے ایک ایسی ہستی کی تخلیق کا ذِکر فرمایا جو بہ اختیار بہ ارادہ اور تخلیقی صلاحیتوں کی حامل ہو گی۔ 

ہم نے اس کا ذِکر اس لئے کیا کہ اپنے مقام و مرتبہ کا احساس کریں اور خدا کا احسان مانیں۔ اور فرشتوں سے اس کا ذکر اس لئے فرمایا کہ: 

ان کے بجائے اب کائنات میں ’چودھری‘ انسان ہو گا اور یہ ان کے خادم اور معاون۔ صورت حال کی اس تبدیلی سے ان کو آگاہ کرنا ضروری تھا۔ آیت کے سیاق سے معلوم ہوتا ہے کہ: اللہ تعالیٰ نے ان سے مشورہ نہیں لیا بلکہ اپنے فیصلہ سے ان کو آگاہ کیا ہے، کیونکہ اس سلسلے کے کچھ کام ان سے بھی متعلق تھے۔ 

چونکہ یہاں ایک ’خلیفہ، منتظم اور مدّبر‘ کی حیثیت سے انسان کی تخلیق کا ذِکر کیا گیا ہے، اس لئے اس کی مادی تخلیق کی تفصیل سے ہم نے یہاں بحث نہیں کی۔ جہاں اس کا ذِکر آئے گا، وہاں اس سلسلے کی قابل ذکر تمام تفاصیل کو یکجا کر دیا جائے گا۔ ان شاء اللہ تعالیٰ۔ تفسیر و تعبیر کی یہ طوالت غالباً آٹھ دس پاروں تک زیادہ تر رہے گی، پھر امید ہے، کافی کم ہو جائے گی۔ کیونکہ اکثر اہم موضوع اور مباحث ختم ہو جائیں گے، اور ہو سکتا ہے کہ باقی پاروں کی تفسیر کی ضرورت بھی باقی نہ رہے۔ غرض یہ ہے کہ جو مباحث قرآن میں مختلف مقامات پر مختلف اسلوب سے بیان کئے گئے ہیں انہیں یک جا مرتب کر دیا جائے تاکہ اس سلسلے میں قاری کو فائدہ پورا ہو۔ (مسلسل) 
الشیخ عبد اللہ بن حمید الرئیس العام 





ترجمہ: مولانا محمد رفیق صاحب اثری 

للاشراف الدینی (مکۃ مکرمۃ) 





جلال پور پیروالہ۔ ملتان 

مسئلہ رُویتِ ہلال، ادلّہ شرعیّہ کی روشنی میں 

آج کل ’وحدت عید‘ کا جو خیال، جدید ذہن کے بہت سے لوگوں میں ابھر رہا ہے۔ افسوس! بہت سے مسلمان ملک بھی اس سے متاثر ہو رہے ہیں۔ چنانچہ رابطۂ عالمِ اسلامی (مکہ مکرمہ) کے بھی ایک اجلاس میں ایک مضمون کی قرار داد پاس ہوئی تھی کہ چاند کی رویت کی تعیین آلاتِ رصد کے ذریعے کر کے پورے عالمِ اسلام میں ایک ہی دن روزے رکھنے اور عید منانے کا فیصلہ کیا جائے۔ اس قرار داد پر نجد کے ایک عالم نے جو اس اجلاس میں بطور رکن شریک تھے فاضلانہ نقد کیا، اس مسئلے کی شرعی حیثیت کی وضاحت فرمائی اور تبیان الادلہ فی اثبات الاہلہ کے نام سے اس کو شائع کر دیا ہے۔ 

اسی کتابچے کا ترجمہ ہمارے فاضل و محترم دوست مولانا محمد رفیق احب نے کیا ہے جس پر ہم ان کے ممنون ہیں۔ (الاعتصام) آج حسب وعدہ ہم جناب شیخ کے نقد کا اردو ترجمہ ہدیۂ قارئین کر رہے ہیں۔ (محدث) 

سب تعریف اللہ کے لئے ہے جس نے سورج کو روشن اور چاند کو منور فرمایا اور اس کی منازل متعین کیں تاکہ تم سالوں کی گنتی اور حساب جان سکو، میں یقین و بصیرت سے سے شہادت دیتا ہوں کہ اللہ کے سوا نہ کوئی معبود ہے نہ اس کا کوئی شریک، اور میں شہادت دیتا ہوں محمد ﷺ اللہ کے بندے اور اس کے رسول ﷺ ہیں، جو انبیاء میں افضل ترین ہیں اور جن پر بہترین کتاب نازل ہوئی۔ صلی اللہ علیه واٰله واصحابه ومن تابعھم باحسان الي يوم الدين وسلم تسليما كثيرا (عربی خطبۂ كتاب كا ترجمہ) 
شعبان ۱۳۹۱ھ کا واقعہ ہے کہ رابطۂ عالمِ اسلامی کی مجلس تاسیسی نے اپنے تیرھویں اجلاس میں جو کہ مکہ مکرمہ میں ہوا، چند قرار دادیں پاس کیں۔ ایک قرار داد میں کہا گیا کہ تمام اسلامی ممالک میں رویتِ ہلال کا ایک ایسا نظام بنایا جائے۔ کہ اگر مغرب یا ایران میں چاند نظر آجائے تو دنیا کے تمام مسلمانوں کے لئے ضروری ہو کہ اسی رویت کی بنا پر روزے رکھیں اور افطار کریں۔ قرار داد میں یہ بھی طے پایا کہ رابطہ کا سیکرٹریٹ تمام سربراہانِ ممالک اسلامیہ سے رابطہ قائم کرے اور ان سے اس پر عمل در آمد کے لئے کہے کیونکہ یہ ایک شرعی تقاضا ہے۔ اس کے اختتامی جلسہ میں مَیں بھی شریک تھا۔ جب یہ قرار داد پیش ہوئی میں نے اس سے اختلاف کیا اور کہا کہ یہ نظریہ نہ تو احادیث صحیحہ کے ساتھ مطابقت رکھتا ہے نہ محققین علماء (حنفیہ، مالکیہ، شافعیہ، حنابلہ) کے مسالک ہی اس کے موافق ہیں۔ پھر جدید علم ہیئت اور جغرافیہ سے بھی یہ نظریہ متصادم ہے۔ اگرچہ مجلس کے بعض اراکین کے اس نظریہ کی ہمنوائی میں بعض علماء کے اقوال ملتے ہیں مگر دلائلِ عقلی و نقلی ان کی تائید نہیں کرتے۔ اس کی عدم صحت بدیہی ہے جیسا کہ ابھی اس کی وضاحت آپ کے سامنے آجائے گی۔ ان شاء اللہ۔ 

انہیں وجوہ کی بنا پر میرا خیال ہوا کہ اس موضوع پر ایک رسالہ تحریر کروں جس میں حق کا بیان ہو جائے اور معلوم ہوجائے کہ اہلِ معرفت اس بارے میں متفق ہیں کہ مطالع میں اختلاف ہوتا ہے اس لئے ہر علاقہ کے لئے اسی علاقہ والوں کی رویت معتبر ہو گی۔ علاوہ ازیں موجودہ اسلامی مملکتوں کی حالت اس وقت یہ ہے کہ وہ دین و مذہب سے دور ہیں اور ان کا کتاب اللہ و سنتِ رسول اللہ ﷺ سے نہ صرف کوئی تعلق نہیں بلکہ ان کا کردار و عمل ان کے خلاف ہے جسے ہر کوئی جانتا ہے (ایسی حکومتوں کو دینی امور میں مداخلت کی دعوت دینا عجیب بات ہے) رسالے کا نام ’تبیان الادلہ فی اثبات الاہلہ‘ رکھا ہے۔ اب اصل مسئلہ ادلۂ شرعیہ کی روشنی میں بیان کیا جاتا ہے۔ 

واللہ الموفق والھادی الی سواء السبیل۔ 

حدیث اول: 

حدثنا يحيٰي، ويحيٰي بن ايوب وقتيبة وابن حجر قال يحيٰي بن يحيٰي اخبرنا حدثنا اسمٰعيل وھو ابن جعفر عن محمد وھو ابن ابي حرملة عن كريب ان ام الفضل بنت الحارث بعثته الي معاوية بالشام قال فقدمت الشام فقضيت حاجتھا واستھل علي رمضان وانا بالشام فرايت الھلال ليلة الجمعة ثم قدمت المدينة في اخر الشھر فسئالني عبد الله بن عباس رضي الله عنھما ثم ذكر الھلال فقال متّي رايتم الھلال فقلت رايناه ليلة الجمعة فقال انت رايته فقلت نعم راه الناس وصاموا وصام معاوية فقال لكنا رانياه ليلة السبت فلا نزال نصوم حتي نكمل ثلاثين او نراه فقلت او لا تكفي برؤية معاوية وصيامه فقال لا ھكذا امرنا رسول الله ﷺ۔ 

کریبؒ کہتے ہیں مجھے ام الفضل بنت الحارث نے حضرت معاویہؓ کے پاس شام بھیجا میں وہاں گیا اور کام پورا کیا اور وہیں رمضان کا چاند نظر آگیا۔ میں نے جمعہ کی رات چاند دیکھا، جب مہینہ کے آخر میں مدینہ آیا تو حضرت عبد اللہ بن عباس نے مجھ سے پوچھا تم نے کب چاند دیکھا تھا۔ میں نے کہا جمعہ کی رات کو، انہوں نے کہا تم نے خود دیکھا تھا؟ میں نے کہا ہاں اور بہت سے لوگوں نے دیکھا اور اس کے مطابق روزے رکھے۔ حضرت معاویہؓ نے بھی روزہ رکھا۔ ابنِ عباسؓ نے کہا ہم نے ہفتہ کی رات چاند دیکھا ہے ہم تیس دن تک روزے رکھتے رہیں گے۔ الایہ کہ ہم خود پہلے دیکھ لیں۔ میں نے کہا آپ معاویہؓ کی رویت کا اعتبار نہیں کرتے؟ ابن عباس نے کہا نہیں ہمیں رسول اللہ ﷺ کا یہی حکم ہے۔ 

یہ حدیث اس بارے میں صریح ہے کہ ہر شہر کے لئے وہیں کی رویت کا اعتبار ہے۔ ابن عباسؓ نے کریب کی خبر اس لئے رد نہیں کی کہ وہ خبر واحد ہے کیونکہ اگر یہ وجہ ہوتی تو ابن عباسؓ حضرت معاویہ کی طرف لکھ کر اس کی تصدیق کرا سکتے تھے یا معاویہؓ خود اہلِ مدینہ کو چاند دیکھنے کی اطلاع لکھ کر بھیج دیتے کہ ہم نے جمعہ کی رات کو چاند دیکھا ہے اور تم اس دن کی قضا کرو۔ مگر ایسا نہیں ہوا۔ اس سے پتہ چلتا ہے کہ وہ لوگ یہی سمجھتے تھے کہ ہر شہر کی رویت انہیں کے لئے معتبر ہے۔ جیسا کہ رسول اللہ ﷺ کے دور میں اور آپ کے خلفاء کے زمانے میں اس پر عمل رہا۔ کیونکہ نہ تو انہوں نے مختلف علاقوں سے رویت ہلال کی اطلاع حاصل کرنے کی کوشش کی اور نہ دوسرے ہی علاقے کے لوگوں نے از خود انہیں اطلاع دی۔ جب کہ اُس دور کے مسلمان کو دین سے شدید لگاؤ تھا اور نیکی کے حریص تھے۔ امام نوویؒ نے شرح مسلم میں اس حدیث پر یہ باب باندھا ہے۔ باب ہے اس بیان میں کہ ہر علاقہ کے لئے ان ہی کی رویت ہے اور وہ جب چاند دیکھ لیں تو ان سے دُور والوں کے لئے حکم ثابت نہیں ہو جاتا۔ امام ابو داؤدؒ نے ’السنن‘ میں یہ باب دیا ہے۔ ’جب ایک شہر میں دوسرے شہروں سے ایک رات پہلے چاند نظر آجائے (تو اس کا حکم) ترمذیؒ نے جامع میں یوں لکھا ’باب ہے اس میں کہ ہر شہر کے لئے ان کی اپنی رویت ہے۔‘ پھر حدیث کریب کے درج کرنے کے بعد تحریر فرماتے ہیں۔ اہلِ علم کا اسی پر عمل ہے کہ ہر شہر والوں کی رویت صرف انہیں کے لئے ہو گی۔‘ امام ترمذی نے اس بارے میں کوئی اختلاف بھی ذکر نہیں کیا (جیسا کہ اختلافی مسئلے میں وہ مختلف آراء نقل کرتے ہیں) امام نسائی باب باندھتے ہیں۔ ’رویت میں اہل آفاق کے اختلاف کا بیان‘ مذکورہ ابواب کے تحت ان بزرگوں نے یہی حدیثِ کریب درج کی ہے جو دلیل ہے اس بات پر کہ ان کے ہاں ہر شہر کی رویت اسی علاقہ کے لوگوں کے لئے ہے۔ جیسا کہ ان کے قائم کردہ ابواب دلالت کرتے ہیں، اور کریب کے اس سوال کا کہ آپ رویتِ ہلال کے ثبوت میں حضرت معاویہؓ کی رویت اور ان کے روزہ رکھنے کو کافی کیوں نہیں سمجھتے؟ ابنِ عباسؓ نے جو یہ جواب دیا کہ ہمیں رسول اللہ ﷺ نے یہی حکم دیا ہے، تو اس سے مطلب حضرت ابنِ عباسؓ کا یہ تھا کہ اہلِ مدینہ اہلِ شام کی رؤیت سے افطار نہ کریں، اس لئے کہ حدیث میں ہے ’چاند دیکھنے سے پہلے روزہ نہ رکھو اور چاند دیکھنے سے پہلے افطار نہ کرو۔‘‘ 

دوسری حدیث: 

صحیح بخاری میں ہے: 

عن عبد اللہ بن عمرؓ قال قال رسول اللہ ﷺ لا تصوموا حتی تروا الھلال ولا تفطروا حتی تردہ فان غم علیکم فاقدروا له وقال الشھر تسح وعشرون ليلة فلا تصوموا حتي تروه فان غم عليكم فاكملوا العدة ثلاثين. 

یعنی عبد اللہ بن عمرؓ بیان کرتے ہیں رسول اللہ ﷺ نے فرمایا روزہ نہ رکھو جب تک چاند دیکھ نہ لو۔ مہینہ انتیس رات کا بھی ہوتا ہے، پس دیکھ کر روزہ رکھو اگر کسی وجہ سے نظر نہ آئے تو تیس کی گنتی پوری کرو۔ 

اس روایت کے مختلف الفاظ یہ وارد ہیں۔ 

فاقدروا له ثلاثين۔ اذ ارايتم الھلال فصوموا واذا رايتموه فافطروا فان غم عليكم فاقدروا له۔ فان غم عليكم۔ فاقدروا له۔ فان غم عليكم فصومو ثلاثين يوما۔ فان غمي عليكم فاكملوا العدة۔ فان غمي عليكم الشھر فعدوا الثلاثين۔ فان اغمي عليكم فعدوا ثلاثين۔ فان غمي عليكم فاكملوا عدة شعبان ثلاثين۔ 

ان تمام الفاظِ احادیث کا ماحصل یہی ہے کہ روزہ تب رکھا جا سکتا ہے جب کہ شعبان کے پورے تیس دن ہو جائیں۔ یا پہلے نظر آجائے۔ دیکھ کر روزہ رکھو۔ دیکھ کر افطار کرو۔ 

ایک واضح مثال: 

اگرچہ اس کی مخاطب تمام امت ہے لیکن یہ بات تو واضح ہے کہ روزہ اور افطار کا ایک سبب متعین ہے یعنی چاند کا نظر آجانا۔ جن لوگوں نے چاند دیکھ لیا ان کے لئے سبب کے متحقق ہو جانے کی بناء پر روزہ اور افطار لازم ہو گیا اور جن علاقوں میں چاند نہیں دیکھا جا سکا تو ان پر روزہ اور افطار لازم نہ ہو گا کہ ان کے لئے سبب متحقق نہیں ہو سکا۔ نماز کے اوقات اس کی مثال ہے۔ اللہ تعالیٰ نے اپنے نبی ﷺ کو زوالِ سورج کے بعد نمازِ ظہر کی اقامت کا حکم دیا تو جب مدینہ میں زوال ہو جائے گا۔ مدینہ والوں کے لئے نمازِ ظہر کا وقت ہو گیا لیکن مدینہ سے مغرب والوں کے لئے ابھی نماز ظہر کا وقت نہیں ہوا جب تک کہ ان کے ہاں زوال نہ ہو۔ اسی بنا پر اہلِ مشرق فجر، ظہر، عصر، مغرب یہ تمام نمازیں اہل مغرب سے پہلے ادا کرتے ہیں کہ سببِ نماز ان کے ہاں پہلے متحقق ہو جاتا ہے۔ اسی طرح رسول پاک ﷺ کے اس فرمان کو سمجھا جائے۔ ’’دیکھ کر روزہ رکھو اور دیکھ کر افطار کرو۔‘‘ 

کبھی ایسا بھی ہوتا ہے کہ مثلاً مکہ اور مدینہ میں چاند نظر آگیا مگر اس وقت کسی علاقہ میں  دِن ہو گا اس وقت ان کو روزہ رکھنے کا حکم کس طرح دے سکو گے؟ اس تفصیل سے معلوم ہوا کہ اختلافِ مطالع کا اعتبار ضروری ہے۔ جیسا کہ کئی علماء نے اس پر اجماع کا دعویٰ بھی نقل کیا ہے۔ 

تیسری حدیث: 

المُصنّف میں امام ابن ابی شیبۃ نے یہ باب (عنوان) قائم کیا ہے۔ ’’اس بات کا بیان کہ ایک مقام پر لوگ چاند دیکھ لیں۔ لیکن دوسری جگہ نظر نہ آئے۔‘‘ اس کے ذیل میں یہ حدیث دی ہے۔ 

حدثنا ابن ادريس عن عبد الله بن سعيد قال ذكروا بالمدينة روية الھلال وقالوا ان اھل استاده قد رأوه فقال القاسم وسالم ما لنا ولاھل استاده۔ 

عبد اللہ بن سعید فرماتے ہیں مدینہ میں چاند دیکھنے کی بات چیت لوگوں میں ہوئی اور کہا کہ اہلِ ’’استارہ‘‘ نے چاند دیکھ لیا ہے تو قاسم اور سالم نے فرمایا ہمارا اہلِ ’’استارہ‘‘ سے کیا تعلق اور واسطہ؟‘‘ 

ائمہ و محققینِ احنافؒ کے اقوال: 

اس بارے میں احناف کے ائمۂ کبار اور علمائے محققین کے اقوال بھی ملاحظہ فرمائیں۔ 

صاحب تجرید لکھتے ہیں۔  ’’مطالع کے اختلاف کی وجہ سے چاند کے احکام میں اختلاف ہو جاتا ہے۔ 
مفتی ابو السعود شرح مراقی الفلاح میں کہتے ہیں۔ ’’صاحبِ تجرید کا نظریہ زیادہ قرینِ صحت ہے۔ اس لئے کہ سورج کی شعاعوں سے چاند کا جدا ہونا مختلف اقطارِ عالم کے اعتبار سے مختلف ہوتا ہے۔ یہ بات علم الافلاک والہیئات سے بھی ثابت ہے۔ مطلع کے اختلاف کے لئے کم سے کم ایک ماہ کی مسافت سفر ہے جیسا کہ الجواہر میں ہے۔ (انتہی ملخصاً) 
تاتار خانیہ میں ہے ’’اگر ایک شہر والے چاند دیکھ لیں تو کیا وہ کل بلاد کو لازم ہو گا؟ اس بارے میں مشائخ کا اختلاف ہے بعض کہتے ہیں لازم نہیں بلکہ ہر شہر والوں کے لئے ان کی اپنی ہی رویت معتبر ہے۔‘‘ 
زیلعی شرح الکنز میں لکھتے ہیں۔ ’’اکثر مشائخ کا خیال ہے کہ اختلافِ مطالع کا کوئی اعتبار نہیں مگر زیادہ صحیح یہ ہے کہ اعتبار ہے اس لئے کہ ہر قوم اسی کی مخاطب ہے جو ان کے ہاں ہے اور سورج کی شعاعوں سے چاند کا جدا ہونا مختلف اقطار کے اعتبار سے مختلف ہو جاتا ہے۔ اور اختلافِ مطالع کے اعتبار پر وہ حدیثِ کریب دلیل ہے جو صحیح مسلم میں ہے۔‘‘ (یہ حدیث پہلے گزر چکی ہے، ملاحظہ فرما لی جائے) 
’’مختارات نوازل‘‘ میں ہے۔ ایک شہر والوں نے چاند دیکھ کر انتیس روزے رکھے اور دوسرے شہر والوں نے چاند دیکھ کر تیس روزے رکھے اور دونوں کا مطلع ایک ہے تو اول الذکر ایک دن کے روزہ کی قضا دیں۔ اور اگر مطالع کا اختلاف ہے تو پھر قضا نہیں ہے۔‘‘ 
ابن عابدین فرماتے ہیں۔ ’’معلوم ہونا چاہئے کہ مطالع کے مختلف ہونے میں بایں معنی کوئی نزاع نہیں کہ دو شہروں کے درمیان اتبا بُعد ہو کہ ایک بلدۃ میں ایک رات چاند طلوع ہو اور دوسرے میں نہ ہو۔ اس طرح سورج کے مطلع میں بھی اختلاف ہوتا ہے۔ چاند کا سورجکی شعاعوں سے دور ہونا مختلف علاقوں کے اعتبار سے مختلف ہوتا ہے۔ مشرق میں سورج کے زوال سے یہ لازم نہیں کہ مغرب میں بھی زوال ہو چکا ہے۔ یہی حساب اس کے طلوع اور غروب کا ہے۔ بلکہ جوں ہی سورج ایک درجہ حرکت میں آئے گا (نظر بظاہر) تو یہ کسی قوم کے لئے صبح صادق کا وقت ہو گا اور کسی کے لئے طلوع شمس کا، کہیں غروب ہو گا اور کہیں آدھی رات۔ جیسا کہ زیلعی میں ہے۔ اور اختلافِ مطالع کے اعتبار کے لئے ایک ماہ یا زیادہ کی مسافت ضروری ہے (القہستان عن الجواہر) البتہ اعتبارِ مطالع میں اس لحاظ سے اختلاف کیا کہ مطالع کا اعتبار کیا جائے اور ہر قوم پر انہیں کے مطلع کے احکام نافذ ہوں اور کسی کے لئے دوسروں کے مطلع کے مطابق عمل کرنا لازم نہ ہو یا ان دونوں کے اختلافِ مطالع کا اعتبار ہی نہ کیا جائے بلکہ جہاں پہلے رویت ہو جائے، اس کے مطابق عمل کرنا ضروری ہو حتیٰ کہ مغرب میں جمعہ کی رات کو چاند نظر آجائے اور مشرق میں ہفتہ کی رات کو تو مشرق والوں پر مغرب والوں کی رویت کے مطابق عمل کرنا واجب ہو۔ بعض لوگ پہلے نظریے کے قائل ہیں اور اسی پر امام زیلعیؒ اور صاحب الفیض نے اعتماد کیا ہے۔ شوافع کے ہاں بھی یہی صحیح ہے۔ اس لئے کہ ہر قوم اسی کی مخاطب ہے جو ان کے ہاں ہے۔ جس طرح کہ اوقاتِ نماز کا معاملہ ہے۔ ’’الارر‘‘ میں اسی کی تاکید ہے اور اسی اعتبار سے وہ کہتے ہیں کہ عشا اور وتر اس پر واجب نہیں۔ جس سے ان کے اوقات مفقود ہو جائیں۔ زیلعی شارح الکنز نے کہا اختلافِ مطالع کا عدم اعتبار قریب قریب کے شہروں میں ہے دور والوں میں نہیں۔ تجرید القدوری میں اسی طرح ہے اور جرجانی نے بھی یہی کہا ہے۔ 
مرعاۃ المفاتیح شرح مشکوٰۃ المصابیح کے مؤلف رقمطراز ہیں۔ میرے خیال میں زیلعی کا قول تسلیم کیے بغیر چارہ نہیں ورنہ کہیں عید ستائیسویں دن ہو گی کہیں اٹھائیسویں اور کہیں اکتیس اور بتیس کو۔ بلاد قسطنطنیہ کا چاند کبھی کبھی ہمارے چاند سے دو دن پہلے ہو جاتا ہے۔ ہم نے اپنے چاند کے اعتبار سے روزہ رکھا اور بعد میں بلاد قسطنطنیہ کی اطلاع آجائے تو عید پہلے کرنی پڑے گی یا ادھر کا کوئی آدمی عید سے پہلے ہمارا پاس آجائے تو اس کی عید متاخر ہو جائے گی۔ 

نیز مرعاۃ المقاتیح میں ہے محققینِ حنفیہ، مالکیہ اور عام شافعیہ کا خیال ہے کہ اگر دو شہروں میں اتنی مسافت ہے کہ ان کا مطلع مختلف نہیں ہے۔ جیسا کہ بغداد اور بصرہ تو ایک شہر میں رویت کی وجہ سے دوسرے شہر والوں پر روزے لازم ہو جائیں گے اور اگر ان کے مابین اتنی دوری ہے جیسا کہ عراق اور حجاز میں ہے تو ہر شہر والوں کی رویت ان کے اپنے لئے ہے۔ 
علامہ عبد الرحمان مبارک پوریؒ شارح جامع ترمذی لکھتے ہیں جن بلاد میں اختلافِ مطالع نہیں ہے وہاں ایک کی رویت دوسرے شہر والوں کے لئے لازم ہے۔ امام ابو حنیفہؒ سے ایک روایت یہی ہے۔ صاحبِ ’بدائع‘ لکھتے ہیں یہ اس وقت ہے جب کہ مسافت اتنی ہو کہ مطلع مختلف نہ ہو اور اگر زیادہ بُعد ہو تو ایک بلدہ والوں کے احکام دوسرے بلدہ والوں پر لاگو نہیں ہوں گے۔ اس لئے کہ بہت دوری کی وجہ سے مطالع مختلف ہو جاتے ہیں جیسا کہ سورج کا مغرب مختلف ہوتا ہے تو ہر ایک پر اس کے اپنے مغرب کا اعتبار کیا جاتا ہے۔‘‘ انتہی۔ 
شیخ مرتضیٰ (زبیدی) شرح الاحیاء میں کہتے ہیں۔ ’’مطالع کا اختلاف ثابت ہے۔ شرقی بلاد میں رات پہلے آتی ہے اور غربی میں بعد کو، اگر دونوں کا مطلع ایک ہے تو ہر ایک کی رویت دوسرے کی رویت کو مستلزم ہے۔ اور اگر مطلع مختلف ہے تو مشرق کی رویت سے مغرب کی رویت لازم ہے مگر مغرب کی رویت سے مشرق کی رویت لازم نہیں۔ حدیث کریب کا مطلب بھی یہی ہے۔‘‘ 
ابن عابدین نے اپنے رسالہ ’تنبیہ الغافل والوسان علی احکامِ ہلالِ رمضان‘ میں یہ تصریح فرمائی ہے۔ 

معلوم ہونا چاہئے کہ چاند کے مطالع میں مختلف اقطار و بلاد کے لحاظ سے اختلاف ہوتا ہے۔پس کہیں چاند نظر آجاتا ہے کہیں نہیں۔ جس طرح سورج کے مطالع مختلف ہیں، کسی شہر میں سورج طلوع ہوتا ہے (یعنی صبح ہوتی ہے) تو دوسرے کسی شہر میں ابھی رات ہی ہوتی ہے۔ یہ باتیں کتب ہیئت میں محقق اور روز مرّہ کا مشاہدہ ہیں۔ 
محقق ابن حجر (مکی) کے فتاویٰ میں ہے۔ ’’سبکی اور آسنوری نے تصریح کی ہے کہ مطالع جب مختلف ہوں تو مشرقی بلد میں رُویت ہلال سے مغربی بلد کی رُؤیت لازم ہے اس کا برعکس نہیں کہ مغرب کی رویت سے مشرق میں رُؤیت لازم ہو۔ کیونکہ مشرق میں رات پہلے آتی ہے اور اگر مطلع ایک ہی ہے تو ہر ایک کی رویت سے دوسروں کی رویت لازم ہے۔ اسی لئے علماء کی ایک جماعت کا فتویٰ ہے کہ اگر دو  بھائی زوال کے وقت فوت ہو جائیں ایک مشرق میں ہے اور دوسرا مغرب میں۔ مغربی مشرقی کا وارث ہو گا اس لئے مشرقی کی موت پہلے واقع ہوئی ہے۔ عام اوقات میں جب یہ بات محقق ہے تو چاند کے بارے میں بھی ایسا ہی سمجھ لیجئے۔ نیز ایسا ہو سکتا ہے کہ مشرق میں چاند سورج کے نہایت قریب ہو اور سورج کی شعاعوں کی وجہ سے نظر نہ آسکے۔ مغرب میں سورج دیر سے غروب ہو گا تو اس اثناء میں چاند بھی سورج سے دور ہو چکا ہو گا اس لئے وہاں نظر آئے گا (آگے لکھتے ہیں) چاند کا سورج کی شعاعوں سے دور ہونا مختلف علاقوں کے اعتبار سے مختلف ہوتا ہے۔ مشرق میں سورج کا زوال ہو تو مغرب میں لازم نہیں ہے۔ اسی طرح طلوع اور غروب کا معاملہ ہے۔ سورج جوں ہی ایک درجہ حرکت کرے گا (نظر بظاہر) تو یہ کسی قوم کے لئے صبحِ صادق بنائے گا اور کہیں دوسروں کے لئے دن ہو چکا ہو گا اور کہیں غروب ہو گا اور کسی جگہ آدھی رات کا وقت۔‘‘ 
مروی ہے کہ ابو موسیٰ ضریر الفقیہ مؤلف المختصر اسکندریہ آئے تو ان سے یہ مسئلہ دریافت کیا گیا کہ اگر ایک شخص منارۂ اسکندریہ پر چڑھ جائے اور وہ شہر والوں سے بعد تک سورج کو دیکھتا رہے تو کیا وہ افطار کر سکتا ہے؟ ابو موسیٰ نے جواب دیا ’’نہیں البتہ شہر والے افطار کر سکتے ہیں کہ ان کے ہاں غروب ہو چکا ہے۔‘‘ 
شیخ نجیت المطیعی اپنے رسالہ ’’ارشاد اہل الملۃ الی اثبات الاہلۃ میں لکھتے ہیں۔ 
واضح رہے کہ مطالع کے مختلف ہونے میں کسی کا اختلاف نہیں ہے کہ یہ مشاہد اور ثابت شدہ بات ہے۔ دیگر امور کی طرح اس بارے میں بھی شرع عقل کے مطابق ہے۔ دیکھئے شریعت نے کئی احکام کی بنا اختلافِ مطالع پر رکھی ہے۔ نماز اور حج کے اوقات کو ہی لے لیجئے۔ حج میں اہل مکّہ کے مطلع کا اعتبار کیا گیا ہے۔ مواریث میں تقدیم و تاخر کا اعتبار بھی اسی طور پر کیا گیا ہے کہ پہلے موت کس کو آئی ہے۔ یہ تمام مسائل متفق علیہ ہیں۔ اختلافِ مطالع کے تسلیم کے بعد البتہ اس میں اختلاف ہوا کہ رمضان و شوال کے چاند میں اس کا اعتبار کیا جائے یا نہ؟ واقع اور نفس الامر کو دیکھا جائے تو تم پاؤ گے اختلاف مطالع اور ضروری اور بدیہی ہے اور اس اختلاف کی وجہ سے اوقات کا اختلاف متحقق ہوتا ہے بعض ایسے علاقے ہیں جہاں سورج دو ماہ یا تین ماہ ظاہر ہوتا ہے اور قطبی جہت میں ایسے بھی ہیں جہاں چھ ماہ سورج ظاہر ہوتا ہے چھ ماہ نہیں تو کیا یہ ممکن ہے کہ جب اہلِ مصر نے ان کے غروب کے وقت رمضان کا چاند دیکھ لیا تو انہیں اہل مصر کی رویت کی وجہ سے روزہ رکھنے کا مکلف قرار دیا جائے۔ اسی طرح ہمارے اور امریکہ کے اوقات میں بھی بہت اختلاف ہے۔ کیا ہم انہیں اہلِ مصر کی رُؤیت کی وجہ سے غروب کے فوراً بعد روزہ رکھنے کا مکلف قرار دے سکتے ہیں؟ نہیں اس لئے نہیں کہ یہ وقت ان کے ہاں صبح کے طلوع کا ہو گا یا سورج نکلنے کا۔ خلاصہ یہ ہے کہ اختلاف مطالع کا اعتبار نہ کرنا عقل اور نقل دونوں کے خلاف ہے۔ 

یہ تمام تصریحات محققین ائمۂ حنفیہ کی ہیں جن سے معلوم ہو جاتا ہے کہ ان سب کے نزدیک اختلافِ مطالع کا اعتبار ضروری ہے یعنی ایک علاقے کی رویت دوسرے شہر کے لئے کافی نہیں۔ الایہ کہ دونوں کا مطلع ایک ہو۔ اگر چاند مغرب میں نظر آجائے جیسے ’اندلس‘ والے دیکھ لیں تو ان کی رویت سے مشرق میں رویت لازم نہیں جیسے مکہ وغیرہ ہیں اس لئے کہ سورج ان کے سامنے سے گزرا تھا تو چاند اس کی شعاعوں میں منفصل ہو جائے گا اور رویت ممکن ہو جائے گی اور پھر اس سے بھی آگے کے لئے چاند اور بھی نمایاں ہوتا چلا جائے گا۔ اس کا الت نہیں ہوتا پس مکہ مکرمہ میں چاند دیکھ لیا جائے تو مغرب میں ضرور دیکھا جائے گا اگر کوئی مانع حائل نہ ہو۔ 

ہلال کا لغوی مفہوم: 

ہلال ظاہر ہونے والی چیز کو کہتے ہیں اور چاند کے دیکھنے کے وقت اونچی آوازیں اٹھنا بھی اس کا معنی ہے۔ استھل الصبی کا مطلب ہے بچہ نے اونچی آواز کی۔ اھلال بالحج اونچی آواز سے تلبیہ کہنا۔ چاند دیکھ کر اونچی آواز سے لا اله الا الله کہنا۔ کبھی کبھی ہلال شہر (ماہ) کے معنی میں اور شہر (ماہ) ہلال کے معنی میں بھی عربی میں مستعمل ہے۔ اھل الھلال۔ استھل۔ اھللناہ۔ استھلناہ اس کے استعمالات ہیں۔ یہ اکثر اہلِ لغت کا بیان کردہ مفہوم ہے۔ 

شمر کہتا ہے استھل الھلال مبنی للفاعل چاند کے معنی میں اور مبنی للمفعول ماہ کے معنی میں جیسا کہ ایک شاعر کہتا ہے۔ 

شھر مستسھل بعد شھر 


وحول بعدہ حول جدید

استھل تبیین کے معنی میں بھی آتا ہے۔ اس کا استعمال اصل میں اھللنا عن لیلة كذا درست ہے۔ انتہی۔ 

شیخ الاسلام ابن تیمیہؒ فرماتے ہیں۔ ’’ہلال۔ ظہور اور رفع الصوت کے معنی میں ہے اس لئے جب تک اہلِ زمین کے لئے اس کا ظہور نہ ہو تب تک اس کے آسمان پر طلوع ہونے کا کوئی اعتبار نہ ہو گا۔ باطناً نہ ظاہراً۔ انسانوں کے فعل (اسے دیکھنا اور عادۃ کہنا کہ یہ چاند ہے) سے اس کو ہلال نام دیا گیا ہے جب تک انسان نہ دیکھ لیں ہلال نہیں بنے گا۔ ایک یا دو آدمی دیکھتے ہیں مگر یہ کسی کو بتاتے نہیں تو بھی ہلال نہیں ہوا۔ اس لئے کوئی حکم شرعی نافذ نہیں ہو گا جب تک وہ اس کی خبر نہ دیں۔ تو ان کا خبر دینا ہی ہلال ہے جس سے رفع صوت کا مفہوم پایا گیا۔‘‘ اس سے واضح ہو گیا کہ ہلال میں ظہور اور نمایاں ہونے کا معنی ہے۔ ظاہر اور نمایاں ہونے سے قبل ہلال نہیں۔ پس اہل مشرق اہل مغرب کی رویت سے نہ روزے رکھیں نہ افطار کریں اس لئے کہ مشرق میں ہلال ہے ہی نہیں کہ ان کے سامنے ظاہر نہیں ہوا۔ 

محققین مالکیہ کے اقوال: 

ابن عبد البرؒ التمہید میں لکھتے ہیں۔ ’’علماء کا اجماع ہے کہ بہت دور کے شہروں میں ایک دوسرے کی رؤیت کا اعتبار نہیں کیا جائے گا۔ جیسا کہ خراسان اور اندلس میں دوری ہے اس لئے کہ ہر علاقہ کا ایک مخصوص حکم ہے جو اسی سے مخصوص ہے، ہاں جو شہر قریب قریب ہیں ان کے لئے ایک ہی رویت کافی ہو گی۔‘‘ 

نیز انہوں نے کہا۔ ’’چاند کی خبر بطور حکم ہو یا دو عادل گواہوں کے دیکھنے کی ہو یا کسی بھاری جماعت کے دیکھنے کی بہر صورت قریبی بلاد ہی کے لئے معتبر ہے۔ بہت دور کے لئے نہیں۔ ابن عرفہ نے اِسی کو پسند کیا ہے۔ 

ابن البناء کہتے ہیں۔ ’’میرے والد نے ابو محمد بن بکر الفاسیؒ سے متعلق بتلایا کہ ان سے یہ سوال کیا گیا۔ اسکندریہ کی رؤیت سے ہم روزے رکھیں انہوں نے جواب دیا ’’نہیں‘‘ قریب کی رویت کی وجہ سے تو روزے ہو سکتے ہیں دور کی رؤیت سے نہیں۔ محمد بن سابق کا قول ہے اہلِ قیروان مکہ اور مدینہ اور ان جیسے دیگر دور کے شہروں کی رویت سے روزے نہ رکھیں یہ مسئلہ اجماعی ہے۔ نیز ابن البناء کہتے ہیں غسانی اور حربی ابن عباس کی مذکور حدیث میں یہ الفاظ زیادہ ذکر کرتے ہیں کہ اہل نجد نے رسول اللہ ﷺ کو خبر دی کہ ان کی رویت اہلِ مدینہ سے ایک دن پہلے ہے۔ آپ نے فرمایا ہر شہر والوں کے لئے انہیں کی رؤیت ہے۔ 
شیخ محمد بن عبد الوہاب بن عبد الرزاق ’’خلاصہ العذب الزلال فی مباحث رؤیتہ الہلال‘‘ میں یہ تصریح کرتے ہیں کہ ابن رشد نے ’’ہدایہ‘‘ میں کہا۔ علماء کا اجماع ہے کہ ایک دوسرے سے بہت دوری پر واقع علاقوں میں اس کی رعایت نہ کی جائے۔ 
ابن جزی ’’القوانین‘‘ میں لکھتے ہیں۔ ’’امام شافعی کے نزدیک ایک شہر والوں کی رویت سے دوسرے شہروں میں حکم نافذ ہو جائے گا۔ ابن ماجشون اس کے خلاف ہیں البتہ دور دراز مسافت پر واقع اطراف میں اس کا اعتبار نہ ہو گا۔ جیسا کہ اندلس اور حجاز میں۔‘‘ 
ابن البناء کہتے ہیں۔ ’’محمد بن نسیم نے کتاب المواقیت میں کہا ہے کہ اس بارے میں علماء کے درمیان اختلاف نہیں کہ بُعد مسافت کا اعتبار کیا جائے۔ جو شخص علی الاطلاق رویت کا حکم سب کے لئے ثابت کر دیتا ہے مسافت قریب اور مسافت بعید کا فرق کیے بغیر وہ بُری تعلیم دے رہا ہے اور اس کا یہ فیصلہ چاند کے وجود سے متعلق حکمتِ الٰہی سے ناواقفیت کا نتیجہ بھی ہے اور انسانوں کے لئے اللہ کے احکام کے مخالف بھی۔ 
ہدایۃ المجتہد میں ابن رشد کہتے ہیں کیا کسی شہر والوں پر واجب ہے کہ دوسرے شہر والوں کی رؤیت کو اپنا لیں۔ یا ہر شہر میں الگ الگ رویت کا حکم ہے۔ اس میں اختلاف ہے ابن القاسم اور مصری امام مالکؒ سے روایت کرتے ہیں کہ جب کسی شہر والوں کو معلوم ہو جائے کہ فلاں شہر میں چاند دیکھا گیا تھا تو یہ ایک دن کا روزہ قضا کریں۔ امام شافعی اور امام احمد نے بھی یہی کہا ہے۔ مدینہ والے امام مالک سے روایت کرتے ہیں کہ چاند دیکھنے کی خبر سے دوسروں پر رویت کا حکم لازم نہیں ہوتا۔ الآیہ کہ ’’امام‘‘ لوگوں کو اس پر آمادہ کر رہا ہو۔ ابن ماجشون اور مغیرہ اصحابِ مالک میں یہی مذہب رکھتے ہیں۔ اور مالکیوں کا اس پر اجماع ہے۔ کہ بہت دوری پر واقع علاقوں میں ایک دوسرے کی رؤیت کی رعایت نہیں کی جائے گی جیسا کہ اندلس اور حجاز میں۔ انتہی۔ 
امام قرطبیؒ تفسیر میں لکھتے ہیں۔ کسی شخص نے خبر دی کہ فلاں شہر میں چاند نظر آگیا یا تو وہ شہر قریب ہو گا یا دور۔ اگر قریب ہے تو حکم ایک ہی ہے اور اگر دور ہے تو ہر شہر کے لئے ان کی اپنی رویت کا اعتبار ہے۔ 
عکرمہؒ، سالمؒ، قاسمؒ سے بھی یوں ہی مروی ہے۔ ابنِ عباسؓ نے بھی ایسا ہی کہا ہے۔ اسحٰق کا مسلک بھی یہی ہے۔ امام بخاریؒ نے بھی اپنی صحیح کے باب لاھل کل بلد رؤیتھم میں اسی طرف اشارہ فرمایا ہے۔ ابنِ عباسؓ کے مقولہ ھکذا امرنا رسول اللہ ﷺ کی وضاحت کرتے ہوئے قرطبیؒ فرماتے ہیں ۔
’’ہمارے علماء نے کہا ہے کہ ابنِ عباسؓ نے یہ کہہ کر تصریح کر دی ہے کہ یہ مرفوع حدیث ہے۔ اور یہ دلیل ہے اس بات پر کہ شام اور حجاز جتنے دور کے علاقوں میں ہر شہر والے اپنی اپنی رؤیت پر عمل کریں۔ الا یہ کہ مسلمانوں کا امام اعظم لوگوں کو دوسرے علاقہ کی رویت ماننے پر آمادہ کرے تو اس کی مخالفت جائز نہیں ہے۔‘‘
ابن العربی نے کہا ابن عباسؓ کے اس قول کی تفسیر میں اختلاف ہے۔ بعض کہتے ہیں اس نے رد کیا کہ یہ خبر واحد تھی۔ بعض کہتے ہیں اس لئے رد کیا کہ دونوں علاقوں میں اختلاف مطالع کا تھا اور یہی صحیح ہے اس لئے کہ کریبؓ نے گواہی روایت نہیں کی بلکہ شہادت پر مبنی ایک فیصلے کی خبری دی ہے۔ اور بلا اختلاف ایک فراد کی خبر بھی مقبول ہے۔ اس کی ایک نظیر یہ بھی ہے کہ ’’اغات‘‘ میں جمعہ کی رات چاند نظر آجائے اور اشبیلیہ میں ہفتہ کی رات تو ہر ایک کی رؤیت ان کے اپنے لئے ہو گی۔ اس لئے کہ سہیل ستارہ رہ اغمات میں منکشف ہوتا ہے اشبیلیہ میں نہیں۔ معلوم ہوتا ہے کہ دونوں کا مطلع مختلف ہے۔ 
خلاصۃ العذب الزلال میں ہے۔ قرانی نے ’’الفروق‘‘ میں کہا چاند کی رؤیت میں اختلاف اس لئے ہو جاتا ہے کہ مشرقی بلاد میں چاند شعاعوں میں ہوتا ہے۔ جوں جوں سورج مغرب میں جائے گا چاند شعاعوں سے نکل جائے گا اور اہل مغرب اسے دیکھ لیں گے۔ اہل مشرق اسے پھر دوسری رات دیکھ سکیں گے۔ یہ ایک بدیہی بات ہے۔ رؤیت چاند میں اختلاف کا یہ ایک سبب ہے۔ اور بھی اسباب ہوتے ہیں جیسا کہ علم ہیئت میں مذکور ہے (انتہی) 
نیز کہا صحیح یہ ہے کہ اختلاف مطالع کا اعتبار کیا جائے۔ جو لوگ اعتبار نہیں کرتے وہ برا کرتے ہیں۔ 
قرانیٔ الفروق‘ میں مزید لکھتے ہیں۔ ’’یہ بات متفق علیہ ہے کہ آفاق کے اختلاف سے نماز کے اوقات میں اختلاف وقوع پذیر ہوتا ہے۔ ہر قوم کے لئے ان کی اپنی فجر اور ان کے زوال کا اعتبار ہے۔ اسی طرح چاند کے بارہ میں بھی ہونا چاہئے اس لئے کہ مشرقی بلاد میں جب چاند شعاعوں میں ہوتا ہے اور سورج چاند کے ساتھ مغربی جہت میں حرکت پذیر ہوتا ہے تو اس وقت سورج کے اُفق مغرب تک پہنچتے ہی چاند شعاع سے نکل آتا ہے پس اسے اہلِ مغرب دیکھ لیتے ہیں اور اہلِ مشرق نہیں دیکھ پاتے۔ یہ بھی اعتبار اختلاف مطالع کے اسباب میں سے ایک سبب ہے، اس کے علاوہ اور بھی اسباب ہیں جو علم ہیئت میں مذکور ہیں جن کا ذِکر یہاں غیر ضروری ہے، یہاں میں نے وہی سبب بیان کیا ہے جو قریب الفہم ہے۔ جب یہ بات ہے کہ چاند آفاق کے مختلف ہونے کے ساتھ طلوع و غروب میں مختلف ہو جاتا ہے تو ہر علاقہ کے لئے اس کی اپنی ہی رویت متبر ہو گی، جس طرح ہر قوم کی اپنی فجر اور دیگر اوقاتِ نماز ہیں۔ یہی بات صحیح اور صواب ہے اور ایک جگہ کی رویت سے تمام اقالیم میں روزوں کو ضروری قرار دینا قواعد اور اولّہ کی رُو سے صحیح نہیں ہے۔ 

ابن الماجشون نے کہا۔ ’’شہادت کی بنا پر حکم اس شہر والوں کے لئے ہو گا جس میں شہادت ہوئی الآیہ کہ سلطانِ اسلام کے ہاں شہادت متحقق ہو اور وہ تمام لوگوں پر حکم لازم کر دے تو سب پر حکم ثابت ہو جائے گا کیونکہ اس کے حق میں تمام بلاد ایک بلاد کے حکم میں ہیں کہ اس کا حکم کل بلاد میں نافذ ہے (بحوالہ عون المعبود شرح السنن لابی داؤد) یہ مالکی ائمۂ محققین کے اقوال ہیں جن سے ثابت ہوتا ہے کہ ہر شہر کے لئے وہیں کی رویت کا اعتبار ہے جب کہ دونوں میں دوری ہو۔ جیسا کہ کُریب مولیٰ ابن عباس کی حدیث دلالت کرتی ہے۔ اور ابنِ عباسؓ کا یہ فرمان بھی کہ ’ہم روزے چاند کو دیکھ کر ہی رکھیں گے یا پھر تیس دن کی گنتی پوری کریں گے۔ اسی طرح ہمیں رسول اللہ ﷺ نے حکم دیا ہے۔ اس میں صراحت ہے کہ اہلِ مدینہ اہل شام کی رویت پر عمل نہیں کرتے کہ ان کے درمیان دوریٔ مسافت ہے۔ رسول اللہ ﷺ کا حکم ہے۔ ’’چاند دیکھ کر روزہ رکھو، دیکھ کر افطار کرو۔‘ اِسی طرح آپ ﷺ نے فرمایا۔ ’نہ روزہ رکھو حتیٰ کہ دیکھ لو اور نہ افطار کرو یہاں تک کہ دیکھ لو۔‘‘ یہ بھی صریح ہے کہ روزہ اور افطار تب واجب ہوں گے جب کہ ان کا سبب چاند کو دیکھنا ثابت ہو جائے۔ نماز کے اوقات اس کی نیر ہیں۔ صبح کی نماز صبح صادق کے وقت ہو گی، ظہر، زوالِ سورج کے بعد۔ عصر جب ہر چیز کا سایہ اس کی مثل ہو جائے۔ مغرب جب سورج غروب ہو جائے۔ عشاء جب سرخ شفق غائب ہو جائے۔ کیا یہ کہا جا سکتا ہے کہ جب مدینہ یا مکہ میں نماز کا وقت ہو جائے تو تمام بلاد میں یہ حکم ثابت ہو جائے گا؟ کوئی بھی مسلمان ایسا نہیں کہتا۔ چاند کا حکم بھی اسی طرح ہے۔ ہر شہر والوں کے لئے ان کی رویت ہے۔ بالخصوص جب کہ دو شہروں میں اتنی دوری ہو کہ ایک میں رؤیت ہو جائے تو دوسرے شہر والوں کے لئے چاند دیکھنا ممکن ہی نہ ہو۔ ایک واضح بات ہے جسے ائمۂ علماء نے ثابت کیا ہے۔ جیسا کہ مذکور ہوا۔ 

شوافع علمائے محققین کے اقوال: 

امام نوویؒ شرح المہذب میں لکھتے ہیں جب ایک شہر میں رمضان کا چاند دیکھ لیا جائے اور دوسرے کسی شہر میں نظر نہ آئے تو دونوں اگر قریب قریب ہیں تو ایک شہر کے حکم میں ہوں گے۔ بلا اختلاف دوسرے شہر والوں پر روزہ واجب نہیں ہو گا۔ مصنف مہذّب (ابو اسحٰق شیرازی) بھی شیخ ابو حامد الہند نجی اور دوسرے علماء کا یہی فیصلہ ہے العبدری، الرافعی اور اکثریت نے اسی کو صحیح قرار دیا ہے، ہے بھی یہی نظریہ درست۔ اس لئے کہ اگر شہر دور دور ہیں تو ہر ایک کی رویت ان کے اپنے لئے ہی ہے۔ کیونکہ مختلف بلاد میں طوالع اور غوارب مختلف ہوتے ہیں۔ ہر قوم اپنے مطلع اور مغرب کے احکام کی مخاطب ہے۔ دیکھئے فجر کا طلوع ایک بلد میں پہلے ہوتا ہے اور کسی جگہ بعد میں تو وہاں کے ساکنین کے لئے ہر بلد کا طلوع و غروب ہی معتبر ہوتا ہے۔ اسی طرح چاند کا معاملہ ہے۔ انتہی۔ 

ابن المنذر نے یہ نظریہ (عدم العمل برویۃ بلد آخر) عکرمۃؓ، قاسم، سالم، اسحٰق بن راہویہ سے بیان کیا ہے۔ اور امام ترمذی نے اہل العلم کا یہی فیصلہ بتایا ہے اور دوسرا کوئی مسلک بیان نہیں کیا۔ 

قُرب۔ بُعد شہر کیا ہے جس سے رؤیت کے احکام مختلف ہوتے ہیں: 

اہلِ عراق، امام صیدلانی اور شوافع کہتے ہیں۔ دوری یہ ہے کہ مطالع مختلف ہوں۔ جس طرح حجاز، عراق اور خراسان میں ہے اور قریب ہونا یہ ہے کہ مطلع مختلف نہ ہو جس طرح بغداد، کوفہ، رے اور قزوین میں۔ امام نوویؒ نے الروضۃ، المنہاج اور شرح المہذب میں اسے صحیح کہا ہے۔ اور (ملی نہایۃ المحتاج شرح المنہاج میں کہتے ہیں۔ جب ایک شہر میں چاند دیکھ لیا جائے تو اس کے قریبی شہر میں حکم نافذ ہو جائے گا جس طرح بغداد کوفہ ہیں۔ کہ یہ دونوں ایک بلدہ کے حکم میں ہیں۔ دُور کے شہروں میں حکم نافذ نہ ہو گا جیسا کہ حجاز اور عراق کے علاقوں میں دوری ہے۔ صحیح تر بات یہی ہے اور دوسرا خیال یہ ہے کہ بعید میں بھی حکم نافذ ہو گا اور بعید کا معیار ان کے نزدیک مسافتِ قصر ہے۔ مصنف (نوویؒ) نے شرح مسلم میں اسی کو صحیح کہا ہے اس لئے کہ شرح کے بہت سے احکام اس سے متعلق ہیں اور یہ بھی کہا گیا کہ بعید کا معیار مطالع کا مختلف ہونا ہے۔ انتہی۔ 

میں کہتا ہوں اور یہی زیادہ صحیح ہے (واللہ اعلم) کیونکہ چاند کے مسائل کا مسافت قصر سے کوئی تعلق نہیں۔ نیز اس لئے بھی کہ کُرَیب کی روایت میں ہے کہ میں نے شام میں چاند دیکھا پھر میں مدینہ آیا۔ تو ابنِ عباسؓ نے کہا تم نے چاند کب دیکھا ہے میں نے کہا جمعہ کی رات کو انہوں نے کہا۔ ہم نے ہفتہ کی رات کو چاند دیکھا ہے۔ ہم اس کے مطابق روزے رکھ کر گنتی پوری کریں گے۔‘‘ میں نے کہا کیا آپ حضرت معاویہؓ کی رؤیت اور ان کے روزہ رکھنے پر اکتفاء نہ کریں گے فرمایا ’نہیں‘ کہ ہمیں رسول اللہ ﷺ کا یہی حکم ہے۔ 

نیز طلوعِ فجر و شمس اور غروب پر قیاس کا تقاضا بھی یہی ہے۔ 

نیز اختلاف مطالع کی وجہ سے مناظرِ کائنات میں اختلاف رُونما ہوتا ہے اس لئے بھی اس کا اعتبار کرنا بہتر ہے۔ 

ایک سوال اور اس کا جواب: 

سوال پیدا ہوتا ہے کہ مطالع کے اعتبار میں منجمین کے فیصلہ جات اور علم الحساب پر اعتماد کرنا پڑے گا حالانکہ ان کے اقوال کا شرعیات میں کوئی اعتبار نہیں ہے۔ 

تو اس کا جواب یہ ہے کہ اصول اور امورِ عامہ میں ان کے عدمِ اعتبار سے یہ لازم نہیں کہ توابع اور امور خاصہ میں بھی ان کا اعتبار نہ کیا جائے۔ اگر ان کے فیصلہ میں اتفاق مشکوک ہے تو ان کے اختلاف کی صورت میں جو حکم ہے وہی ہو گا اس لئے کہ اصل عدم وجوب ہے۔ اور اس لئے کہ حکم کا وجوب رویت کی وجہ سے تھا اور بلد رؤیت کے ساتھ دوسرے شہر کا قرب ثابت نہ ہو سکا۔ ہاں اگر اتفاق ہو جائے کہ فلاں اور فلاں شہر ایک مطلوع میں ہیں تو ایک میں رؤیت سے دوسرے میں رویت کا فیصلہ کرنا لازمی ہو گا۔ تاج تبریزی نے کہا ہے کہ اختلافِ مطلع چوبیس فرسخ (۷۲ میل) سے کم میں ممکن نہیں ہے۔ والدؒ نے یہی فتویٰ دیا ہے۔ 

سُبکیؒ نے بھی اسی طرح فرمایا کہ اختلافِ مطلع کی صورت میں مشرقی شہر میں چاند نظر آجائے تو مغربی شہر میں چاند ضرور نظر آئے گا۔ اس کا الٹ ضروری نہیں ہے۔ سُبکی نے اس مسئلہ پر طویل بحث کی ہے۔ اسنوی اور دیگر علماء بھی اس کے مؤید ہیں۔ مگر یہ اصول وہاں سے جہاں بلاد کی جہت اور عرض میں اتحاد ہو۔ اسی وجہ سے دو شخص جو ایک دوسرے کے وارث ہیں ایک مشرق میں رہتا ہے دوسرا مغرب میں اور اپنی اپنی جگہ وہ زوال کے وقت مر جاتے ہیں، تو مغربی مشرقی کا وارث ہو گا اس لئے کہ اس کے شہر کا زوال بعد میں ہوا ہے۔ انتہی۔ 

شیخ علی بن عبد الکافی السبکی اپنی کتاب ’العلم المنشور فی اثبات الشہور‘ میں یہ تصریح کرتے ہیں، ’’ایک شہر میں چاند دیکھ کر تمام بلادِ دنیا میں لازم قرار دینا بہت کمزور بات ہے۔ اس لئے کہ حضرت عمرؓ اور دوسرے خلفائے راشدین سے یہ منقول نہیں کہ وہ چاند دیکھ کر دوسرے علاقوں میں چاند کی اطلاع دیتے تھے۔ اگر یہ حکم لازم ہوتا تو وہ ضرور ایسا کرتے کہ وہ دین سے خوب اعتناء رکھتے تھے۔ علاوہ ازیں ہم دیکھتے ہیں کہ بعض بلاد میں چاند ایسے وقت میں نظر آتا ہے کہ دوسرے بلاد میں دیکھنا ممکن ہی نہیں ہوتا جیسا کہ ہمیں یہ قطعی علم ہے کہ سورج بعض جگہ پہلے غروب ہو جاتا ہے۔ یہی حال طلوع، زوال، فجر اور غیابِ شفق کا ہے جب سورج (نظر بظاہر) حرکت میں آتا ہے تو ہر جگہ کے لوگوں کے لئے فجر بنتی ہے، کہیں زوال ہوتا ہے اور کہیں غروب تو ہر قوم کے لئے احکامِ نماز میں ان کا اپنا غروب، طلوع اور زوال معتبر ہے۔ اس پر چاند کو قیاس کر لیجئے۔ علاوہ ازیں اللہ تعالیٰ نے ہر قوم کو ان کے اپنے حالات کے مطابق مکلف بنایا ہے۔ 

حضرت عکرمہؒ، قاسمؒ، سالمؒ، اسحاقؒ اور ابن المبارکؒ سے منقول ہے وہ کہتے ہیں ہر شہر والوں کے لئے ان کی اپنی رویت کا اعتبار ہو گا۔ شیخ نے مزید کہا امام بخاریؒ نے یہ باب باندھا ہے۔ ’’باب لکل بلد رؤیتھم‘‘ لیکن میں نے صحیح بخاری کے مختلف طبع کے نسخے اور مخطوطے ملاحظہ کئے ہیں مگر مجھے یہ باب نہیں مل سکا۔ قرطبی نے بھی اس بتویب بخاری کا ذِکر کیا ہے جیسا کہ ہم مالکیوں کے اقوال کے ذیل میں بیان کر آئے ہیں۔ ہو سکتا ہے کہ شیخ سبکیؒ اور قرطبیؒ کے پاس صحیح بخاری کے نسخوں میں یہ بابموجود ہو یا پھر شیخ سبکی نے قرطبی کی تقلید کی ہو۔ ہاں! تو ایک جگہ چاند دیکھ کر تمام بلاد میں حکم لگانا اس بات کو لازم بناتا ہے کہ زمین مسطح ہے۔ جیسا کہ رافعی نے شرح الوجز میں کہا (ص ۲۷۱ جز سادس) اور یہ نظریہ ہیئت کے ماہرین کے متفقہ فیصلے کے مطابق باطل ہے وہ کہتے ہیں کہ زمین کروی ہے اور جس چیز کی بنا باطل ہو وہ خود بھی باطل ہے۔ 

شوافع میں ہمارے پیش کردہ مؤقف کے قائلین میں امام الحرمین، غزالی اور امام بغویؒ کا نام بھی آتا ہے رافعی نے اپنی شرح صغیر اور المحرر میں اسے ہی صحیح قرار دیا ہے۔ رافعی نے حاشیہ اقناع میں بھی لکھا ہے (جو شافعی مسائل فرعیہ میں ہے) چاند کی رویت نہ دیکھنے والوں کے حق میں بھی ثابت ہو جائے گی جب کہ مطلع ایک ہو یعنی غروبِ سورج و کواکب اور ان کا طلوع دونوں شہروں میں ایک وقت میں ہو لیکن اگر کسی شہر میں طلوع اور غروب پہلے ہوتا ہے دوسرے میں بعد کو۔ تو چاند نہ دیکھنے والوں پر حکم واجب نہیں۔ اس امر کا مرجع طول بلد اور عرض بلد ہے۔ مسافت قریب ہو یا بعید۔ 

ہاں بلد شرقی میں اگر رویت حاصل ہوئی  ہے تو بلادِ غربیہ میں ضرور ہونی چاہئے اس کا برعکس نہیں مثلاً مکہ مشرفہ اور مصر کو لیجئے اگر مکہ میں چاند نظر آگیا تو مصر میں لازماً نظر آئے گا مگر مصر میں نظر آنے سے لازم نہیں کہ مکہ میں بھی نظر آجائے، انتہیٰ۔ امام نوویؒ قصۂ کریب والی حدیثِ ابن عباسؓ پر بحث کرتے ہوئے لکھتے ہیں۔ اس حدیث سے صاف معلوم ہوتا ہے کہ لوگ ایک شہر میں چاند دیکھ لیں تو اس کا حکم دُور والوں کے لئے ثابت نہیں ہو گا۔ ہمارے بعض اصحاب کہتے ہیں ایک جگہ کی رویت کا حکم تمام زمین والوں کو حاوی ہو گا۔ وہ کہتے ہیں کہ ابنِ عباسؓ نے کریب کی خبر پر عمل اس لئے نہیں کیا تھا کہ شہادت ایک آدمی کے قول سے ثابت نہیں ہوتی لیکن ظاہر حدیث سے یہ واضح ہے کہ ابنِ عباسؓ نے اس بات کو اس لئے رد نہیں کیا بلکہ اس بنا پر کہ دور والوں کے لئے رؤیت کا حکم ثابت نہیں ہوتا ہے۔ 

شوافع کے اقوال اس بارے میں بکثرت ملتے ہیں ان کا استقصاء کر کے ہم طوالت نہیں کرنا چاہتے۔ بہرحال اختلافِ مطالع کی صورت میں اقوالِ ائمۂ حنفیہ، مالکیہ اور شافعیہ سے ثابت ہو گیا کہ ایک شہر کی رویت سے دوسرے شہر کے لئے رؤیت کا حکم لازم نہیں ہو گا۔ شیخ الاسلام ابن تیمیہؒ مطالع کے مختلف ہونے پر اتفاق نقل کر چکے ہیں۔ ان حالات میں یہ کیسے کہا جا سکتا ہے کہ ایک بلد میں رویت ہونے سے دنیا کے تمام مسلمانوں پر روزہ اور افطار لازم کر دیا جائے۔ رسول اللہ ﷺ کی تصریحات بھی اسی امر پر دال ہیں کہ ایک شہر کی رؤیت وہیں کے باشندوں کے لئے ہے۔ صحابہ کرامؓ، تابعین کا عمل بھی اسی پر ہے۔ ان میں سے کسی سے بھی یہ منقول نہیں کہ انہوں نے چاند دیکھ کر دوسرے علاقوں میں لکھا ہو کہ ہم نے چاند دیکھ لیا ہے لہٰذا تم ایک دن کی قضا کرو۔ اگر کبھی ایسا ہوتا تو اس مسئلہ کی عمومیت اور اہمیت کا تقاضا تھا کہ ضرور یہ نقل ہو کر ہم تک پہنچتا لہٰذا ثابت ہوا کہ دوسرے مسائل اوقات کی طرح ، اس میں بھی ہر علاقہ کے لوگ اپنی ہی رویت کا اعتبار کرتے تھے۔ 

فقہائے حنابلہ کے اقوال: 

اب علمائے حنابلہ کے اقوال بھی ملاحظہ فرما لیں۔ 

الانصاف میں ہے۔ ’’ایک شہر والے چاند دیکھ لیں تو تمام لوگوں پر روزہ لازم ہو جائے گا۔ مطلع ایک ہو یا مختلف۔‘‘ 

یہ اصل مذہب ہے۔ لیکن یہ مسلک مفردات سے ہے (شیخ الاسلام) ابن تیمیہؒ کا مختار یہ ہے کہ ’جس شہر میں چاند نظر آئے وہاں کے باشندوں پر جس طرح روزہ لازم ہو گا ان پر بھی ہو گا۔ جو اس مطلع کے قرب میں رہتے ہیں۔‘ نیز وہ کہتے ہیں۔ مطالع کے اعتبارِ اختلاف میں اہلِ معرفت کا اتفاق ہے۔ اگر مطلع ایک ہو، پھر تو روزہ لازم ہے بصورتِ دیگر نہیں۔‘‘ 

(کتاب) الرعایۃ الکبریٰ میں ہے۔ جس نے نہیں دیکھا اس پر بھی وہ حکم لازم ہو جائے گا جو دیکھنے والے پر ہے تاہم یہ اسی کے لئے ہے جو قریبی مطلع میں ہے یا دونوں کا مطلع ایک ہی ہو مگر مسافتِ قصر سے کم مسافت میں۔ مطلع مختلف ہے اور اگر مسافت، مسافتِ قصر سے زیادہ ہے تو یہ حکم نہیں۔ انتہی۔ ملخصاً۔ 

صاحب ’الانصاف‘ نے صراحت کی ہے کہ یہ مذہب کہ ’رؤیت کا اعتبار ہر ایک کے لئے جو چاہے مطلع ایک ہو یا مختلف۔‘ مفردات سے ہے یعنی جمہور کے مسلک کے خلاف ہے۔ ناظم ’المفردات‘ نے اس شعر میں اسی طرح اشارہ فرمایا ہے۔ 
؎ 

اذا رایٔ الھلال اھل بلد 

صام جمیع الناس فی الجود 

شاعر کا مطلب یہ ہے کہ ایک شہر میں رؤیت ہو جانے سے تمام مسلمانوں پر روزہ اور افطار لازم کرنا صرف امام احمد کا ہی مذہب ہے لیکن در حقیقت بات ایسے نہیں کیونکہ امام احمدؒ کے ساتھ فقہائے مالکیہ حنفیہ کی ایک جماعت اور بعض شوافع کا بھی یہی نظریہ ہے مگر حق وہی مسلک ہے جو ہم پہلے بیان کر آئے ہیں کہ ہر علاقے کے لئے اس علاقے والوں کی رویت کا اعتبار ہوتا ہے۔ 

شیخ الاسلام امام ابن تیمیہؒ فرماتے ہیں۔ اختلافِ مطالع میں اہلِ معرفت کا اتفاق ہے۔ اگر مطلع ایک ہو تو روزہ رکھنا لازم ہو گا ورنہ نہیں۔ شافعیہ کا صحیح ترین قول یہی ہے اور ایک قول میں امام احمدؒ کا بھی یہی مذہب ہے۔ 

نیز فرمایا: مشرق و مغرب کے اختلاف سے چاند کی رویت مختلف ہو جاتی ہے۔ مشرق میں اگر چاند نظر آجائے تو مغرب میں ضرور دیکھا جائے گا۔ لیکن مغرب میں دیکھنے سے مشرق میں دیکھا جانا ضروری نہیں۔ کیونکہ مغرب میں سورج کا غروب دیر سے ہوتا ہے۔ اس اثناء میں چاند سورج سے کچھ اور دور ہو کر مزید روشن ہو چکا ہو گا۔ تو مغرب میں رویت اور بھی واضح ہو گی، مغرب میں چاند کے نظر آنے سے مشرق کے لئے ایسا نہیں ہو سکتا الٹا چاند اور بھی مشرقی علاقہ سے دور چلا جائے گا۔ یوں سمجھیے کہ مشرق میں سورج کے غروب کے وقت چاند سورج کے قریب تھا جب مغرب میں چاند نظر آئے تو مشرق والوں سے چاند بھی غروب کر چکا ہے۔ رؤیت کیسے ممکن ہو گی۔ چاند سورج اور دوسرے سیارگانِ فلکی کے بارہ میں یہ بات مشاہدہ کی ہے۔ دیکھیے مغرب میں مغرب کا وقت ہو تو مشرق میں بھی ضرور ہو گا اس کے برعکس نہیں۔ ایسے ہی مغرب میں طلوع ہو جائے تو مشرق میں ضرور چاند ہو گا اس کے الٹ نہیں ہو سکتا۔ پس چاند کا طلوع اور رؤیت مغرب میں پہلے ہوتے ہیں چاند کے سوا فضائے سماوی میں دوسرا کوئی سیارہ نہیں جس کا طلوع مغرب سے ہوتا ہواور اس بنا پر کہ اس کا سببِ ظہور، سورج سے دوری ہوتی ہے تو جتنا اس کا غروب متاخر ہو گا یہ اتنا ہی سورج سے دور ہوتا چلا جائے گا۔‘‘ 

نیز فرمایا۔ اس کی دلیل ہمارا یہ یقینی علم ہے کہ صحابہؓ اور تابعین بعض شہروں میں پہلے چاند دیکھ لیتے کچھ دوسرے شہروں میں بعد کو دیکھتے یہ ایک عام قدرتی معمول ہے جس میں تبدیلی نہیں ہوتی۔ سارے ماہ کے دوران ان کے پاس ایک دوسرے کی خبریں بھی پہنچ جاتی ہوں گی۔ اگر بعد میں دیکھنے والوں پر قضا روزہ واجب ہوتا تو تمام بُلدانِ اسلام میں رؤیت ہلال کے بارہ میں اسلاف، معلومات حاصل کرنے کے لئے پوری قوت اور وسائل استعمال کرتے جیسا کہ ایک شہر میں چاند کے بارہ میں کیا جاتا ہے اور پھر اکثر مہینہ ہائے رمضان میں قضا کسی نہ کسی جگہ ضرور ثابت ہوتی۔ اگر ایسا ہو چکا ہوتا تو نقل در نقل کے ذریعہ یہ باتیں ہم تک ضرور پہنچ جاتیں۔ مگر ایسی کوئی چیز ہم تک نہیں پہنچی تو معلوم ہوا کہ اس کی کوئی اصل نہیں۔ ابنِ عباسؓ کی مذکورۃ الصدر حدیث سے بھی یہی معلوم ہوتا ہے۔ 

یہ ہیں تمام مذاہب کے اہلِ علم اکابر کے اقوال جن سے پتہ چلتا ہے کہ کسی شہر والوں کے چاند دیکھ لینے سے دور دراز کے بلاد میں عمل کرنا لازم نہیں ہوتا جبکہ مطالع میں اختلاف ہو۔ چنانچہ صحابہ کرامؓ اس بارے میں ایک دوسرے کی طرف خط و کتابت نہیں کرتے تھے اور نہ ہی دوسرے شہروں میں چاند دیکھنے کے پیچھے پڑتے تھے۔ علماء مذکورہ کا استدلال حضرت ابن عباسؓ کی مذکورہ حدیث اور حدیث صوموا لرویته وافطرو لرویته سے ہے کہ ہر ایک علاقہ والوں کے لئے ان کا اپنا دیکھنا معتبر ہے۔ اس بارہ میں ہم نے علماء کے اقوال جو نقل کیے انہیں پر اکتفاء کرتے ہیں۔ طالبین حق کے لئے یہ بس ہے اور اس میں کفایت ہے۔ والله الموفق الھادي الي سواء السبيل۔ 

رويتِ ہلال کا مسئلہ علمِ ہیئت اور جدید جغرافیہ کی روشنی میں: 

یہ ہے کہ سورج کے غروب کے وقت چاند اگر کسی بلد میں آٹھ درجے اونچا ہے یعنی اتنا اونچا ہے کہ سورج کے غروب ہونے کے بعد بتیس (۳۲) منٹ تک رہے گا تو ایسا چاند مشرق میں پانچ سو ساٹھ میل تک ضرور موجود ہے۔ اگر کوئی رکاوٹ بادل، غبار یا اسی قسم کی کوئی اور کثیف چیزیں درمیان میں حائل نہ ہوں تو اس بلد سے سرق میں مذکورہ مسافت تک یہ چاند ضرور افق پر دیکھا جا سکے گا۔ بعض علم ہیئت والوں کا کہنا ہے کہ چاند ہر ستر میل پر ایک درجہ بڑھتا ہے اور کم ہوتا ہے یعنی جس شہر رویت میں چاند آٹھ درجہ پر تھا اس بلد سے ستر میل مشرق میں جو شہر ہے وہ سات درجے پر واقع ہو گا اور اس بلد سے جو بلد ستر میل مغرب میں ہے وہاں چاند نو درجے پر ہو گا۔ 

جب ایک شہر میں چاند نظر آجائے تو اس شہر سے مغرب میں جو شہر موجود ہیں، سب میں چاند ضرور ہو گا یہ علم ہیئت کے مسلمات سے ہے اور اگر کسی غربی شہر میں چاند دیکھ لیا جائے تو اس شہر سے مشرق میں پانچ سو ساٹھ میل تک چاند کا اعتبار کیا جائے لیکن مغربی بلاد میں مطلقاً اعتبار ہو گا کسی مسافتِ معینہ کی قید لگائے بغیر۔ واللہ اعلم۔ انتہی۔ (مرعاۃ المقاتیح شرح مشکوۃ المصابیح) 

شیخ محمد بن عبد الوہاب بن عبد الرزاق۔ اپنی کتاب خلاصۃ العذب الزلال میں لکھتے ہیں۔ 

یہ بدیہی بات ہے کہ سورج اور چاند کا اجتماع آنِ واحد میں واقع ہوتا ہے۔ اطرافِ عالم اور بلادِ مختلفہ کے اختلاف سے اس میں تعدد نہیں ہے۔ اس لئے کہ یہ اجتماع فلک پر ہے اور یہ کوئی امورِ نسبیہ سے نہیں کہ جن کا تعلق اطوال بلاد کے اختلاف سے ہو۔ 

مثلاً فرض کیجئے مراکش کینسبت سے سورج اور چاند کا اجتماع بارہ بجے دن ہے تو یہی لحظہ دنیا کے دوسرے شہروں میں ان کے اجتماع کا وقت ہو گا۔ حالانکہ اس وقت الجزائر میں بارہ بج کر چوالیس ۴۴ منٹ کا وقت ہے۔ تیونس میں ایک بج کر تیرہ منٹ۔ قاہرہ میں دو بج کر سینتیس (۳۷) منٹ۔ مکہ اور مدینہ میں تین بج کر بارہ منٹ۔ بمبئی (انڈیا) میں پانچ بج کر تئیس منٹ۔ ٹوکیو (جاپابن) میں رات کے نو بج کر اکیاون (۵۱) منٹ۔ ہاد ای میں دو بج کر بارہ منٹ رات۔ نیو یارک میں سات بج کر پینتیس ۳۵ منٹ صبح کا وقت ہو گا۔ 

سو وقت اجتماع ایک ہے لیکن ہماری نسبت سے زوال ہے۔ مکہ اور مدینہ میں عصر کا وقت بمبئی میں مغرب کا وقت، ٹوکیو میں آدھ رات کے قریب، ہادای میں فجر کا وقت اور نیو یارک میں سورج کے طلوع کا وقت ہے۔ بعینہٖ یہی بات خسوفِ قمر کے بارے میں بھی کہی جا سکتی ہے۔ اس لئے کہ چاند کی بدء، توسط اور مکمل روشن ہونا یہ طول بلد کے اختلاف سے رونما ہوتا ہے۔ انتہیٰ۔ 

اس قسم کی تفصیل سے مطالع ہلال کا مختلف ہونا ضرور ہو جاتا ہے۔ مثلاً مغرب میں جب چاند دیکھ لیا گیا تو مشرق میں دوسری رات ممکن ہو گا اس لئے کہ چاند مغرب میں شعاعوں سے معمولی پیچھے ہٹا ہے اور نظر آگیا ہے مگر مشرق میں جب تھا شعاعوں میں لپٹا ہوا تھا۔ اس کا دیکھنا ممکن نہیں تھا اس لئے کہ ان بلاد میں طویل مسافت ہے اور طول البلد و عرض البلد میں بھی اختلاف ہے۔ علامہ احمد بن محمد السلاوی التطوانی کہتے ہیں سورج اور چاند فلک بروج کے ایک درجہ میں اجتماع واحد شیٔ ہے نواحی اور شہروں کے اعتبار سے اس میں تعدد نہیں ہوتا اور نہ ہی یہ امور نسبیہ سے ہے کہ طول کے اختلاف سے اس میں اختلاف ہو جائے جیسا کہ طلوع غروب اور زوال کا معاملہ ہے۔ بنا بریں اگر ہم فرض کرتے ہیں کہ ان کا اجتماع ’برج حمل‘ کے پہلے درجے میں تھا جب کہ قوسِ لیل اور قوس نہار مساوی ہوتے ہیں یعنی ہر ایک بارہ گھنٹے کے ہوتے ہیں اور یہ اجتماع ’’فاس‘‘ کے نصف میل کے خط میں واقع ہوا۔ اور یہ بھی فرض کر لیا جائے کہ اجتماع کے وقت سے اقل مدت جس کے بعد رؤیت چاند ممکن ہو جاتی ہے۔ اٹھارہ گھنٹے ہے۔ تو فاس میں رؤیت کا وقت جب آئے گا یعنی غروبِ سورج کے وقت۔ تو اہلِ فاس کی نسبت سے اٹھارہ گھنٹے گزر چکے ہیں اس لئے انہیں چاند نظر آجائے گا مگر اسی دن مکہ والوں پر جب غروبِ سورج ہوا تھا۔ اجتماع کے وقت سے اس وقت تک چونکہ اٹھارہ گھنٹے نہیں گزرے ہیں اس لئے ان کی نسبت سے چاند کی رویت ممکن نہیں ہے۔ ان کو چاند اگلے دن نظر آئے گا کیوں کہ اجتماع کے وقت سے پندرہ گھنٹے ہی پورے ہوئے ہیں اس لئے کہ مکہ والوں کا سورج تین گھنٹہ پہلے غروب ہو چکا ہے۔ یاد رہے مکہ اور اس میں تین گھنٹہ کا فرق ہے کیونکہ دونوں میں ۴۵ درجے کی مسافتِ طول ہے جو کہ تین گھنٹہ کی بنتی ہے۔ ا۔ ھ۔ 

شیخ طنطاوی جوہریؒ اپنے رسالے میں لکھتے ہیں۔ ’’جتنا بلاد مغربی جہت میں دور ہوتے جائیں گے اسی قدر چاند اور نمایاں ہوتا جائے گا اور رؤیت ہلال کی ابتداء جس خط طول پر واقع ہوئی اس سے مشرق میں واقع شہروں میں اگلی رات چاند نظر آئے گا۔ کریب کی حدیث کو دیکھیں کہ شام میں انہوں نے چاند جمعہ کی رات کو دیکھا مگر اہلِ مدینہ نے ہفتہ کی رات کو۔ دمشق کو دیکھیں خط طول مشرقی جرنیشن (۳۵) پر واقع ہے اور مدینہ خط طول مشرقی (۴۰) پر۔‘‘ اس کے بعد شیخ نے مرصد حلوان کے مدیرِ عام کا یہ قول نقل کیا ہے۔ جب مکہ مکرمہ میں چاند دیکھنا ممکن ہو تو دمشق (شام) میں اور مصر میں دیکھنا ممکن ہوتا ہے جب مطلع صاف ہو لیکن ان تمام بلاد میں دیکھنا یقینی نہیں ہو گا جو خط طول پر واقع ہیں مگر اس صورت میں کہ خطِ عرض میں اختلاف ہو۔ 

شیخ طنطاوی جوہری مزید لکھتے ہیں۔ ’’ہر وہ شہر جس میں سچ مچ چاند کی رویت ہو جائے تو اس کے مغرب میں واقع تمام شہروں میں قطعاً چاند دیکھا جائے گا اور وہ چاند زیادہ واضح اور زیادہ روشن ہو گا۔ نظر آجائے یا کسی مانع کی وجہ سے نہ دیکھا جاسکے لیکن بلد غربی میں چاند کی رویت سے بلد مشرقی میں رویت لازمی نہیں۔ غربی بلد سے مراد کم طول والا اور مشرقی بلد سے مراد زیادہ طول والا ہے۔ مثلاً اہلِ کویت اگر چاند دیکھ لیتے ہیں جن کا طول بلد ۴۰ ہے تو ضروری نہیں کہ اہلِ مسقط بھی دیکھیں کیونکہ ان کا طول ۵۷ ہے اور یہ کویت سے مشرق میں ہے۔ اسی طرح اہل ’’شارقہ‘‘ جس کا طول ۵۴ درجہ ہے اور ’قطیف‘ والے جس کا طول پچاس درجہ ہے، بھی نہیں دیکھ سکیں گے۔ 

مگر اہل ’بغداد‘ جس کا طول ۴۴ درجہ ہے اور ’نجف‘ والے جس کا طول ۴۴ درجہ ہے اور ’کربلا‘ جس کا طول ۴۴ درجہ ہے اور ’سمادہ‘ والے جس کا طول ۴۵ درجہ ہے دیکھ لیں گے۔ اسی اصول پر قیاس کرتے جائیے۔ 

باقی رہی یہ بات کہ اگر دو بلد طول و عرض میں برابر ہیں جس طرح ’’بروسیا‘‘ والے ایشیائے کوچک میں اور ’سکدار اور رابزان‘‘ یہ تمام طول (۳۹) درجہ پر ہیں اور ان کا عرض چالیس کے قریب قریب ہے۔ ہم فیصلہ کریں گے ان تمام میں ایک ہی وقت چاند ظہور کرے گا اور اگر طول میں مساوی ہیں مگر عرض میں اختلاف ہے جیسا کہ عجم میں ’تبریز‘ شہر ہے جس کا طول ۲/۱،۴۶ ہے اور بصرہ جس کا طول ۴۷ ہے مگر پہلے کا عرض ۳۸ ہے اور دوسرے کا ۳۰۔ تو اس میں یہ غور و فکر کرنا ہو گا احتمال ہے کہ چاند نظر آجائے کیونکہ دونوں ایک طول پر ہیں اور یہ بھی احتمال ہے کہ نہ دیکھا جا سکے کیونکہ عرض میں اختلاف ہے۔ اگرچہ اختلاف عرض کا اثر بہت کم ہوتا ہے مگر کچھ نہ کچھ ہوتا ضرور ہے۔ 

موجودہ سیاسی حالات میں تمام ملکوں میں رویت کے احکام کی وحدت کے خوفناک نتائج: 

جو لوگ ہمارے اس دور میں عالمِ اسلامی کے سیاسی رجحانات پر نظر رکھتے ہیں کہ مسلمان متفرق حکومتوں کی شکل میں بٹ چکے ہیں اور تعلیماتِ اسلام سے کوسوں دور ہیں۔ اس کے ساتھ ساتھ یہ بات بھی ہے کہ دینی جذبہ کم ہو گیا ہے نظریات اور اہداف (نصب العینون) میں دنیاوی اور سیاسی اغراض کی حکمرانی ہے اور ترقی یافتہ حکومتوں کی طرف میلانات ہیں وہ خوب سمجھ سکتے ہیں کہ ایک بلد کی رؤیت دوسرے بلاد اسلامیہ کے لئے نافذ کرنا اگر درست بھی ہو پھر بھی یہ عملاً ممکن نہ ہو سکے گا۔ واقعہ یہ ہے کہ اگر ایک ملک میں چاند نظر آجائے تو اگر دوسرا ملک پہلے کے ساتھ اچھے دوستانہ تعلّقات رکھتا ہے تو وہاں کے مفتی سے (سیاسی یک جہتی کی بنا پر) اول الذکر کی رؤیت پر عمل کرنے کا فتویٰ حاصل کر لیا جائے گا اور اگر دونوں حکومتوں کے تعلقات درست نہیں اور ایک میں چاند نظر آجائے تو ہو سکتا ہے حکومتی مفتی بڑی آسانی کے ساتھ فتویٰ صادر فرما دیں کہ ہر ملک کے لئے ان کی اپنی رویت کا اعتبار ہو گا۔ 

ان حالات میں اسلام کیا ہوا؟ اس کے احکام کیا ہوئے؟ (معاذ اللہ) سیاست اور سیاسی کارندوں کے ہاتھ کا کھلونا، حق کا اعتبار کیے بغیر جس طرح چاہیں گے مروڑتے رہیں گے۔ 

میں کہنا یہ چاہتا ہوں کہ عالمِ اسلام اس وقت مختلف ریاستوں اور مختلف قومیتوں میں جن کے اہداف مختلف ہیں تقسیم ہو چکا ہے۔ کوئی اہلِ مغرب (اینگلو امریکن بلاک) کی طرف میلان رکھتا ہے اور کوئی مشرق (روسی بلاک) کی طرف جھکا ہوا ہے اور دوستی اور صداقت بھی اسی اصول سے ہے پھر اس حد پر بھی نہیں ٹھہرے بلکہ شرعی احکام کو اپنے سیاسی اتجاہات اور دنیاوی اغراض کے ماتحت منانے پر تلے ہوئے ہیں۔ وہ روزہ رکھیں گے اگر کسی دوست ملک میں چاند نظر آگیا اور افطار بھی کریں گے اور اگر مخالف میلانات والے ملک میں چاند نظر آیا تو نہ روزہ نہ افطار۔ 

خلاصہ المرام ایں کہ: 

بالفرض اگر مسئلہ حق اسی کو مان لیا جائے کہ ایک بلد میں رؤیت تمام بلادِ اسلامیہ کے لئے رویت کا حکم رکھتی ہے تو بھی اس کا عملی نفاذ کسی صورت ممکن نہیں ہے۔ رابطہ عالمِ اسلامی اور دوسری اسلامی تنظیمیں کتنی ہی قرار دادیں کیوں نہ پاس کرتی رہیں۔ فاللہ المستعان 

تاہم بمد اللہ تعالیٰ حق نہایت واضح اور درخشاں ہے اور وہ یہ ہے کہ ہر علاقہ کے لئے اس علاقہ میں چاند دیکھنے کا اعتبار کیا جانا چاہئے جیسا کہ ہم نے اس کی پوری پوری توضیح کی ہے۔ اس بارہ میں ہم نے کتاب اللہ اور سنت رسول اللہ ﷺ اور مسالک علمائے اجلہ پر اعتماد کیا ہے۔ واللہ اعلم وصلی اللہ علی محمد وعلی اٰله وصحبه وسلم تسليما كثيرا الي يوم الدين۔
دار الافتاء 

مولانا عزیز زبیدی 

صبح کی نماز کا اوّل وقت اور اُس کا مسنون طریقہ 

گرامی قدر۔ مولانا صاحب؛ دام فیوضہ۔ السلام علیکم ورحمۃ اللہ وبرکاتہ۔ 

کتاب و سنت اور فقہ حنفی سے فجر کی نماز کے اول اور آخری وقت کے متعلق مفصل تحریر فرمائیں۔ والسلام۔ 








حافظ محمد طفیل۔ منڈی واربرٹن۔ ضلع شیخو پورہ (دسمبر ۱۹۷۴ء) 

الجواب وھو الملھم بالصواب: 

کتاب و سنت اور کتب احناف کے مطالعہ سے معلوم ہوتا ہے کہ صبح کی نماز اندھیرے (غلس) میں شروع کی جائے۔ باقی رہا اس کا اختتام؟ سو راقم الحروف کے نزدیک اندھیرے میں ہی ختم کی جائے یا اتنا لمبا قیام اور لمبی قرأت کی جائے کہ صبح معروف معنوں میں روشن ہو جائے۔ ظاہر ہے اس مؤخر الذکر صورت میں اجر بھی زیادہ ہو گا۔ ہمارے نزدیک یہ دونوں صورتیں مسنون ہیں (الف) غلس سے غلس تک۔ (غلس سے اسفار تک) 

غلس کتاب اللہ سے: 

قرآن حکیم کا ارشاد ہے: 

سَابِقُوا اِلٰی مَغْفِرَۃٍ مِّنْ رَّبِّکُمْ الاية (پ۲۷۔ الحديد۔ ع۳) 

’’دوڑو اپنے رب کی معافی کو۔‘‘ (موضح القرآن شاہ عبد القادرؒ) 

’’دوڑو اپنے رب کی معافی کی طرف کو (ترجمہ شیخ الہند استاذ مولانا انور شاہ کشمیری) 

’’یعنی موت سے پہلے وہ سامان کر لو جس سے کوتاہیاں معاف ہوں۔ اس کام میں سستی اور دیر کرنا مناسب نہیں۔‘‘ (مولانا شبیر احمد عثمانی رحمۃ اللہ علیہ دیو بندی) 

چونکہ موت کا کچھ پتہ نہیں کہ کب آجائے، اس لئے وقت آجائے تو اس سلسلے میں سستی مناسب نہیں ہے۔ اٹھو اور پہلے ہی مرحلہ میں وہ کام کر لو جو آپ کے ذمے ہو گیا ہے۔ چنانچہ حج کے بارے میں حضرت امام ابو حنیفہ رحمۃ اللہ علیہ اور آپ کے شاگرد حضرت امام ابو یوسف رحمۃ اللہ علیہ کا یہ فتویٰ ہے کہ: جب ستطاعت ہو جائے تو حج اسی سال ہی کر لینا چاہئے۔ 

وھو واجب علی الفور عند ابی یوسفؒ وعن ابی حنیفةؒ ما يدل عليه (ھدايه كتاب الحج ص ۲۳۲/۱) 

حضرت امام ابو حنیفہؒ سے سوال کیا گیا کہ: ایک شخص کے پاس مال ہے۔ اسے پہلے حج کرنا چاہئے یا شادی؟ فرمایا: حج! علمائے احناف لکھتے ہیں کہ یہ بات اس امر کی دلیل ہے کہ حج فوری کر لینا چاہئے۔ 

وھو انه سئل عمن له مال يحج ام يتزوج فھذا دليل علي ان الواجب عنده علي الفور كذا في الكافي (حاشيه ھدايه ۵ ص ۲۳۲/۱) 

امام کرخیؒ (ف ۳۴۰  ؁ھ) اور حضرت امام ابو منصور ما تریدیؒ (ف ۳۳۳؁ھ) جیسے ائمۂ احناف کا بھی یہی نظریہ ہے۔ 

وفی التحفة والبدائع عن الكرخي انه علي الفور والامام ابو منصور ما تريدي يحمل مطلق الامر علي الفور (حاشيه ھدايه ۴ ص ۲۳۲/۱) 

فوری کے معنی یہ کیے ہیں کہ! جہاں تک بس میں ہو جلدی جلدی اول وقت میں کر لینا چاہئے۔ 

والمراد عن الفور ان یلزم المامور فعل المامور به في اول اوقات الامكان مستعار للسرعة (حاشيه ھدايه ۴ ص ۲۳۲ / ۱) 

ہدایہ کے مؤلف امام علی بن ابی بکر الفرغانیؒ (ف ۵۹۳؁ھ) اس کی وجہ یہ بیان فرماتے ہیں کہ: 

حج سال میں ایک دفعہ آتا ہے اور سال بھر میں مر جانا انہونی بات نہیں ہے اس لئے افضل کہ جلدی کی جائے۔ 

وجه الاول انه يخص بوقت خاص والموت في سنة واحدة غيرنا در فيتضيق احتياطا ولھذا كان التعجيل افضل (ھدايه ص ۲۳۲ / ۱) 

امام ابو یوسفؒ فرماتے ہیں کہ اگر اس دیری میں وہ فوت ہو گیا تو گنہگار ہو گا۔ 

یاثم بالتاخیر عند  ابی یوسف (حاشیہ ۲ ص ۲۳۲/۱) 

گو صاحبِ ہدایہ نے نماز کو اس کلیہ سے مستثنیٰ کرنے کی کوشش فرمائی ہے کہ: نماز کے ٹائم میں موت نادر بات ہے۔ 

بخلاف وقت الصلوٰۃ لان الموت فی مثله نادر (كتاب الحج ص ۲۳۲/۱) 

لیکن یہاں اختلاف ’گنہگار‘ ہونے میں نہیں ہے بلکہ افضلیت میں ہے۔ اس لئے جب موت کا احتمال یہاں موجود ہے بلکہ بہت سے بزرگوں کے سوانح نگاروں نے لکھا ہے کہ فلاں صاحب سجدہ میں یا قیام میں فوت ہو گئے، تو معلوم ہوا کہ نماز کا سارا وقت تو بڑی بات، خود نماز میں یہ حادثہ ممکن الوقوع ہے۔ اور ہوتا رہا ہے۔ اس لئے افضلیت کی حد تک اس احتمال کو نظر انداز نہیں کرنا چاہئے کیونکہ احتیاط اسی میں ہے، اس لئے فرمایا۔ 

حَافِظُوْا عَلَي الصَّلَوٰتِ وَالصَّلٰوةِ الْوُسْطٰي (پ۲۔ بقره۔ ع۳) 

خبردار رہو نمازوں سے اور بیچ والی نماز سے (موضح) 

حضرت مسروق (۶۲؁ھ) اس کے معنی وقت پر ادا کرنے کے کرتے ہیں۔ 

قال الحافظ علي الصلٰوة، الصلٰوة لوقتھا (مصنف ابن ابي شيبة) 

نگہداشت اور حفاظت کا طریقہ اس کے سوا اور کیا ہو سکتا ہے کہ پورے آداب کے ساتھ اول وقت پر ادا کر لی جائے، کیا خبر کہ اگلی گھڑی میں کیا پیش آجائے۔ 

امام ابنِ حزم (ف ۴۵۶؁ھ) نے اول وقت کی افضلیت کے سلسلے میں ان آیات سے استدلال کیا ہے۔ 

سَارِعُوْا۔ ا۔ وَسَارِعُوْا اِلٰي مَغْفِرَةٍ مِّنْ رَّبِّكُمْ (پ۴۔ اٰلِ عمران ع۱۴)۔ (محلي ص ۱۳۳/۳) 

اور اپنے پروردگار کی مغفرت کی طرف لپکو۔ (نذیر احمدؒ) 

اور دوڑو طرف بخشش اپنے رب کی۔ (موضح محدث دہلوی) 

اور دوڑو اپنے رب کی بخشش کی جانب۔ (ترجمہ عاشق الٰہی تلمیذ شیخ الہند) 

اور دوڑو بخشش کی طرف اپنے رب کی (ترجمہ شیخ الہند) 

امام ابن حزم یہ کہنا چاہتے ہیں کہ: دوڑنے کے حکم کا تقاضا ہے کہ: دیر نہ کی جائے، اول وقت میں ادا کرنے کی کوشش کی جائے، کیونکہ بیٹھ بیٹھ کر آخر میں ’’دوڑنے‘ کے کوئی معنی نہیں بنتے۔ دوڑنے کا تقاضا یہ ہوتا  ہے کہ حکم ملتے ہی اٹھ کھڑا ہو۔ اور اس سلسلے کے لوازمات کی تکمیل میں لگ جائے۔ 

السابقون۔۲۔ اَلسَّابِقُوْنَ السَّابِقُوْنَ اُولٰئِكَ الْمَقَرَّبُوْنَ (پ۲۷۔ الواقعه۔ ع۴) 

ترجمہ: ۱۔ اور گاڑی والے سوا گاڑی والے، وہ لوگ ہیں پاس والے (موضح) 

۲۔ اور گاڑی والے تو اگاڑی والے، وہ لوگ ہیں مقرب (شیخ الہند) 

۳۔ اور آگے نکل جانے والے جو آگے ہیں (سب سے) یہی مقرب لوگ ہیں (تلمیذ شیخ الہند، عاشق علیؒ) 

امام ابنِ حزم رحمۃ اللہ علیہ نے اس آیت کی تفسیر دوسرے اکثر مفسرین سے تقریباً مختلف کی ہے، ان کا خیال ہے کہ سابقون سے مراد وہ لوگ ہیں جو خیر اور نیکی کے کاموں میں سبقت کیا کرتے تھے، اور دوڑ کر اسے جا لیتے تھے: فرماتے ہیں کہ خیر کے کاموں میں مسارعت اور مسابقت کی افضلیت نص قرآن سے ثابت ہے۔ 

فالسارعة الي الخير والسابقة اليه افضل بنص القراٰن (المحلي ص ۱۳۳/۳) 

قراٰن الفجر: 

قرآن حکیم میں ہے: 

وَقُرْاٰنَ الْفَجْرِط اِنَّ قُرْاٰنَ الْفَجْرِ كَانَ مَشْھُوْدًا (پ۱۵) 
مختلف تراجم وتفاسیر: 

1. اور قرآن پڑھنا فجر کا، بے شک قرآن پڑھنا فجر کا ہوتا ہے روبرو۔ (موضح القرآن شاہ عبد القادرؒ دہلوی) 
2. اور قرآن پڑھو فجر کو، بیشک قرآنِ فجر میں فرشتے حاضر ہوتے ہیں۔ (تلمیذ شیخ الہند دیو بندیؒ) 
چونکہ نمازِ صبح میں رات کے محافظ اور دن کے محافظ فرشتوں کی بدلی ہوتی ہے اس کو مشہود فرمایا۔ (تلمیذ شیخ الہندؒ) 

حدیث میں ہے کہ فجر و عصر کے وقت دن اور رات کے فرشتوں کی بدلی ہوتی ہے، لہٰذا دو وقتوں میں لیل و نہار کے فرشتوں کا اجتماع ہوتا ہے تو ہماری قرأت اور نماز ان کے روبرو ہوئی جو مزید برکت و سکینہ کا موجب ہے اور اس وقت اوپر جانے والے فرشتے خدا کے یہاں شہادت دیں گے کہ جب ہم گئے تب بھی ہم نے تیرے بندوں کو نماز پڑھتے دیکھا اور جب آئے تب بھی۔ (حاشیہ مولانا شبیر احمد عثمانیؒ دیو بندی) 
3. اور صبح کا قرآن ف۲ بے شک صبح کے قرآن میں فرشتے حاضر ہوتے ہیں۔ ف۳۔ (کنز الایمان فی ترجمۃ القرآن مولانا احمد رضا خاں بریلوی) 
حاشیہ: ف۳: یعنی نمازِ فجر میں رات کے فرشتے بھی موجود ہوتے ہیں اور دن کے فرشتے بھی آجاتے ہیں (خزائن العرفان فی تفسیر القرآن از سید محمد نعیم مراد آبادی بریلوی) 

یہ تراجم و حواشی زیادہ تر حنفی بزرگوں کے ہیں، جو دیو بندی اور ان کے اکابر ہیں یا بریلوی ہیں اور ان کے رہنما۔ 

فرشتوں کی یہ ڈیوٹی عصر اور فجر کا وقت ہوتے ہی بدلتی ہے۔ ظاہر ہے کہ یہ سب کچھ اوّل ہی وقت کی بات ہو سکتی ہے، کیونکہ آنے والے نے بتایا کہ جب ہم پہنچے تو وہ نماز میں تھے۔ 

اگر نماز اس وقت شروع کی جب چیونٹی نظر آنے لگی تو ظاہر ہے جب وہ آئے نمازی، نماز میں تو نہ دیکھے۔ 

حنفی علماء صبح کے وقت کو جمعیت خاطر کا وقت بھی قرار دیتے ہیں (حاشیہ مولانا عثمانی دیو بندی) تو ظاہر ہے کہ جمعیت خاطر کے لئے صبح کا اول وقت ہی سازگار ہو سکتا ہے، کیونکہ ابھی فضاؤں پر سناٹا چھایا ہوتا ہے، جب فقہی ’اسفار‘ شروع ہو جاتا ہے،فضاؤں میں ’کہرام‘ برپا ہو جاتا ہے۔ جمعیت کے سامان کہاں؟ یہی وجہ ہے کہ نمازِ عشاء کو اول وقت کے بجائے بعد کے ان اوقات میں پڑھنا افضل بتایا گیا ہے، جن میں ’ہُو کا عالم طاری ہو جاتا ہے کیونکہ اس میں جمعیتِ خاطر کے سامان زیادہ ہو جاتے ہیں۔ اس لئے تہجد کی فضیلت بھی زیادہ آئی ہے۔ گویا کہ نماز عشاء کے استثناء کی وجہ بھی یہی ’ساعتِ جمعیت‘ ہے۔ 

حضرت شاہ ولی اللہ رحمۃ اللہ علیہ نے بھی اس کی یہی حکمت بیان فرمائی ہے وہ لکھتے ہیں: 

وكان احق ما يودي فيه الصلوٰة وقت خلو النفس عن الوان الاشغال المعاشية المنسية ذكر الله ليصارف قلبا فارغًا فتمكن منه ويكون اشد تاثيرا فيه وھو قوله تعالٰي: وقراٰن الفجر ط ان قراٰن الفجر كان مشھودا (حجة الله البالغة ص ۱۵۰) 

اسفار، چونکہ اشغال منسیہ کا محمل ہے اس لئے اس میں جو نماز پڑھی جائے گی، اس سے ’حضور قلب‘ غلط تاثر ہو سکتا ہے۔ ایسی صورت میں افضل یہی رہے گا کہ غلس میں نماز شروع کی جائے جو ’جمعیتِ خاطر‘ کا بہترین ضامن ہے۔ اگر یہ حکمت ’غلس‘ (اندھیرے) میں مضمر نہ ہوتی تو نمازِ عشاء کو زیادہ مؤخر کرنے اور حرف اللیل میں تہجد پڑھنے میں زیادہ اجر نہ ہوتا۔ 

علامہ ابو السن السندی حنفی (ف ۱۱۲۸ھ) لکھتے ہیں کہ اس وقت دونوں طرف کے ملائکہ کے اجتماع کا یہ تقاضا ہے کہ نماز اس وقت ادا کی جائے اور یہ استنباط نہایت دقیق ہے۔ 

يمكن ان يوخذ من ھذا التفسير المرفوع انه ينبغي ايقاع ھذا الصلوٰة في الغلس اول ما يطلع النھار الشرعي اذا الظاھر ان ذاك ھو وقف نزول ملائكة النھار وطلوع ملائكة الليل فاجتماع الطائفتين في ھذه الصلوٰة يقتضٰ اداؤھا في مثل ھذا الوقت وھذا استنباط دقيق۔ (شرح ابن ماجه ص ۲۲۹/۱) 

غلس: 

سنت رسول اللہ ﷺ: 

اس سلسلے میں دو قسم کی روایتیں پیش کی جا سکتی ہیں، ایک وہ جو عام ہیں دوسری وہ جو خاص ہیں۔ 

عام احادیث: 

1. عن علیؓ: ان النبی ﷺ قال: یا علی ثلث لا تؤخرھا: الصلوٰۃ اذا آنت (ترمذی۔ ابواب الصلوٰۃ، باب ما جاء فی الوقت الاول) 
امام ملا علی قاری مکی حنفی (ف ۱۰۹۴؁ھ لکھتے ہیں کہ: راوی ثقہ ہیں: بسند رجاله ثقات قاله میرک (مرقاۃ ص ۱۳۶/۲) 

ترجمہ: حضور کا ارشاد ہے: اے علیؓ تین باتیں ایسی ہیں جن میں تاخیر نہ کریں، نماز جب وقت ہو جائے الحدیث۔ 
2. عن ام فروۃ وکانت مما بایعت النبی ﷺ قالت سئل النبی ﷺ ای الاعمال افضل! قال الصلٰوۃ لاول وقتھا (ترمذی باب مذکور۔ ابن ابی شيبة) 
امام ترمذی فرماتے ہیں یہ حدیث عمری کے بغیر اور کسی نے روایت نہیں کی اور یہ راوی ضعیف ہے۔ 

ملا علی قاری مکی حنفی لکھتے ہیں: دوسرے (ائمہ) کہتے ہیں، بلکہ یہ حدیث صحیح ہے۔ قال غیرہ بل ھو حدیث صحیح نقله ابن الملك (مرقات ص ۱۳۷ / ۲) 

حضرت ام فروہؓ جس نے حضور ﷺ کی بیعت کی تھی۔ فرماتی ہیں کہ کسی نے حضور ﷺ سے سوال کیا، سب عملوں سے افضل کونسا عمل ہے؟ فرمایا: اول وقت میں نماز۔ 
3. ان رجلا قال لابن مسعودؓ ای العمل افضل؟ قال سألت عنه عن رسول الله ﷺ فقال: الصلوٰة علي مراقيتھا (ترمذي ايضاً وابن ابي شيبة ص ۳۱۶/۱ باب في قال افضل الصلوٰة لميقاتھا) 
كسی نے حضرت ابنِ مسعودؓ سے پوچھا: کونسا عمل افضل ہے؟ فرمایا میں نے حضور علیہ الصلوٰۃ والسلام سے اس سے متعلق سوال کیا تھا، آپ نے فرمایا تھا کہ: اپنے وقتوں پر نماز پڑھو الحدیث۔ 
4. عن عائشةؓ: قالت ما صلي رسول الله ﷺ صلوة لوقتھا الاخر مرتين حتي قبضه الله تعالٰي (ترمذي ايضا ومصنف ابن ابي شيبة) 
ترمذی کے موجودہ نسخے میں ’ھذا حدیث غریب‘ لکھا ہے مگر امام ملّا علی قاری حنفی لکھتے ہیں کہ امام ترمذی نے کہا ہے یہ حدیث حسن ہے: وقال حسن غریب (مرقات ص ۱۳۷/ ۲) 

حضرت عائشہ کا ارشاد ہے: حضور علیہ الصلوٰۃ والسلام نے اپنے وصال تک دو دفعہ (بھی) نماز اخیری وقت میں نہیں پڑھی۔ 

عن ابن عمرؓ قال قال رسول اللہ ﷺ: الوقت الاول من الصلوٰۃ رضوان اللہ والوقف الاخر عفو اللہ (ترمذی ایضا) 

حضرت عبد اللہ بن عمرؓ فرماتے ہیں، حضور ﷺ کا ارشاد ہے کہ: 

نماز کے اول وقت میں اللہ کی خوشنودی ہے اور آخر میں صرف درگزر۔ 

بعض روایات میں آیا ہے: ووسطه رحمة الله (مرقات ص ۱۳۶/۲) يعنی اس كا درمیانہ حصہ الله كی رحمت كا موجب ہے۔ 

امام شافعی فرماتے ہیں کہ: رضوان محسنین کا خاصہ ہے اور ’عفو‘ قصور واروں کا۔ فی شرح السنة قال الشافعي رضوان الله تعالٰي انما يكون للمحسنين والعفو يشبه ان يكون للمقصرين نقله الطيبي (مرقات ص ۱۳۶/۲) 

حافظ ابنِ حجر عسقلانیؒ (ف ۸۵۲؁ھ) امام تيمی كی ترغيب و ترہيب سے نقل کرتے ہیں۔ 

ویروی عن ابی بکر الصدیقؓ انه قال لما سمع ھذا الحديث: رضوان الله احب ايحنا من عفوه (تلخيص الحبير ص ۶۷) 
حضرت ابو بکر صدیقؓ سے روایت کی جاتی ہے کہ: جب انہوں نے یہ حدیث سنی تو فرمایا ہمیں رب کی رضا اور خوشنودی اس کے عفو سے زیادہ محبوب ہے۔ 

گو یہ روایت ضعیف ہے مگر کثرت طرق کی بنا پر ’حسن نعیرہ‘ ہے جو حجت ہوتی ہے: وقال: حدیث حسن غریب وقال ابن حجر ھو ضعیف من سائر طرق فليحمل تحسين في حسنه علٰي انه حسن لغيره (مرقات ص ۱۳۷ / ۲) 

بعض بزرگوں نے ’اول وقت‘ والی احادیث کے یہ معنی کیے ہیں کہ: آخر وقت سے مراد مکروہ وقت ہے (الکوکب الدری ص ۹۸ /۱) 

یہ تاویل ان کو اس لئے کرنا پڑی ہے تاکہ ’جن جن نماز دن میں وہ اوّل وقت کے بجائے ’تاخیر‘ سے پڑھنے کے قائل ہیں، اس پر آنچ نہ آئے۔ اصل میں روایات میں مقابلہ، مباح اور مکروہ یا مستحب اور مکروہ اوقات کا نہیں ہے بلکہ مستحب اور جائز بلا کراہت کا ہے۔ کیونکہ وقت مکروہ اور اول وقت متنازع فیہ بات ہی نہیں ہے، سب جانتے ہیں کہ مکروہ کے مقابلے میں اول افضل ہے۔ 

بہرحال وقت، کے تین حصے ہو سکتے ہیں یا اس سے بھی زیادہ، ان میں سے جو حصہ سب سے پہلا ہے، ان روایات میں ان کو مقدم رکھنے کی ترغیب دی گئی ہے اور اسے ہی ’اول وقت‘ قرار دیا گیا ہے۔ اس لئے اسے مکروہ کے مقابلے میں رکھا جائے یا مباح بلا کراہتِ وقت کے ہر حال میں ’اول وقت‘ سے مراد ’اضافی اول‘ نہیں ہے بلکہ حقیقی اوّل ہے اور وہ وہی ہے جہاں سے وقت شروع ہوتا ہے۔ 

گو ان روایات میں سے بیشتر روایات علی الانفراد ضعیف ہیں لیکن جیسا کہ ملا علی قاری حنفی نے امام ابن جر عسقلانی سے نقل کیا ہے، مجموعی لحاظ سے قوی یعنی ’حسن لغیرہ‘ ہے۔ 

خاص احادیث: اسی سلسلے میں دو قسم کی روایات ہیں، ایک وہ ہیں جو اس امر میں ’نص‘ ہیں کہ ’غلس‘ (ابتدائی وقت، جب ابھی اندھیرا ہوتا ہے) میں نماز پڑھی جائے۔ پھر یہ بھی دو قسم کی ہیں، ایک وہ جو غلس سے شروع کر کے غلس میں ختم کرنے کی غماز ہیں اور کچھ وہ ہیں جو غلس سے شروع کر کے روشنی میں ختم کرنے کے حق میں ہیں۔ ہمارے نزدیک یہ دونوں مسنون اور افضل ہیں کبھی یہ اور کبھی وہ۔ 

دوسری وہ روایات ہیں جو اس امر کی متحمل ہیں کہ نماز روشنی میں پڑھی جائے اور روشنی میں ہی ختم کی جائے۔ ہمارے نزدیک گو یہ بھی جائز ہے لیکن افضل نہیں ہے۔ 

ہاں موخر الذکر صورت میں غلس سے شروع کر کے اسفار (معروف معنوں میں روشنی تک) یہ لحاظ رکھنا ہو گا کہ نمازی اس کے متحمل بھی ہوں، بہت بوڑھے، بیمار، کمزور یا بہت تھکے ہارے لوگ شریک ہوں تو پھر افضل غلس (اندھیرے) سے غلس تک ہی رہے گا، ورنہ غلس سے اسفار تک نماز کو لمبا لے جانا ہی افضل ہو گا، اس سلسلے کی روایات کو سامنے رکھا جائے تو ان میں تطبیق کی یہی صورت ہی احسن معلوم ہوتی ہے گو روشنی سے شروع کر کے روشنی میں ختم کرنا جائز ہے مگر افضل نہیں ہے کیونکہ حضور علیہ الصلوٰۃ والسلام کے تعامل اور صحابہؓ کے طرزِ عمل سے اس کی تائید نہیں ہوتی۔ بیانِ جواز کی بات الگ ہے۔ 

غلس والی روایات: 

یہ روایت ان صحابہؓ سے مروی ہے: حضرت عبد اللہ بن عمرو، حضرت زید، حضرت عائشہؓ، حضرت ابنِ عمر، حضرت سہل بن سعد، حضرت انس، حضرت قیلۃ بنت مخرمہ، حضرت ابو بردہ، حضرت جابر بن عبد اللہ، حضرت معاویہ، حضرت ام سلمہ، حضرت علی، حضرت ابو مسعود انصاری، حضرت معاذ بن جبل، حضرت  ابو موسیٰ اشعری، حضرت ابنِ عباس، حضرت ابو ہریرہؓ، حضرت براء، حضرت ابو سعید خدری، حضرت عمرو بن حزم اور حضرت بریدۃ رضوان اللہ علیہم۔ 

ان سب کی روایات سے پتہ چلتا ہے کہ حضور علیہ الصلوٰۃ والسلام غلس میں یعنی صبح صادق ہوتے ہی اندھیرے اندھیرے میں نماز پڑھا کرتے تھے۔ 

بعض روایات کے بعض اقتباسات یہ ہیں: 

حضرت زیدؓ: 

سحری کھا کر ہم نے حضور ﷺ کے ساتھ صبح کی نماز پڑھی، سحری اور جماعت کے درمیان اتنا فرق تھا جتنا پچاس آیتیں تلاوت کرنے سے ہو سکتا ہے: 

قَدْرُ خمسین اٰية (بخاري و مسلم) 

حضرت عائشہؓ: 

فرماتی ہیں کہ ہم پڑھ کر واپس ہوتیں تو اندھیرے کی وجہ سے ہم ایک دوسرے کو پہچان نہیں سکتی تھیں۔ 

وَلَا يَعْرِفُھُنَّ اَحَدٌ من الغلس وفي رواية ولا يَعْرِفُ بعضھن لبعضا (بخاري) 

بعض اوقات پڑھ کر واپس ہوتے تو ایک دوسرے کو پہچانا جا سکتا تھا۔ 

وکان ینفتل من صلاۃ الغداۃ حین یعرف الرجل جلیسه (بخاری و مسلم) 

معلوم ہوا کہ شروع بہرحال اندھیرے میں ہوتی تھی۔ 

بعض بزرگوں نے حضرت عائشہؓ کی روایت کی تاویل کی ہے کہ: دراصل وہ اندھیرا اندھیرے کمرے کا تھا جس میں وہ نماز پڑھتی تھیں۔ مگر یہ بات محل نظر ہے۔ دراصل یہ بزرگ سردیوں میں حدیث کا مطالعہ فرما رہے تھے کہ وہ بھی شاید کمرے میں ہوں گی، کیا گرمیوں میں صبح نہیں ہوتی؟ اور کیا ضرور ہے کہ وہ کمرے میں نماز پڑھتی ہوں؟ حالانکہ خواتین کا مسجد میں جا کر نماز پڑھنا ثابت ہے۔ 

حضرت معاذؓ: 

سردیوں میں صبح کی نماز غلس (اندھیرے) میں پڑھا کیجئے اور قرأت لمبی رکھیے۔ 

اذا كان في الشتاء فَفَلِّسْ بالفجر واطِلِ القرأة (شرح السنة) 

حضرت جابرؓ: 

آپ صبح كی نماز اندھيرے (غلس) میں پڑھتے تھے۔ 

والصبح کانوا وکان النبی ﷺ یصلیھا بغلس (بخاری و مسلم) 

حضرت انسؓ: 

آپ نے خیبر کے دنوں میں غلس (اندھیرے) میں نماز پڑھی: 

صلی رسول اللہ ﷺ یوم خیبر صلوٰۃ الصبح بغلس (النسائی) 

حضرت عبد اللہؓ بن عمرو بن العاص: 

صبح کا وقت صبح صادق سے سورج نکلنے تک ہے۔ 

وقت صلوٰۃ الصبح من طلوع الفجر ما لم تطلع الشمس (مسلم، ابو داؤد و نسائی) 

ابو ہریرہؓ: 

فجر کا اول وقت صبح صادق ہے۔ 

ان اول وقت الفجر حین یطلع الفجر (ترمذی) 

جبرائیل: 

جبرائیل امین نے اسی طرح پڑھ کر دکھائی: پہلے پو پٹھتے ہی اور دوسرے دن قدرے روشنی ہونے پر آپ کو نماز پڑھائی۔ 

فصلی الصبح حین طلع الفجر۔۔۔۔۔  ثم جاءہ الغد فصلی به الصبح حين اسفر قليلا (نسائي) 

ابو موسی الاشعریؓ: 

پو پٹھتے ہی فجر پڑھی ابھی ایک دوسرے کو پہچاننا مشکل تھا۔ 

فاقام الفجر حین انشق الفجر والناس لا یکاد یعرف بعضھم بعضا (مسلم) 

ان میں سے بعض روایات وہ ہیں، جن میں امامت جبرائیل یا حضور ﷺ کا ذِکر ہے جس میں تعلیم کے لئے اول اور آخر وقتوں کی نشاندہی کی گئی ہے۔ اور ان میں سے بیشتر روایات امام طحاوی حنفیؒ (ف ۳۲۱؁ھ) نے اپنی حدیث کی مشہور کتاب ’شرح معانی الآثار‘ میں بیان فرمائی ہیں۔ 

حضرت ابو مسعود انصاریؓ: 

فرماتے ہیں حضور ﷺ نے ایک دفعہ اندھیرے میں پڑھی، پھر روشنی میں، اس کے بعد آپ نے ’وصال‘ تک اندھیرے میں ہی پڑھی، روشنی میں پھر نہ پڑھی۔ 

صلی الصبح مرۃ بغلس ثم صلی مرۃ اخری فاسفر بھا ثم کانت صلٰوته بعد ذلك التغليس حتّٰي مات لم يعد الي ان يسفر (ابو داؤد ص ۴۱/۱) 

ان رسول الله ﷺ صلي الغداة فغلس بھا ثم صلاحا فاسفر ثم لم يعد الي الاسفار حتي قبضه الله عزوجل (شرح معاني الاثار، المعروف طحاوي ص ۸۶/۱) 

وصلي الصبح بغلس ثم صلي مرة اخري فاسفر بھا ثم كانت صلوته بعد ذلك بالغلس حتّٰي مات ﷺ لم يعد الي ان يسفر (ابن حبان ص ۹۲/۱) 
دار قطنی میں مزید وضاحت ہے: باقی روایات میں ہے کہ ایک بار غلس میں پڑھی پھر ایک دفعہ روشنی میں پڑھی، دار قطنی میں ہے کہ، صبح کی نماز پڑھتے تو اندھیرے میں پڑھا کرتے پھر ایک اور دن روشنی میں پڑھی۔ 

ویصلی الصبح فیغلس بھا ثم صلاھا یوما اٰخر فاسفر ثم لم یعد الی الاسفار حتّٰی قبضه الله تعاليٰ (دار قطني ص ۹۳/۱) 

اس سے معلوم ہوا کہ آپ کا معمول ’غلس‘ میں نماز پڑھنے کا تھا۔ صرف ایک دفعہ روشنی میں پڑھی۔ پھر تا عمر غلس میں ہی پڑھتے رہے۔ ھکذا قالت عائشة روايات سے پتہ چلتا ہے، یہ بھی صرف نمازِ صبح كا اخیری وقت بتانے کے لئے پڑھی یا پڑھائی تھی۔ اسی روایت سے یہ بھی معلوم ہوا کہ، دوسری جن احادیث اسفار کا ذِکر ہے، اس سے مراد ’کوفی روشنی‘ نہیں بلکہ ’مدنی‘ ہے۔ کوفی کے معنی ہیں کہ بالکل دن چڑھ جانا جیسا کہ اب اکثر حنفیوں کا معمول ہے۔ مدنی سے ہماری مراد صرف ’وضوح صبح‘ ہے۔ جیسا کہ حضور ﷺ کا معمول تھا۔ 

اسی مضمون کی روایت سنن کبریٰ بیہقی میں بھی ہے (ص ۴۳۵/۱ بغیۃ الالمعی) کچھ بزرگوں نے اس ٹکڑے پر اعتراض کیا ہے اور یہ بھی انکشاف فرمایا ہے کہ امام ابو داؤد کے نزدیک یہ حدیث معلول ہے۔ علله ابو دوأد وعندي له وجه ومعناه (فيض الباري پ ۱۲۵) 

ابو داؤد ہمارے سامنے ہے اس میں انہوں نے یہ تو فرمایا ہے کہ: فلاں راویوں نے یہ حدیث بیان کی ہے مگر یہ ’ٹکڑا‘ کسی اور نے بیان نہیں کیا، صرف فلاں نے بیان کیا ہے، ملاحظہ ہو (ابو داؤد ص ۴۱/۱ باب فی المواقیت) چونکہ یہ زیادہ حصہ ثقہ راوی کا ہے اور اپنے سے اوثق کے خلاف بھی نہیں ہے بلکہ ’ما سکت عنه‘ کے قبیل سے ہے۔ اس لئے اصولِ حدیث کی رو سے حجت ہے اس لئے امام ابو داؤد اس کی تضعیف نہیں کر سکتے تھے۔ چنانچہ شیخ سلام اللہ حنفی رامپوری (ف ۱۲۲۹؁ھ) محل شرح مؤطا میں لکھتے ہیں کہ امام ابو داؤد نے اس پر سکوت کیا ہے اور ابن خزیمہ نے اس کو صحیح کہا ہے اور یہ بھی لکھا ہے کہ امام ابو داؤد جس حدیث پر سکوت فرمائیں، کم از کم حسن درجہ کی ضرور ہوتی ہے۔ امام بیہقی فرماتے ہیں اس حدیث کے سب راوی ثقہ ہیں، امام خطابی فرماتے ہیں یہ حدیث صحیح ہے۔ 

الحدیث مما صححه ابن خزيمة وسكت عليه ابو داؤد وما سكت ھو عليه لا ينزل عن درجة الحين قال البيھقي رواية كلھم ثقات۔۔۔۔ وقال الخطابي ھو حديث صحيح اسنادا ومنتناً (محلّي شرح موطا للشيخ سلام الله حنفيؒ) 

ابن عمرو عبد اللہ بن زبیرؓ: 

حضرت مغیث کہتے ہیں میں نے ابن زبیرؓ کے ساتھ غلس (اندھیرے) میں صبح کی نماز پڑھی تو سلام کے بعد میں نے ابن عمرؓ کی طرف دیکھا اور کہا کہ: یہ کیسی نماز ہے؟ انہوں نے جواب دیا۔ حضورؐ علیہ الصلوٰۃ والسلام حضرت ابو بکرؓ اور حضرت عمرؓ کے ساتھ ہم اسی طرح پڑھا کرتے تھے۔ جب حضرت عمرؓ کو نیزہ مارا گیا تو حضرت عثمان نے روشنی میں نماز شروع کی۔ 

ھذہ صلاتنا کانت مع رسول اللہ ﷺ وابی بکر وعمر فلما طعن عمر اسفر بھا عثمان (ابن ماجه باب وقت صلوٰة الفجر ص ۴۹ وطعاوي ص ۸۶/۱) امام ابو الحسن السندی لکھتے ہیں کہ مجمع الزوائد میں ہے کہ اس کی سند صحیح ہے (ص ۲۲۰/۱) 

خلفائے راشدین: 

اوپر کی روایت میں ہے کہ حضرت ابو بکر و عمر رضی اللہ تعالیٰ عنہما کا بھی اسی پر عمل تھا (ابن ماجہ ص ۴۹) 

امام ترمذی لکھتے ہیں: 

وھو الذی اختارہ غير واحد من اھل العلم من اصحاب النبي ﷺ منھم ابو بكر وعمر من بعدھم من التابعين (باب ما جاء في التغليس بالفجر) 

یہی مسلک بہت سارے اہل علم صحابہؓ کا تھا ان میں حضرت ابو بکرؓ اور حضرت عمرؓ ہیں اور ان کے بعد کے تابعین ہیں۔ 

امام حازمی فرماتے ہیں: یہی مذہب خلفائے راشدین کا تھا، ابو بکر، عمر، عثمان وعلی رضی اللہ تعالیٰ عنہم (کتاب الاعتبار ص ) 

تابعین وائمہ دین: 

امام ترمذی فرماتے ہیں یہی مسلک تابعین کا ہے اور امام شافعیؒ، امام احمد، امام اسحق بھی غلس میں نماز پڑھنے کو مستحب سمجھتے تھے۔ (ترمذی باب مذکور) 

امام مالک، امام لیث بن سعد، امام اوزاعی، امام شافعی، امام احمد، امام ابو ثور، امام داؤد بن علی اور امام ابو جعفر طبری کا یہی مذہب ہے۔ (التعلیق الممجد علی مؤطا محمد نفی ص ۳۳) 

حضرت عمر بن عبد العزیز، حضرت عروہ اور اہل حجاز کا بھی یہی مسلک ہے۔ 

ابو موسیٰ اشعریؓ، ابنِ زبیرؓ، ابو مسعودؓ انصاری، عائشہؓ اور حضرت ام سلمہؓ کا بھی یہی نظریہ ہے۔ (کتاب الاعتبار حازمی) 

اہل بیتؓ، حضرت انسؓ، حضرت ابو ہریرہؓ اور حضرت ابنِ مسعودؓ کا بھی یہی مسلک ہے (نیل الاوطار ص ۱۵/۲)

حضرت عمرؓ: 

حضرت عمر رضی اللہ تعالیٰ عنہ نے تمام گورنروں کے نام سرکاری آرڈر کیا تھا کہ: 

ظہر کی نماز ایک مثل سایہ ہونے تک ادا کیا کریں۔ اور صبح کی جب کہ ستارے ابھی چمکتے اور گنجان ہوں۔ 

ان عمر بن الخطاب کتب الی عمال۔۔۔۔ ان صلوٰۃ الظھر اذا کان الفیٔ ذراعًا الی ان یکون ظل احدكم مثله۔۔۔۔ والصبح والنجوم بادية مشتبكة (موطا مالك باب وقوت الصلوٰة ص ۵) 
عمرو بن میمون اودی فرماتے ہیں، میں حضرت عمرؓ کے پیچھے فجر کی نماز پڑھا کرتا تھا، اگر میرا بیٹا بھی تین ہاتھ کے فاصلے پر ہوتا تو جب تک نہ بولتا میں اسے نہیں پہچان سکتا تھا۔ 

ان کنت لأصلی خلف عمر بن الخطاب الفجر ولو ان ابنی منی ثلثة اذرع ما عرفته حتي يتكلم (ابن ابي شيبة باب من كان يغلس بالفجر ص ۳۲۰/۱) 

یہ وہی امیر المؤمنین حضرت عمرؓ ہیں جن کے نام پر ناحق بیس رکعت تراویح کا کاروبار کیا جا رہا ہے۔ دیکھیے یہاں کیا بنتا ہے۔ 

عمر ثانیؒ: 

عمر ثانیؒ حضرت عمر بن عبد العزیز پانچویں خلیفۂ راشد نے حضرت عبد الحمید کو حکم دیا تھا کہ صبح کی نماز غلس میں پڑھا کریں۔ 

کتب عمر بن عبد العزیز الی یعبد الحمید ان غلس بالفجر (ابن ابی شیبة ايضا) 

حضرت ابن الزبیرؓ: 

مکہ مکرمہ میں آپ کی خلافت منعقد ہو گئی تھی، آپ بھی خلیفہ راشد تھے۔ حضرت عمرو بن دینار (تابعی) ان کے پیچھے صبح کی نماز پڑھا کرتے تھے وہ فرماتے ہیں وہ اس قدر اندھیرے میں نماز پڑھتے تھے کہ ہم ایک دوسرے کو پہچان بھی نہیں سکتے تھے۔ 

انه صلي مع ابن الزبير فكان يغلس بالفجر فينصرف ولا يعرف بعضنا بعضا (ابن ابي شيبة ص ۳۲۰/۱) 

حضرت عثمانؓ: 

حضرت ابن ایاس فرماتے ہیں، ہم حضرت عثمان کے ساتھ فجر کی نماز پڑھا کرتے تھے لیکن ہم ایک دوسرے کا چہرہ بھی نہیں پہچان سکتے تھے۔ 

کنا نصلی مع عثمان الفجر فننصرف وما یعرف بعضنا وجوہ بعض (ایضا) 

حضرت ابو ہریرہؓ: 

فرماتے ہیں۔ 

صلی الظھر اذا کان ظلّک مثلک ..... وصلِّ الصبح بغلس (مؤطا امام محمدؒ شاگرد امام ابو حنیفهؒ ص ۳۲) 
جب آپ کے اپنے قد (قامت) کے برابر آپ کا سایہ ہو جائے تو ظہر پڑھیے۔ اور صبح اندھیرے میں پڑھیے۔ 

الغرض: قرآن و سنت، خلفاء راشدین، صحابہ کرام کی ایک عظیم جماعت، تابعین، چاروں اماموں میں سے حضرت امام ابو حنیفہؒ کے سوا باقی تینوں اماموں (امام مالکؒ، امام شافعیؒ، امام احمدؒ) اہل بیت اور اہلِ حجاز کا یہ مذہب ہے کہ آسمان پر بھی تارے گنجان اور چمکتے ہوں تو صبح کی نماز کھڑی ہو جانی چاہئے۔ باقی رہا کب ختم ہو؟ اس کی دو صورتیں ہیں۔ ایک یہ کہ اگر کوئی شرعی مجبوری نہ ہو تو قرأت اتنی لمبی ہونی چاہئے کہ صبح نکھر جائے، بقول امام طحاویؒ حضرت امام ابو حنیفہؒ، امام ابو یوسفؒ اور حضرت امام محمدؒ کا بھی یہی مذہب ہے۔ (طحاوی ص ۹۰/۱) ہے۔ دوسری یہ کہ اندھیرے میں شروع کر کے اندھیرے میں ہی ختم کی جائے۔ اس کے سوا اور جتنی صورتیں ہیں، مثلاً کبھی بالکل سفیدی میں، کبھی درمیان میں، کبھی ہلکی قرأت کے ساتھ اور کبھی اتنی لمبی کہ سورج نکلنے کا اندیشہ ہونے لگے؟ تو ان میں سے کوئی بھی صورت ناجائز نہیں ہے بلکہ سب بیانِ جواز کی صورتیں ہیں تاکہ امت کو تنگی نہ ہو۔ ہمارے نزدیک دین کا کوئی ’عمل‘ بے ضابطہ نہیں ہے۔ اس کی بنیادی شکل ضرور متعین ہوتی ہے لیکن اس قدر سخت بھی نہیں کہ بوقتِ ضرورت اس کی کم از کم اور نرم سے نرم صورت اختیار کرنا بھی جان جوکھوں والی بات بن جائے۔ 

اسفار: 

دوسرا مسلک ’اسفار‘ کا ہے۔ یعنی اتنی روشنی ہو جائے کہ دور دور تک نظر آنے لگے۔ الاسفار ھو وضوح الفجر وظھورہ (نصب الرایه حنفي ص ۲۳۸/۱) 

کچھ امام اس کے قائل ہیں کہ صبح کی نماز اس روشنی میں پڑھنی چاہئے۔ ان کے دلائل یہ ہیں۔ 

عن رافع ابن خدیجؓ قال قال رسول اللہ ﷺ اسفروا بالفجر فانه اعظم للاجر (سنن اربعه) وكذا عن حواء الانصاريه (طبراني) 
فرمایا: فجر روشن کرو، اجر و ثواب کے لئے بڑی شے ہے۔ 

بعض روایات میں نَوِّرُوا بالفجر آیا ہے۔ (طحاوی ص    ) 

اس مضمون کی روایات چند اور صحابہؓ سے بھی مروی ہیں لیکن زیادہ تر ضعیف ہیں، صحیح مان لینے کے باوجود یہ معنی لینے کہ: غلس میں نہیں پڑھنا چاہئے، مفہوم مخالف ہے۔ جس کو احناف  نہیں مانتے۔ 

اَسْفِرُوا یا نوروا میں جس روشنی کا ذِکر ہے، وہ ایک اضافی شے ہے، سورج کے طلوع ہونے تک اس کے کئی ایک سٹیج آتے ہیں۔ اس لئے حتمی طور پر اس کی تعیین مشکل ہے۔ جو شکل فقہاء نے تشخیص کی ہے، وہ ان کی صرف رائے ہے، حدیث نہیں ہے۔ حضرات احناف فرماتے ہیں کہ مسنون آداب اور مسنون قرأت کے ساتھ پڑھنے کے بعد اتنی گنجائش ابھی باقی رہے کہ مکرر پڑھنی پڑ جائے تو انہی آداب کے ساتھ طلوع آفتاب سے پہلے پہلے پڑھی جا سکے (العرف الشذی وغیرہ) مگر یہ صحیح نہیں، کیونکہ بہت سی روایات میں(جو خود فقہاء نے بیان کی ہیں) آتا ہے کہ فلاں صحابی یا بزرگ نے اتنی لمبی نماز پڑھی کہ سورج کے طلوع ہونے کا اندیشہ ہونے لگا۔ مثلاً 

حضرت سائب بن یزید (یہ وہی بیس رکعت تراویح والے ہیں) فرماتے ہیں کہ میں نے حضرت عمرؓ کے پیچھے نماز پڑھی تو جب واپس ہوئے سورج نظر آنے کو تھا۔ 

صلیت خلف عمر الصبح..... فلما انصرفوا استشرفوا الشمس (طحاوی ص ۸۸/۱) 

حضرت اودی فرماتے ہیں کہ حضرت علیؓ نے ہمیں صبح کی نماز پڑھائی اور ہم طلوعِ سورج کا اندیشہ کرنے لگے کہ کہیں وہ نکل نہ آیا ہو۔ 

کان علی بن ابی طالب یصلی بنا الفجر ونحن نترا ای الشمس مخافة ان تكون قد طلعت (نصب الرايه بحواله طحاوي ص ۱۰۶) 

غور فرمائیے! فقہائے کرام کی روشنی کی تحدید کا کیا حشر ہو؟ 

صحیح یہ ہے کہ اس کے معنی وضوح صبح کے ہیں جیسا کہ علامہ زیلعی حنفی (ف ۷۶۲؁ھ) نے کہا ہے۔ نصب الرایہ ص ۲۳۸/۱) 

امام ابو الحسن محمد بن عبد الہادی نزیل المدنیۃ المنورہ المتوفی ۱۱۳۸؁ھ بھی اسفار الصبح کے معنی اس کا وضوح کرتے ہیں۔ 

ای انکشافه واضاءته (شرح ابن ماجه، السندي ص ۲۲۸/۱) 

وضوح ایک وہ ہوتا ہے جس پر خاص خاص لوگ مطلع ہوتے ہیں اور یہ بالکل ابتدائی درجہ ہے جو رات کے بطن سے ابھی الگ ہوا ہے۔ دوسرا وہ ہے جو گو اندھیرا ہوتا ہے لیکن ہر خاص و عام کو محسوس ہو جاتا ہے کہ صبح ہو گئی ہے۔ بس یہاں پر بھی ’اسفار‘ (وضوح) مراد ہے۔ 

تنویر یا اسفار اور اصباح سے ’وضوح اور ظہور‘ کے بجائے تاخیر مراد لینا، لغت اور تعاملِ اہل زبان کے خلاف ہے کیونکہ سورج کے نکلنے کے قریب تک اس ’تاخیر‘ کا دائرہ ممتد ہو سکتا ہے جیسا کہ ہوا بھی۔ 

دوسری روایات سے معلوم ہوتا ہے کہ اسفروا بالفجر دراصل اسفروا الصلوٰۃ الفجر ہے۔ ملاحظہ ہو (نصب الرایہ بحوالہ بزار ص ۲۳۶/۱) 

بعض روایات میں اصبحوا بالصبح (ابن ماجہ ص ۲۳۰ج۱۔ زوائد ابن حبان ص ۸۶، ابو داؤد ص ۲۴) اور بعض میں نور والصلوٰۃ الفجر (دارمی ص ۲۷۷، نصب الرایہ ص ۲۳۸/۱ بحوالہ طیالسی) اور بعض میں اسفروا بصلٰوۃ الصبح (دارمی ص ۲۷۷/۱) آیا ہے، جس کے یہی معنی بنتے ہیں کہ: 

(الف) واضح صبح صادق میں نماز پڑھا کرو۔ 

(ب) یا یہ کہ نماز کے ساتھ صبح روشن کیا کرو، یعنی نماز غلس میں شروع کر کے اتنی لمبی کی جائے کہ صبح روشن ہو جائے۔ امام طحاوی حنفی رحمۃ اللہ علیہ نے اسی معنی کو پسند کیا ہے۔ چنانچہ وہ فرماتے ہیں۔ 

ان یکون تغلیسا یدرک به الاسفار (طحاوي ص ۸۸) 

مندرجہ ذیل آثار سے اس معنی کی تائید بھی ہوتی ہے: 

قال خرشة قال صلي عمر بالناس فغلس ونور وصلي بھم فيما بين ذلك (ابن ابي شيبة) 

اس سے واضح تر یہ اثر ہے۔ 

صلي المغيرة بن شعبة الصبح فغلس ونور حتّٰي قلت قد طلعت الشمس اولم تطلع الحديث (ابن ابي شيبة ص ۳۲۲/۱) 

عن محمد قال كانوا يحبون ان ينصرفوا  من صلٰوة الصبح واحدھم يري موقع نبله (ايضاً) 

یعنی غلس میں شروع کی اور پھر اسے اس قدر لمبا کیا کہ صبح روشن کر دی۔ صحابہ اسی طرزِ عمل کو پسند کرتے تھے چنانچہ امام طحاوی لکھتے ہیں۔ 

ان يكون دخوله فيھا الاغلس ولا خروجه كان منھا الا وقد اسفرا سفارًا شديدًا (طحاوي ص ۸/۱) 

حضرت امام طحاوی فرماتے ہیں کہ یہی مناسب ہے کہ غلس میں شروع کی جائے اور اسفار (روشنی) میں ختم کی جائے۔ 

فالذي ينبغي الدخول في الفجر في وقت التغليس والخروج منھا في وقت الاسفار علي موافقة ماروينا عن رسول الله ﷺ واصحابه (طحاوي ص ۹۰/۱) 

پھر فرماتے ہیں، یہی ہے قول حضرت امام ابو حنیفہ، حضرت امام ابو یوسف اور حضرت امام محمد رحمۃ اللہ علیہم کا۔ 

وھو قول ابي حنيفة وابي يوسف ومحمد بن الحسن رحمھم الله تعالٰي (طحاوي ص ۹۰/۱) 
ملّا علی قاری حنفی نے علامہ میرک کا قول نقل کیا ہے کہ امام طحاوی کی توجیہ کو انہوں نے سراہا ہے۔ 

وھذا التاويل اقول جمعا بين الاحاديث التي وردت في التغليس والاسفار (مرقات شرح مشكوٰة ص ۱۳۹/۲) 

علامہ عبد الحی لکھنوی حنفی اپنی التعلیق الممجد ص ۳۳ علی مؤطا محمد میں لکھتے ہیں: وھو جمع حسن یہ دونوں احادیث میں جمع کی توجیہ خوب ہے۔ 

بالفرض والتسلیم: 

اگر اسفار کے وہی معنے لیے جائیں جو حنفی فقہاء نے کیے ہیں تو ہمارے نزدیک اس کی توجیہ یہ ہے کہ: 

حضرت شاہ ولی اللہ رحمۃ اللہ علیہ (ف ۱۱۷۶؁ھ) نے ’اسفار‘ والی حدیث کی جو توجیہ بیان کی ہے اس کا حاصل بھی یہی ہے کہ اصل ’غلس‘ ہے۔ اور بالکل وہی توجیہ کی ہے جو ہم نے بیان کی ہے۔ وہ فرماتے ہیں۔ 

اسفار والی حدیث: 

اسفروا بالفجر فانه اعظم للاجر۔ کا خطاب ان لوگوں سے ہے جن کو وقت پر جماعت کے لئے نمازی بہت کم ملنے کا اندیشہ ہو یا ایسی جامع مسجد کی بات ہے جس میں ضعفاء بھی شرکت کرتے ہوں کہ ان کے خیال سے ’اسفار‘ کر لیا کرو۔ فرماتے ہیں یا اس کے یہ معنی ہیں کہ لمبی قرأت کر کے غلس سے اسفار تک چلے جایا کرو، اس لئے اسفار اور غلس والی روایات کے درمیان کوئی منافات نہیں ہے۔ 

اقول ھذا خطاب لقوم خشوا تقلیل الجماعت جدا ان ینتظروا الی الاسفار وللاھل المساجد الکبیرۃ التی تجمع الضعفاء والصبیان وغیرہ.... او معناہ طولوا الصلٰوۃ حتی یقع اخرھا فیوقت الاسفار لحدیث ابی برزۃ الخ (حجة اللہ البالغه ص ۱۵۱/۱) 

چونکہ یہ ایک ایسی استثنائی صورت ہے جو کبھی پیش آسکتی ہے، ظاہر ہے ایسی صورتیں وقتی ہوتی ہیں، دائمی نہیں ہوتیں۔ 

اس کے علاوہ اس سلسلے میں یہ بھی کہا جا سکتا ہے کہ: 

(الف) فقہاء کرام کی تشخیص کردہ تنویر اور اسفار دراصل حضرت عمرؓ کی شہادت کے بعد حضرت عثمان کے عہد میں بطور احتیاط اختیار کی گئی تھی (طحاوی وغیرہ) جو ایک عارضی بات تھی۔ اب اس کا کوئی اندیشہ نہیں۔ ہاں اگر کہیں ایسا ہو تو اب بھی ٹھیک ہے۔ 

(ب) یا صرف اس لئے کہ راتیں چھوٹی ہیں، لوگوں کی نیند پوری نہیں ہوتی ہو گی، اس لئے امام ضرورت محسوس کرے تو اب بھی ویسا کر سکتا ہے اور وہ بھی صرف گرمیوں میں (شرح السنۃ) مگر حضور علیہ الصلوٰۃ والسلام، خلفاء راشدین، اہل بیت اور اہلِ حجاز کا تعامل اس کے خلاف ہے جیسا کہ گزرا۔ 

(ج) یا موسم کا لحاظ فرماتے تھے، یعنی سردی گرمی کا حساب۔ 

(د) یا چاندنی رات کا کر کے کبھی کہا گیا ہو کہ مزید اطمینان کر لیا جائے، کیونکہ اس میں بڑا مغالطہ لگتا ہے۔ بہرحال یہ کچھ استثنائی صورتیں ہیں۔ 

الغرض: اگر ’’کوفی روشنی‘‘ مستحب اور افضل ہوتی تو اہلِ حجاز، خلفاء راشدین اور دوسرے عظیم صحابہؓ اور ائمۂ دین کا تعامل ’حجازی روشنی‘ پر بالکل نہ ہوتا۔ ویسے بھی ایسے وقت میں نماز کے لئے کھڑا ہونا جب چیونٹی نظر آنے لگے، سستی کی انتہاء ہے۔ یہ وقت کچھ جچتا نہیں ہے، راقم الحروف کو یقین ہے کہ حضرت امام ابو حنیفہ رحمۃ اللہ علیہ کے عمل میں بھی اس کی گنجائش نہیں مل سکے گی، وہ بھی جیسا کہ امام طحاوی نے کہا ہے، اندھیرے میں کھڑے ہوتے ہوں گے، چونکہ آپ کو قرآن اور قیام سے عشق تھا، اس لئے لمبی قرأت اور لمبے قیام سے ان کی صبح بالکل سفید ہو جاتی ہو گی، ایسا دل نہیں مانتا کہ وہ اتنی دیر اور تاخیر سے کھڑے ہوتے ہوں، جیسا کہ آج کل حنفیوں میں رواج ہو گیا ہے۔ ویسے بھی ہمارے نزدیک اجر عظیم کا باعث یہی لمبا قیام اور لمبی قرأت ہی ہے۔ صرف سفیدی سے سفیدی تک کا سلسلہ ’اجر عظیم‘ کی نوید نہیں بن سکتا۔ 

علمائے دیو بند: 

حضرت مولانا انور شاہ کشمیری رحمۃ اللہ علیہ لکھتے ہیں کہ شاید تغلیس کا معاملہ رمضان سے تعلق رکھتا ہے، اور اسی طرح جب لوگ جمع ہو جائیں تو ہمیں بھی ایسا کرنا چاہئے، چنانچہ دیو بند میں بھی شروع سے اکابر کا یہی معمول چلا آرہا ہے۔ 

ولعل ھذا التغلیس کان فی رمضان خاصة وھکذا ینبغی عندنا اذا اجتمع الناس وعلیه العمل فی دار العلوم دیو بند من عھد الاکابر (فیض الباری شرح بخاری ص ۱۳۶/۱) 
حضرت مولانا احمد علی رحمۃ اللہ لاہوری کا معمول ہمیشہ غلس (اندھیرے) رہا ہے اور علماء دیو بند کا یہاں عموماً آنا جانا رہتا تھا، انہوں نے کبھی اس پر اعتراض نہیں کیا تھا۔ 

آخر میں ہم پھر عرض کر دیں، اختلاف ’جواز‘ میں نہیں ہے۔ صرف افضلیت میں ہے اور اس امر میں خود حضور ﷺ، خلفائے راشدین، صحابہ تابعین اور زیادہ تر ائمۂ دین کا تعامل کیا رہا ہے؟ وہ آپ نے اوپر کی سطور میں ملاحظہ فرما لیا ہے کہ: غلس ہی رہا ہے۔ خاص کر ’بریلوی کوفیوں‘ کے ہاں جس قسم کا ’اسفار‘ چل نکلا ہے ہم نے اپنی آنکھوں سے دیکھا ہے کہ علمائے دیو بند کا عمل اس سے کہیں زیادہ اونچا رہا ہے اور رہنا چاہئے۔ بریلویوں نے اسفار کیا کیا، ان کو تو اسفار کا ہیضہ ہو گیا ہے۔ خاص کر یہ لوگ تو گیارھویں والے بزرگ کے بھی خلاف چل نکلے ہیں کیونکہ حضرت پیر جیلانی کے نزدیک ’غلس‘ اندھیرے میں صبح کی نماز پڑھنا افضل ہے۔ آپ کا ارشاد ہے: حین حوم الطعام والشراب علی الصائم (غنية) یعنی جب سحری ختم ہو جاتی ہے۔ نماز پڑھنی چاہئے۔ ھذا ما عندی واله اعلم وعلمه اتم۔
ابو سعید (شیخوپورہ) تلمیذ شیخ الحدیث احمد اللہ الدہلویؒ (تلمیذ شیخ الکل سید نذیر حسینؒ) 
علمائے حق کے لئے لمحۂ فکریہ 

آپ کا مول تول شروع ہو گیا ہے 

علمائے کرام، انبیاء علیہم الصلوٰۃ والسلام کے وارث، دینِ نبی کے ترجمان، صداقتِ اسلام کے شاہد، طائفہ منصورہ کی جان اور ملتِ اسلامیہ کے اصلی نمائندے ہوتے ہیں۔ یہ وہ اعزاز ہے جو بیک وقت کسی ایک طبقہ کو ایک ساتھ مشکل سے حاصل ہوتا ہے۔ اس لئے ہمیشہ سے انہیں ناقابلِ تسخیر محاذ اور قابل صد رشک اعزاز تصور کیا جاتا رہا ہے۔ حقیقت یہ ہے کہ گروہِ سعید اس احترام، اکرام، اعتماد اور عزت کا اہل بھی ہے۔ کثرھم اللہ سواوھم۔ 

ان کے مقام شہادت کی رفعت کا اس سے اندازہ کیا جا سکتا ہے کہ حق تعالیٰ نے ’توحیدِ برحق‘ پر اپنی ذات اور فرشتوں کے ساتھ علماء کو بھی بطور گواہ پیش کیا ہے۔ 

شَھِدَ اللہُ اَنَّ لَا اِلٰهَ اِلَّا ھُوَ وَالْمَلٰٓئِكَةُ وَاُوْلُوْا الْعِلْمُ قَآئِمًا بِالْقِسْطِ (پ۳۔ آل عمران۔ ع۱۰) 

ان کی قابل ذکر طمانیت کا اس کے علاوہ اور کیا ثبوت ہو سکتا ہے کہ جہانِ علم و فن کے بڑے بڑے جغاوری ریب و تذبذب کی دلدل میں پھنس جاتے ہیں، وہاں وہ پوری شرح صدر کے ساتھ غیر متزلزل ایقان اور طمانیت کا مظاہرہ کرتے ہیں۔ 

فَاَمَّا الَّذِیْنَ فِیْ قُلُوْبِھِمْ زَیْغٌ فَيَتَّبِعُوْنَ مَا تَشَابَهَ مِنْهُ.... وَالرَّاسِخُوْنِ فِي الْعِلْمِ يَقُوْلُوْنَ: اٰمَنَّا كُلٌّ مِّنْ عِنْدِ رَبِّنَا (پ۳۔ اٰل عمران۔ ع۱) 
یہ طمانیت ان کی بے ذوقی یا کم فہمی پر مبنی نہیں ہوتی بلکہ وہ دراصل اس طبعی مناسبت کا قدرتی نتیجہ ہوتی ہے جو اسلامی طرزِ حیات کی بدولت ان میں پیدا ہو جاتی ہے، کیونکہ یہ ’رسوخ فی العلم‘ کا حاصل ہوتی ہے، جو سرتاپا ذوق بھی ہے اور فہم بھی، شرح صدر بھی ہے اور معراجِ مشاہدۂ قلبی بھی۔ لیکن 
؎ 

ذوق ایں بادہ ندانی بخدا! تانچشی 

جہاں پر علم و ہوش کے طاغوتی دیوتا تھک ہار کر بیٹھ جاتے ہیں وہاں سے علمائے حق کے علم و یقین اور طمانیت کی ابتداء ہوتی ہے، چنانچہ شفقت اور خیر خواہی کے جذبہ کے ساتھ اور علیٰ وجہ البصیرت ان کو آواز دیتے ہیں کہ: ادھر آؤ! ہم تمہیں راہِ راست پر ال دیں گے۔ 

یٰٓاَبَتِ اِنِّیْ قَدْ جَآءَنِیْ مِنَ الْعِلْمِ مَا لَمْ يَاْتِكَ فَاتَّبِعْنِيْ اَھْدِكَ صِرَاطًا سَوِيًّا (پ۱۶۔ مريم۔ ع۳) 
ابا جان! مجھے ایسی معلومات حاصل ہوئی ہیں جو آپ کو حاصل نہیں ہوئیں تو آپ میرے پیچھے ہو لیجیے! میں آپ کو سیدھا رستہ دکھا دوں گا۔ 

ان کا طرّۂ امتیاز صرف علم و بصیرت نہیں ہے بلکہ ’خشیتِ الٰہی‘ ان کے تمام احساسات، نفسیات اور علم و ہوش کی اساس ہوتی ہے۔ 

اِنَّمَا یَخْشَی اللہَ مِنْ عِبَادِہِ الْعُلَمَآءُ (پ۲۲۔ فاطر ع۴) 

اس کے بندوں میں سے صرف علماء ہی اللہ سے ڈرتے ہیں۔ 

؎ 


آنانکہ عارف تراند ترساں تراند 

اس لئے ان کے دل ماسوی اللہ کے ڈر سے سدا خالی رہے ہیں۔ وہ ایک ہی دروازہ پر جھک کر دوسرے ہر باب اور دروازہ سے نجات پا گئے تھے۔ غیر کی طرف سے لالچ یا خوف کبھی بھی ان کے دل و دماغ میں جگہ نہ پا سکے تھے۔ ان کی بیم و رجا اور نفع و ضرر کے احساسات اور تصورات ’لَا اِلٰهَ اِلَّا الله‘ كے گرد گھومتے تھے۔ اس لئے سب سے گردن فراز تھے، دریاؤں کی مچھلیاں اور خشکی کے جانور اور حشرات الارض اور ہوا کے پرندے ان کے لئے سدا دست بدعا رہتے ہیں۔ 

رَجُلٌ اٰتَاہُ اللهُ عِلْمًا فَبَذَلَه لِلْنَّاسِ وَلَمْ يَاْخُذْ عَلَيْهِ طَمَعًا وَلَمْ يَشْتَرِ بِه ثَمَنًا قَلِيْلًا فَذٰلِكَ تَسْتَغْفِرُلَه حِيْتَانُ الْبَحْرِ وَدَوَابٌّ الْبَرِّ وَالطَّيْرُ فِيْ جَوِّ السَّمَآءِ (طبراني اوسط۔ ابن عباس) 
یہ وہ ستارے ہیں، جو فکر و عمل کے ظلمات میں لوگوں کو راہ دکھاتے ہیں اور لوگ راہ پاتے ہیں ورنہ بھٹک جاتے ہیں۔ 

اِنَّ مَثَلَ الْعُلَمَآءِ فِی الْاَرْضِ كَمَثَلِ النُّجُوْمُ يُھْتَدٰي بِھَا فِي ظُلُمَاتِ الْبَرَّ وَالْبَحْرِ فَاِذَا انْظَمَسَتِ النُّجُومُ اَوْشَكَ اَنْ تَضِلَّ الْھُدَاةُ  (رواہ احمد عن انس) 

؎ 


ای خوبیٔ طبع برمن بلا شدی 

کے مصداق ہر زمانہ میں ارباب ثروت اور حکمران ٹولے نے ان کو اپنے ’اغراض سیئہ‘ کے شیشے میں اتارنے کی کوشش کی ہے جس کی وجہ سے علمائے حق کو بارہا حوصلہ شکن ابتلاء و محن اور مصائب کے گھاٹ اترنا پڑا۔ اس راہ میں جس قدر ان راہ نماؤں نے قربانیاں دی ہیں، کسی اور طبقہ نے شاید و باید دی ہوں۔ بنو امیہ کے حجاج بن یوسف سے لے کر اب تک کتنے علمائے کرام اور ائمۂ عظام، ظالم بے دین اور خود غرض حکمرانوں کی مشقِ ناز کی بھینٹ چڑھ چکے ہیں؟ ان کا شمار اللہ ہی کو معلوم ہے تاہم علماء حق کو ’کلمۂ حق‘ جیسے فریضۂ حق کے ادا کرنے سے کوئی شے نہ روک سکی۔ 

جبری طلاق کی اوٹ میں منصور اپنی جبری بیعت اور قیادت قبول کرانا چاہتا تھا، جب امام مالکؒ نے اس کی یہ خواہش پوری نہ کی تو اس ظالم نے حکم دیا کہ: 

’ان کو ستر کوڑے مارے جائیں، امام دار الہجرۃ کو محکمۂ امارت میں گنہگاروں کی طرح لایا گیا۔ کپڑے اتارے گئے اور شانۂ امامت پر دستِ ظلم نے ستر کوڑے پورے کیے، تمام پیٹھ خود آلود ہو گئی۔ دونوں ہاتھ منڈھوں سے اتر گئے۔ اس پر بھی تسلی نہ ہوئی تو حکم دیا کہ اونٹ پر بٹھا کر شہر میں ان کی تشہیر کی جائے، چنانچہ ایسا ہی کیا گیا، مگر امام موصوف اب بھی ان سے رام نہ ہوئے اور نہ ہی حواس باختہ ہوئے بلکہ فرماتے رہے کہ۔ 

میں فتویٰ دیتا ہوں کہ طلاق جبری درست نہیں (حیاتِ مالک بحوالہ طبقات) 

امام احمد بن حنبلؒ کو پابجولاں جیل لایا گیا۔ کوڑے مار مار کر لہو لہان کیا گیا۔ آپ بے ہوش ہو ہو جاتے تھے اور کس مپرسی کے عالم میں نہایت جبر و تشدد کے ساتھ مدتوں جیل میں رکھا گیا اور ہمیشہ یہی فرماتے رہے کہ جو کہتے ہو اس کے لئے کتاب و سنت لاؤ۔ 

حضرت امام ابو حنیفہ رحمۃ اللہ علیہ کو جرمِ حق کی پاداش میں جیل میں ال کر انواع و اقسام کی تعذیب اور اذیتیں دی گئیں مگر حکمرانوں کے غیر عادلانہ اور غیر اسلامی نظامِ حکومت میں ان سے قطعاً تعاون نہ کیا۔ رحمہ اللہ رحمۃ واسعۃ۔ 

یمن کے گورنر کے ظالمانہ طرزِ حکومت کے خلاف بولنے اور اس کو ٹوکنے کے نتیجہ میں حضرت امام شافعی رحمۃ اللہ علیہ کو تلوار کی دھار کے نیچے اپنا سر رکھنا پڑا۔ 

حضرت حسن بصری رحمۃ اللہ علیہ نے یزید بن عبد الملک (بنو امیہ کے عظیم تاجدار) کی غیر عادلانہ حکومت کے خلاف ہمیشہ تنقید کی، اس عہد کی شورش جو یزید بن مہلب اور ابن الاشعت نے برپا کی تھی کے متعلق کہا کہ، ان میں سے کسی کا ساتھ نہ دیا جائے، ایک شامی نے کہا کہ کیا امیر المؤمنین کا بھی نہیں؟ انہوں نے پورے جلال میں کہا: ہاں ہاں: نہ امیر المؤمنین ک، نہ امیر المؤمنین کا۔ (طبقات ص ۱۱۸/۷) 

امام غزالیؒ نے اپنے عہد کے حکمرانوں پر تنقید کرتے ہوئے کہا کہ: بادشاہوں کے مال زیادہ تر حرام ہوتے ہیں۔ حلال مشکل سے ان کے ہاں ملے گا: اغلب اموال السلاطین حرام فی ھذہ الاعصار والحلال فی ایدیھم معدوم او عزیز (احیاء العلوم ص ۱۲۰) 
خلیفہ متقتضی لامر اللہ نے قاضی ابن المزحم الظالم کو جج مقرر کیا تو حضرت شیخ عبد القادر جیلانیؒ نے اس کو سخت ملامت کی کہ: تو نے سب سے بڑے ظالم کو مسلمانوں پر مسلط کیا ہے، کل خدا کو کیا جواب دو گے؟ 

ولیت علی المسلمین اظلم الظالمین، ما جوابک غداً عند رب العلمین (قلائد الجواھر ص ۸) 

یہ سن کر خلیفہ کانپ اُٹھا اور رونے لگا اور فوراً ہی اسے برخاست کر دیا (القلائد) 

بے انصاف اور ظالم لوگوں کو خاص کر حکام کو بے دریغ ٹوکتے اور بھرے مجمع میں ان کو ٹوکتے اور ان کے خلاف لوگوں کو متوجہ کیا کرتے تھے۔ 

ویصدعھم بذلک علی رؤس الاشھاد ورؤس المنابر وفی المحافل دینکم علی من یولی الظلمة ولا تاخذه في الله لومة لائم (ايضاً) 

درباری سرکاری علماء اور مشائخ سے فرماتے کہ: 

اے علم و عمل میں خیانت کرنے والو! تم کو ان سے کیا نسبت۔ اے اللہ اور اس کے رسول کے دشمنو! اے بندگانِ خدا کے ڈاکوؤ، اے عالمو، اے زاہدو! بادشاہوں اور سلاطین کے لئے کب تک منافق بنے رہو گے۔ 

پھر ان کے خلاف اللہ سے دعا کرتے کہ: 

الٰہی منافقوں کی شوکت توڑ دے، ان کو ذلیل فرما۔۔۔ اور زمین کو ان سے پاک کر دے یا ان کی اصلاح فرما۔ (فیوض یزدانی مجلس ص۵) 

حضرت امام ابن الجوزی رحمۃ اللہ علیہ نے حکام اور بادشاہوں پر تنقید کرتے ہوئے فرمایا۔ 

یہ حضرات شریعت کے مقابلہ میں اپنی رائے پر عمل کرتے ہیں کبھی اس شخص کا ہاتھ کاٹتے ہیں جس کا ہاتھ کاٹنا جائز نہیں اور کبھی اس کو قتل کرتے ہیں جس کا قتل حلال نہیں، ان کو یہ دھوکا ہے کہ یہ سیاست ہے جس کا دوسرا مطلب یہ ہے کہ شریعت ناقص ہے اس کو تکملہ اور ضمیمہ کی ضرورت ہے اور ہم اپنی رائے سے اس کی تکمیل کرتے ہیں۔ معاصی پر اصرار کے ساتھ ساتھ ان کو صلحاء کی ملاقات کا بھی بڑا شوق ہوتا ہے اور ان سے وہ اپنے حق میں دعائیں کراتے ہیںِ شیطان ان کو سمجھاتا ہے کہ اس سے گناہوں کا پلڑا ہلکا ہو جائے گا۔ (ماخوذ از تاریخ دعوت و عزیمت) 

امام داؤد بن یوسف الخطیب ابو اللیث کے حوالےسے لکھتے ہیں۔ 

انه كان يكره الدخول علي السلاطين ويفتي بذلك (برصغير پاك و ہند میں علم فقر ص ۵۲) 

یعنی امام ابو اللیث سلاطین کے ہاں جانے کو برا سمجھتے تھے اور یہی فتوے دیتے تھے۔ 

حضرت امام ابو حنیفہؒ نے تو حکومت کی طرف سے سپریم کورٹ کے چیف جسٹس بننے کی پیشکش صرف اس لئے ٹھکرا دی تھی کہ حکمران اور ان کے احکام اسلام کے پابند نہ تھے اور ڈرتے تھے کہ خدا کے ہاں ظالموں کے ہمراہ ان کا حشر نہ ہو۔ 

الغرض علمائے حق کا یہ مقامِ عزیمت تھا اور یہ ان کی تاریخ تھی۔ لیکن ان میں علماء سوء کا ایک طبقہ وہ بھی پیدا ہو گیا جس نے علم اور فتوے بیچے، اپنے اثر و رسوخ کا کاروبار کیا، حکومت کے مظالم میں ان کا ہاتھ بٹایا۔ حکمرانوں کی ہر بھونڈی سازش، سکیم، دھندے اور ضیافتِ طبع کے لئے جواز کے حیلے تشخیص اور تجویز کیے۔ 

ویسے تو ہر زمانہ میں ہر با اثر اور ہر حکمران نے مطلب کے علماء تلاش کرنے اور ثقہ علماء کی راہِ حق سے منحرف کرنے کے لئے جال پھیلائے ہیں، لیکن دورِ حاضر میں منظم طریقے کے ساتھ جس طرح علماء کو خریدنے اور استعمال کرنے کی کوششیں شروع ہو گئی ہیں، اس سے پہلے کبھی نہیں ہوئی تھیں۔ دھن، دھونس اور دھاندلی کے علاوہ مستقل ایک شعبہ ان کو اغوا کرنے کے لئے تگ و دو میں مصروف ہے۔ ’سیاسی داشتہ‘ کے طور پر باقاعدہ نام نہاد ’مولانا‘ رکھے جاتے ہیں جو لطیف حیلوں کے ذریعے ان پر ڈورے ڈالنے کی کوشش کرتے رہتے ہیں، چنانچہ اس سلسلے میں ان کو کچھ کامیابیاں بھی حاصل ہوئی ہیں۔ جیسی کچھ صورتِ حال پیدا ہو گئی ہے۔ اس کے پیشِ نظر ہم مجبور ہو گئے ہیں کہ علمائے حق کو اسی صورتِ حال کا مقالہ کرنے کے لئے غور و فکر کرنے کی دعوت دیں۔ اگر وقت پر انہوں نے اس فتنہ کا احساس نہ کیا تو اندیشہ ہے کہ، کل ان کا برا حشر ہو اور اس کے ساتھ ساتھ خود ’دین حق‘ بھی ناحق بدنام ہو۔ 

ہم دیکھ رہے ہیں کہ بڑے بڑے جبہ و دستار اور علم و فضل میں اونچی شہرت رکھنے والے ایسے بدنام شکاریوں کے سامنے ہتھیار ڈال چکے ہیں اور ہتھیار ڈالتے جارہے ہیں کہ کرسی سے علیحدہ ہونے کے بعد اس سے سلام کرنا بھی وہ گوارا نہ کریں۔ اب ضرورت ہے کہ کوئی احمد بن حنبل، کوئی مالک، کوئی ابو حنیفہ، کوئی ابنِ تیمیّہ، کوئی جیلانی اور کوئی ابن الجوزی پھر اُٹھے اور واژگوں حالات کے دھاروں کا رخ بدل دے۔ اور یہ کچھ بعید بھی نہیں ہے۔ آپ یہ سن کر حیران ہوں گے کہ جب علماء اپنے بلند مقام پر فائز تھے تو دبکے نہیں تھے بلکہ حکمرانوں کو جنسِ بازار کی طرح بیچ ڈالا تھا۔ 

مصری حکومت کا ایک نائب السلطنت اصل میں غلام تھا جو کسی طرح بر سر اقتدار آگیا تھا، غلام اصل میں اسلامی بیت المال کی ملکیت ہوتے ہیں، اس لئے حضرت امام عز الدین بن عبد السلام نے اعلان کیا کہ، یہ شخص بیت المال کی جائداد ہے اور شرعی طریقے پر آزاد نہیں کیا گیا چنانچہ اس فتوے سے بڑی کھلبلی مچ گئی۔ حکام نے بلا کر پوچھا کہ آخر آپ کیا چاہتے، فرمایا: 

ہم ایک مجلس طلب کریں گے اور بیت المال کی طرف سے آپ کو نیلام کریں گے اور شرعی طریقہ پر آپ کو آزادی کا پروانہ دیا جائے گا۔ انہوں نے جا کر بادشاہ سے کہا کہ یہ شیخ ہمیں ذلیل کرنا چاہتا ہے، بادشاہ نے بڑی کوشش کی مگر شیخ نے اپنے الفاظ واپس لینے سے انکار کر دیا، جس سے برہم ہو کر شاہ سے شیخ کی شان کے خلاف کوئی غیر محتاط جملہ نکل گیا، آپ نے سن کر وہاں سے کوچ کر دیا، پھر کیا تھا سارے شہر میں کہرام مچ گیا اور بادشاہ کو خود جا کر منتوں سے واپس لانا پڑا اور بالآخر یہ طے ہوا کہ: 

وہ امراء سلطنت کو خود نیلام کریں۔ نائب السلطنت نے جلال میں آکر کہا کہ میں اس کی گردن اڑا دوں گا۔ تلوار لے کر شیخ کے دروازہ پر پہنچا، دستک دی، شیخ کا بیٹا آیا دیکھا کہ نائب السلطنت تلوار سونتے کھڑا ہے، جا کر بتایا تو شیخ نے کہا کہ: 

بیٹا! آپ کا باپ اس قدر خوش نصیب کہاں کہ اس کو شہادت ملے۔ پھر باہر نکلے تو دیکھتے ہی نائب السلطنت کے ہاتھ سے تلوار گِر گئی اور بدن پر رعشہ طاری ہو گیا۔ اور پاؤں میں گر گیا اور کہا آپ کیا کرنا چاہتے ہیں، فرمایا آپ کا نیلام! پھر فرمایا یہ رقم کس مد میں ڈالیں گے؟ فرمایا: مسلمانوں کے کاموں میں: پوچھا: قیمت کون وصول کرے گا؟ فرمایا: میں خود۔ اس نے کہا: بہت اچھا! چنانچہ ایسا ہی ہوا۔ ایک ایک امیر کو نیلام کیا گیا اور ہر ایک کی بولی بولی گئی اور قیمت وصول کر کے وہ خیر کے کاموں میں صرف کی گئی۔ (طبقات الشافعیہ ماخوذ از تاریخ دعوت و عزیمت) 

اب وقت ہے کہ آپ بھی اسلامی حکومت کے قیام میں کوئی تاریخ ساز کردار پیش کریں۔ ان سے مرعوب ہونے کی ضرورت نہیں، یقین کیجئے جو لوگ اسلامی کردار اور روح سے خالی ہیں ان کو جال تارِ عنکبوت سے بھی زیادہ کمزور ہے۔ وہ آپ کی زد میں ہیں بشرطیکہ آپ خود قائم رہیں۔ یہ بت صرف آپ کے سہارے پر قائم ہیں۔ آپ اپنے کو ان کے سہارے پر نہ چھوڑیں! ہاں جائز کاموں میں حکومت سے ضرور تعاون کیا جائے لیکن اس سے ان کے باطل نظامِ سیاست اور پروگرام کی عمر دراز نہ ہونے پائے اور ان کے جو گماشتے آپ کا کاروبار کرنے کے لئے آپ کی طرف بڑھ رہے ہیں، ان کو آپ کے سامنے پیش ہوتے ہوئے آپ کی غیرت اور ثبات علی الحق سے خوف آئے۔ اگر آپ نے خود اپنے منصب اور مقام و مرتبہ کا احترام نہ کیا تو یقین کیجئے: کل آپ کی وہی حیثیت ہو گی جو آج ملک میں چماروں کی ہے۔ آپ اس سے بچیں کہ آپ پر حضور کا یہ ارشاد صادق آئے۔ 

کچھ لوگ دین حاصل کریں گے کہ بادشاہوں کا قرب حاصل ہو گا، دنیا کمائیں گے مگر اپنا دین بچا کے رکھیں گے مگر ایسا ممکن نہ ہو گا۔ 

ان ناسًا من امتی سیتفقھون فی الدین یقرؤن القراٰن یقولون ناتی الامرآء فنصیب من دنیاھم ونعتزنھم بدیننا ولا یکون ذلک الحدیث (ابن ماجه) 

حضرت ابن مسعود نے فتنوں کی تصویر کھینچتے ہوئے فرمایا کہ یہ اس وقت نازل ہوں گے جب فہم دین، دین کے لئے اور علم عمل کے لئے نہیں حاصل کیا جائے گا اور نیک عمل کے ذریعے دنیا تلاش کی جائے گی۔ 

اذا تُفَقِّه لغير الدين وتُعُلم لغير العمل والتمست الدنيا بعمل الاخرة (رواه عبد الرزاق) 

بہرحال ہم اس فریضہ کے لئے ہر اس شخص سے اپیل کریں گے جو دین کی عظمت اور سر بلندی چاہتا ہے کہ علمائے حق کا ساتھ دے تاکہ بدول ہو کر وہ کسی آس پاس کے فتنے میں مبتلا نہ ہو جائیں۔ اس کے باوجود اگر وہ قائم نہ رہیں تو قرآن کا ارشاد ہے کہ ان سے الگ ہو جاؤ! کیونکہ اس سے زیادہ یہ سوچ ہی نہیں سکتے۔ 

فَاَعْرِضْ عَنْ مَنْ تَوَلّٰي وعَنْ ذِكْرِنَا وَلَمْ يُرِدْ اِلَّا الْحَيٰوةَ الدُّنْيَا. ذٰلِكَ مَبْلَغُھُمْ مِنَ الْعِلْمِ (پ۲۷۔ النجم۔ ع۲) 
جو شخص ہماری یاد سے روگردانی کرے اور دنیا کے سوا اس کو اور کسی بات سے غرض ہی نہ ہو، اس کی ذرہ بھی پروا نہ کرو، اس کے علم و عقل کی رسائی (بس) یہیں تک ہے۔ 

جن لوگوں نے علمِ دین کے ذریعے ’قرب سلطان اور دنیا‘ حاصل کی، قرآن نے ان کو آیات الٰہی فروخت کرنے والا قرار دیا ہے: 

اشتروا به ثمنا قليلا (توبه ع۱۴) اولئك الذين اشتروا الضلالة (بقره ع۱۰) اولئك الذين اشتروا الحيوة الدنيا بالاخرة (بقره ع۱۰) اشتروا بايت الله ثمنا قليلا (توبه۔ع۲) یعنی یہی وہ لوگ ہیں جنہوں نے آخرت اور آیات کے عوض حقیر دنیا کمائی اور ہدایت کے بدلے ضلالت مول لی۔ ہم دیکھ رہے ہیں کہ دنیا میں مسلمان حکومتیں، ان تمام ذرائع اور وسائل پر قبضے کرتی جا رہی ہیں، جن سے کسی طور علماء کا تعلق ہو سکتا ہے، پھر ان کو جاہ و منصب اور مادی منفعت کے لالچ دیئے جا رہے ہیں چنانچہ کچھ خام اور ناہنجار لوگ کچے دھاگے سے ادھر کو کھنچے چلے جا رہے ہیں۔ خاص کر جماعت اہل حدیث کے اکابر کے لئے یہ مقامِ غور ہے، بعض پوری جماعتیں، بعض افراد، اور بعض علماء حکمرانوں کی گود میں پناہ لیتے ہیں، اس کو ہوش میں آنا چاہئے، اس سے غرض: حکومت یا حکمرانوں کی مخالفت نہیں کیونکہ یہ مطلوب نہیں ہے۔ بلکہ صرف یہ ہے کہ: ان کی غلط کاریوں میں ان کا ساتھ نہ دیا جائے اور یہ احساس کیا جائے کہ ان کی حاشیہ نشینی اور چوبداری کے فرائض اور خدمات آپ کا منصب نہیں ہے۔ تبلیغ اور امر بالمعروف ونہی عن المنکر کے سوا ان کی طرف رخ کرنا، آپ کی ذات اور آپ کی آخرت کے لئے خطرناک ہے۔ اگر آپ کے ’قرب سلطان‘ کی وجہ سے عوام گمراہ ہو سکتے ہیں اور اس سے غلط کار حکمرانوں کے اغراض سیئہ اور باطل نظامِ حکومت کو غذا مل سکتی ہے۔ تو پھر خوفِ خدا سے کام لیجیے! خدا کے ہاں آپ سے اس کی بڑی باز پرس ہو گی، باقی رہی دنیا؟ سو اس کا بھی کچھ پتہ نہیں کہ وفا کرے یا نہ کرے۔ کیونکہ یہ لوگ عموماً چوس کر پھینک دیا کرتے ہیں، سوچ لیجئے، کہیں کل آپ کا بھی یہی حشر نہ ہو۔ 

یہ ایک تاریخی تجربہ ہے کہ سچی اسلامی حکومت اور خلافت علی منہاج النبوۃ کے سوا اور کسی بھی طرز کی حکومت ’علماء حق‘ کے لئے سازگار فضا مہیا نہیں کر سکتی اور جو بھی حکومت آئی ہے، عموماً اس نے علمائے سو ہی پیدا کیے ہیں۔ اور کرتی چلی جائے گی، آپ کو یاد ہو گا کہ سابق صدر ایوب نے شکایت کی تھی کہ، ان لوگوں نے مشاہدۂ تاشقند کو ’صلح حدیبیہ‘ کا نام دیا تھا، یقین کیجئے! جب مسٹر بھٹو جائیں گے تو خدا جانے وہ اپنے حاشیہ نشینوں میں سے کس کس ’مولانا‘ کی کیسی کیسی شرمناک بو العجبیاں بتائیں گے؟ بہرحال سیاسی کاسہ لیسی تو ہر باضمیر انسان کے لئے شرمناک ضلالت اور پستی ہے خاص کر علماء کے لئے ’سیاسی داشتہ‘ کے فرائض اور خدمات قبول کرنا تو انتہائی ذلیل پیشہ ہے۔ اس لئے ہم چاہتے ہیں کہ کوئی بندۂ خدا اُٹھے اور ان علماء کو بریک لگائے جو ہمت ہار کر اپنے روحانی اور معنوی مقتل کو اٹھ دوڑے ہیں۔ وما علینا الا البلاغ۔ 
اختر راہی 
مولوی غلام رسولؒ 

ساکن قلعہ میہان سنگھ 

خطہ پنجاب میں جن علمائے دین نے توحید و سنت کی دعوت عام کی۔ ان میں مولوی غلام رسول مرحوم کا نام سر فہرست ہے۔ ان کے آباء و اجداد موضع سکندر پور ضلع گجرات کے رہنے والے تھے۔ بعد اذاں ترکِ سکونت کر کے کوٹ بھوانی داس ضلع گوجرانوالہ میں قیام پذیر ہو گئے۔ اعوان برادری کے اس خاندان کی وجہ سے کوٹ بھوانی داس پنجاب کا بغداد مشہور ہوا۔ 

۱۲۲۸؁ھ/۱۸۱۳؁ھ میں مولوی غلام رسول پیدا ہوئے۔ ان کا شجرۂ نسب یہ ہے۔ مولوی عبد اللہ المعروف بہ غلام رسول بن مولوی رحیم بن نظام الدین خادم بن بہاء الدین بن مولانا محمد اکرم بن حافظ عصمت اللہ بن مولوی عبد اللہ بن شیخ سکندر بن نور محمد بن پیر محمد۔ 

اس خاندان کے بارے میں ’ایں خانہ ہمہ آفتاب است‘ کی مثل صادق آتی ہے۔ نظام الدین خادم فارسی کے نہایت اچھے شاعر تھے۔ انہوں نے نظامی گنجوی کے تتبع میں ایک فارسی مثنوی لکھی تھی۔ 

تعلیم:

مولوی غلام رسول پانچ سال کے ہوئے تو قرآن مجید پڑھنے کے لئے مسجد میں بٹھائے گئے۔ بڑی مشکل سے قرآن مجید پڑھا۔ آغاز میں ان کا حافظہ نہایت کمزور تھا مگر بارہ سال کی عمر میں پہنچ کر قوتِ حافظہ میں اس قدر ترقی ہوئی کہ ابتدائی تعلیم کی کمی پوری کر لی۔ 

اس زمانے میں خاندان ’بگا‘ کی شہرت عروج پر تھی۔ مولوی غلام محی الدین بگوی 
بازار حکیماں لاہور میں مسندِ درس بچھائے ہوئے تھے۔ مولوی صاحب ان سے اکتساب فیض کے لئے لاہور گئے۔ لاہور میں مولوی صاحب اور ان کے برادرِ خورد مولوی احمد دین مرحوم سے استفادہ کیا۔ تقریباً بیس سال کی عمر میں مروجہ درس عربی سے فارغ ہو گئے۔ 

سفرِ سوات وبنیر: 

مولوی صاحب کی طبیعت بچپن ہی سے عبادت و ریاضت کی طرف راغب تھی۔ چنانچہ دورانِ تعلیم کتابوں سے زیادہ نوافل اور عبادات پر زیادہ توجہ دیتے تھے۔ اس دور میں سوات کے اخوند 
صاحب کی شہرت دُور دُور تک پھیلی ہوئی تھی۔ ان کی خدمت میں حاضر ہونے کے لئے سوات اور بنیر کا طویل سفر اختیار کیا۔ اخوند صاحب سے ملاقات ہوئی مگر بیعت پر طبیعت آمادہ نہ ہوئی۔ واپسی پر تربیلہ ضلع ہزارہ میں چندے قیام کیا۔ جہاں کے نمبردار نے عزت و تکریم سے رکھا اور ’حضرت میر کوٹھے والے‘ کے حضور حاضر ہونے کا مشورہ دیا۔ نمبردار خود ان سے ارادت رکھتا تھا۔ چنانچہ مولوی صاحب ’کوٹھے والا‘ حاضر ہوئے اور حضرت میر کے دست حق پرست پر بیعت کی۔ 

؎

مدّت سے جس کی آرزو تھی مل گیا وہ گل ‘انہیں‘ 

سفر سوات و بنیر سے واپس آگھر آئے مگر اہلِ دل کی صحبت سے استفادہ کا شوق اس قدر غالب تھا کہ کچھ عرصہ بعد سلسلہ چشتیہ کے مشہور بزرگ خواجہ محمد سلیمان تونسویؒ 
سے ملاقات کا پروگرام بنایا۔ 

سفر تونسہ: 

تونسہ جا کر خواجہ سلیمان تونسویؒ سے ملاقات کی۔ چونکہ خواجہ موصوف اپنے مریدوں کو تصور شیخ کی تعلیم دیتے تھے اور ان کے ہاں بعض ایسے وظائف مروج تھے جن سے سنت کی بُو نہیں آتی تھی۔ اس لئے چنداں تعلقِ خاطر پیدا نہ ہوا۔ تاہم خواجہ تونسویؒ نے بلا بیعت اپنا خلیفہ ہونے کا شرف بخشا۔ 

قیامِ لاہور: 

سفرِ تونسہ سے واپسی پر لاہور میں اقامت اختیاز کی۔ لاہور میں توحید و سنت کے بھولے ہوئے سبق کو دہرایا۔ ان کی بے باکی اور جرأتِ حق گوئی کی وجہ سے ایک طبقہ مخالف ہو گیا۔ اور مخالفین نے بدنام کرنے کی پوری کوشش کی مگر مخالفین کی چالیں ناکام ہوئیں اور ان کے عقیدت مندوں کی تعداد بڑھتی ہی گئی۔ سینکڑوں غیر مسلم ان کے ہاتھ پر حلقۂ اسلام میں داخل ہوئے اور بہت بڑی تعداد میں گمراہ مسلمانوں نے توحید و سنت کی راہ اختیاز کی۔ 

میاں نذیر حسین دہلویؒ 
سے استفادہ: 

لاہور میں ان کی داعیانہ کوششوں سے ان کا نام خاصا مشہور ہو چکا تھا۔ تاہم طلبِ علم میں اب بھی عار نہ تھی۔ مولانا عبد اللہ غزنوی 
کے ساتھ کے ساتھ میاں نذیر حسین دہلوی (م ۱۳۲۰؁ھ) سے استفادہ کے لئے دہلی گئے اور ربیع الثانی ۱۲۷۹؁ھ میں میاں صاحب سے حدیث کی سند لی۔ 

۱۸۵۷؁ء میں گرفتاری: 

۱۲۷۳؁ھ (۱۸۵۷؁ء) میں مسلمانانِ برصغیر نے آزادی حاصل کرنے کے لئے آخری عسکری کوشش کی۔ جنگ آزادی کے ابتدائی دنوں میں مولوی موصوف اور مولوی عبد اللہ غزنوی دہلی میں تھے اور جس مسجد میں مقیم تھے وہاں گولیاں آ آ کر گرتی تھیں۔ 

جنگِ آزادی کی ناکامی پر انگریزوں نے مسلمانوں کو خصوصی طور پر انتقام کا نشانہ بنایا۔ بہت سے علماء گرفتار ہوئے اور ان میں سے اکثر کسی ثبوت کے بغیر پھانسی چڑھا دیئے گئے یا کالا پانی بھیج دیئے گئے۔ مولوی موصوف دہلی سے رخصت ہو کر امرتسر آئے۔ دوروز حافظ محمود امرتسری کی مسجد میں ٹھہرے۔ امرتسر ہی میں مولوی صاحب کو معلوم ہو گیا کہ ان کی گرفتاری کا اشتہار جاری ہو گیا ہے۔ امرتسر سے اپنی سسرال فتح گڑھ تشریف لے گئے۔ فتح گڑھ میں بھی پولیس گرفتاری کی کوشش کرتی رہی مگر بے سود۔ مولوی صاحب قلعہ میہاں سنگھ آگئے۔ 

قلعہ میہاں سنگھ میں اعزہ و اقربا پہلے سے گرفتاری کے اشتہار سے آگاہ تھے۔ بھائی حکم غلام محمد نے روپوش ہونے کا مشورہ دیا۔ اس پر فرمایا۔ ’پوشیدگی میں عمر گزارنی مشکل ہے۔ قضائے الٰہی پر میں راضی ہوں۔ حاکمِ وقت میرے بیانات سنے گا اور تحقیقات بھی کرے گا۔ یونہی شکایت پر مجھے پھانسی نہیں دے دے گا۔ آپ مجھے باہر نکلنے سے منع نہ فرمائیں
۔ چنانچہ برسرِ عام نقل و کرنے لگے اور گرفتار ہو گئے۔ عدالتی کارروائی کے بعد آپ کی رہائی عمل میں آئی۔ اگرچہ رہا ہو چکے تھے مگر وعظ کہنے یا کہیں سفر کی اجازت نہ تھی۔ 

حج مبارک: 

۱۲۸۸؁ھ میں حج کا قصد کیا اور مکہ معظمہ روانہ ہوئے۔ حج سے فراغت کے بعد مدینہ منورہ میں شاہ عبد الغنی بن ابو سعید مجددی کے درسِ حدیث میں شریک ہوئے اور سندِ فضیلت حاصل کی۔ 

مولوی صاحب کا مزاح: 

مولوی صاحب مسلکاً اہل حدیث تھے۔ ایک بار ان سے کسی نے دریافت کیا کہ مقلد اور غیر مقلد کے بارے میں فیصلہ فرمائیے۔ انہوں نے جواب دیا: 

یہ سمجھ کی بات ہے اور ہے بھی بڑی موٹی بات۔ مثال اس کی یوں ہے کہ ایک تالاب سے چار نالیاں نکلتی ہیں۔ جو شخص کسی نالی سے پانی پئے گا وہ تالاب ہی کا پانی ہو گا اور اگر کوئی شک والی طبیعت والا براہِ راست تالاب سے پانی پئے گا تو وہ بھی اسی تالاب کا پانی ہے۔ یہی حال مقلد اور غیر مقلد کا ہے۔ صرف یہ ذہن میں رہے کہ نبی اکرم ﷺ کے قول و فعل کے سامنے کسی کے قول و عمل کی وقعت نہیں اور یہی ائمۂ مجتہدین کا فرمان بھی ہے۔ 

تصانیف: 

مولوی صاحب نے اصلاحِ عوام کے لئے پنجابی زبان کو ذریعہ اظہار بتایا۔ اگرچہ موصوف فارسی میں خط و کتابت کیا کرتے تھے۔ مؤلف ’حیاتِ مولوی غلام رسول‘ نے ان کے فارسی مکتوبات اپنی کتاب میں درج کئے ہیں۔ مولوی صاحب نے شعر و نظم سے اصلاحِ اخلاق اور تبلیغِ دین کا کام لیا۔ 

مولوی صاحب سے پنجابی زبان کی مندرجہ ذیل کتابیں یادگار ہیں۔ ان میں سے بعض کئی بار شائع ہو چکی ہیں۔ 

1. قصہ حضرت بلالؓ (منظوم) 
2. حلیہ حضرت محمد ﷺ (خورد و کلاں) 
3. قصہ سسی پنوں (منظوم) 
4. سی حرفی 
5. مجموعہ نماز بامعنی پنجابی۔ نمازِ جنازہ، خطبہ نکاح، طریق نکاح، صفت ایمان، شش کلمہ رسالہ مذمتِ بے نمازاں، ادعیہ مسنونہ، فتویٰ فرضیتِ جمعہ وردِ احتیاطی شامل ہیں۔ 
6. تفسیر سورۂ فاتحہ۔ 
7. پنج باب (پنجابی نثر) مسائل فقہ پر ’پکی روٹی‘ کے انداز پر یہ کتاب چار ابواب پر مشتمل ہے یعنی عقیدہ، مسئلہ، فضیلت اور نصیحت۔ 
8. پکی روٹی۔ پنجابی نثر میں مسائل فقہ پر ۱۶ صفحات کا رسالہ ہے۔ ۴۷ سوالات مع جوابات ہیں۔ 
9. فتاویٰ مولوی غلام رسول (فارسی) 
تلامذہ: 

مولوی صاحب سے ایک دنیا نے استفادہ کیا۔ بیس پچیس طلبا ان کے پاس ہمیشہ مقیم رہتے تھے جن کی ضروریات خورد و نوش وہ خود ہی پوری کرتے تھے۔ ان کے مندرجہ ذیل تلامذہ نے خاصی شہرت حاصل کی ہے۔ 

1. حافظ ولی اللہ لاہوری (م ۱۲۹۶؁ھ) مؤلف مباحثۂ دینی، صیانۃ الانسان وابحاثِ ضروری۔ 
2. مولوی عبد العزیز بانی انجمن حمایتِ اسلام۔ لاہور 
3. مولوی غلام حسین ساکن ساہو والہ۔ ضلع سیالکوٹ 
4. مولوی احمد علی ساکن کوٹ بھوانی داس۔ 
5. مولوی علاؤ الدین صاحب ساکن گوجرانوالہ۔ 
وفات: 

۶۳ سال کی عمر میں ۱۲۹۱؁ھ (۱۸۷۴؁ء) قلعہ میہان سنگھ میں وفات پائی اور وہیں دفن ہوئے۔ 
ابو شاہد۔ ایم اے 

مولانا عزیز زبیدی 

تعارف و تبصرہ کتب 

نام 

: 
انسان کامل

مؤلف 
: 
پروفیسر خالد علوی (ایم۔ اے، ایم۔ او۔ایل) 

ناشر 

: 
یونیورسٹی بک ایجنسی۔ ۱۹۴، انار کلی، لاہور 

قیمت 
: 
۳۶ روپے 

صفحات 
: 
۶۷۶

اُمتِ مسلمہ تہذیبی بحران کا شکار ہے۔ اخلاقی لحاظ سے ہم مغربیت میں رنگے جارہے ہیں اباحیت، تجدد اور لادینی افکار و نظریات ہم پر یلغار کیے ہوئے ہیں۔ قدرتی وسائل اور بے پناہ انسانی قوت کے باوجود مسلم دنیا فلاکت و غربت سے پیچھا نہیں چھڑا سکی۔ غربت و افلاس کا علاج مختلف ’ازموں‘ کو اپنا کر ڈھونڈا جا رہا ہے مگر امتِ مسلمہ کی زندگی سنورنے کے بجائے مزید بگڑتی جارہی ہے۔ سیاسی طور پر اسلامی ممالک مغربی جمہوریت کے دام میں پھنسے ہیں یا آمریت کے نرغے میں ہیں۔ سماجی طور پر اسلامی اقدار آہستہ آہستہ دم توڑتی جا رہی ہیں۔ ان حالات میں جب امتِ مسلمہ ایک مہیب اندھیرے میں ٹامک ٹوئیاں مار رہی ہے۔ اس کے احیاء اور رُو بہ ترقی ہونے کے لئے کوئی نسخہ تجویز کیا جا سکتا ہے تو وہ صرف یہ ہے کہ ہم خالقِ کائنات ے فرمان کو آویزۂ گوش بنائیں اور اپنی سوچ فکر او عمل کو اس پر مرکوز کر دیں۔ 

لقد كان لكم في رسول الله اسوة حسنة 

نبی اکرم ﷺ بلا ریب زندگی کے ہر میدان میں اسوۂ کامل ہیں۔ انہوں نے انسان کی دنیوی و اخروی زندگی کی فلاح کے لئے جو پیغام پیش کیا اسے عملی جامہ پہنا کر واضح کر دیا کہ یہی آبِ حیات ہے اور جاہلیت (قدیمہ و جدیدہ) کو اپنا کر انسان سکھ اور آرام کا سانس نہیں لے سکتا۔ خوش نصیب اور قابلِ صد مبارک باد ہیں وہ لوگ جو یہ جوت جگانے میں منہمک ہیں۔ 

فاضل مؤلف ان ہی لوگوں میں سے ہیں جو نبی اکرم ﷺ کی زندگی کو دورِ جدید میں کامیابی کی کلید سمجھتے ہیں۔ انہوں نے زیرِ نظر بلند پایہ تالیف کے پہلے باب میں نبی اکرم ﷺ کی زندگی کے اہم واقعات کو سمیٹ لیا ہے اور اس سلسلے میں تحقیق و تنقید کے معروف اصولوں کو پیشِ نظر رکھا ہے۔ ہر روایت اور بیان پر محدّثانہ نقد و جرح سے کام لے کر اخذ و تردید کی ہے۔ 

اجتماعی تبصرہ کے بعد فاضل مؤلف نے نبی اکرم ﷺ کی مختلف حیثیتوں۔ ذی وقار شہری، تاجر، خطیب، مبلغ و داعی، سپہ سالار، داعی انقلاب، مقنن و منصف اور سربراہِ خاندان وغیرہ سے ان کے پیغام و عمل کو واضح کیا ہے اور کتاب کا یہ حصہ فکر انگیز اور از حد جاذبِ قلب و ذہن ہے ان ابواب سے یہ بات نکھر کر سامنے آجاتی ہے کہ نبی اکرم ﷺ کی زندگی تمام مادی پہلوؤں میں مکمل نمونہ ہے اور آج بھی ان کے طرزِ عمل کو اپنا کر فلاح و کامرانی حاصل کی جا سکتی ہے۔ 

فاضل مؤلف پروفیسر خالد علوی صاحب علمی حلقوں میں جانے پہچانے ہیں۔ اس سے قبل ان کے قلم سے دینی مسائل پر بیسوں مضامین اور مفید کتابیں اہلِ علم کے سامنے آچکی ہیں۔ اندازِ تحریر سادہ اور عام فہم ہے۔ بلا مبالغہ ایک عالم اور عام آدی یکساں طور پر لطف اُٹھائیں گے۔ کہیں کہیں کتابت کی غلطیاں ملتی ہیں۔ امید ہے آئندہ ایڈیشن میں درست کر دی جائیں گی۔ 

(۲)

نام 

: 
اشرف المناسک ملقب بہ مناسکِ حج  

مؤلف 
: 
مولانا محمد اشرف علی قریشی 

ناشر 

: 
شعبۂ تالیف و تصنیف دار العلوم جامعہ اشرفیہ پشاور 

قیمت 
: 
چار روپے صرف 

صفحات 
: 
۲۷۰ 

حج امتِ مسلم کی ایک اہم عبادت ہے جس میں صبر و استقامت، جہاد و عزیمت، باہمی محبت و مودت، ضبطِ نفس اور تزکیۂ اخلاق کی جملہ خوبیاں موجود ہیں۔ ضروری ہے کہ حج کے احکام و مسائل عام ہوں تاکہ فریضۂ حج ادا کرنے والے خوش نصیب ہر آن اور ہر لمحہ اپنے حبیب نبی اکرم ﷺ کی اتباع کر رہے ہوں۔ مولانا محمد اشرف علی قریشی نے راہِ محبت کے راہروؤں کے لئے زیرِ نظر کتاب مرتب کی ہے۔ انہوں نے خانہ کعبہ کی مختصر تاریخ، اہم مقامات، حج کے احکام و مسائل اور ادعیہ ماثورہ نہایت سلیقے سے یکجا کی ہیں۔ امید ہے حجاج اس سے بھرپور استفادہ کریں گی۔ 

(۳)

حضرت ابو بکر صدیقؓ: 

انجمن تحفظ حقوق اہل سنت والجماعت کراچی کی طرف سے حضرت ابو بکر صدیقؓ کے یومِ وفات ۲۲؍ جمادی الثانی کے موقع پر شائع کردہ آٹھ صفحات کا پمفلٹ ہے۔ 

(۴)

ماہنامہ ’’الھلال‘‘ پشاور: 

مولانا محمد اشرف علی قریشی باہمت نوجوان ہیں۔ اللہ تعالیٰ نے انہیں قلمی جہاد کی توفیق عطا فرمائی ہے۔ ان کی ادارت میں ماہنامہ ’’صدائے اسلام‘‘ شائع ہو رہا تھا کہ تحریکِ تحفظِ ختمِ نبوت کے لئے زیر نظر پرچہ جاری کیا۔ 

زیرِ تبصرہ ’الہلال‘ کا اولین شمارہ ہے۔ اداریہ جچا تلا اور موثر ہے۔ مضامین بھی اچھے ہیں البتہ تحریر میں پٹھانوں کا اندازِ گفتگو جھلکتا ہے۔ سالانہ چند پانچ روپے ہے۔ 

(۵)

ہفت روزہ ’الاصلاح‘ لاہور۔ اشاعت ۵؍ جولائی ۱۹۷۴؁ء 

ہفت روزہ ’الاصلاح‘ خاکسار تحریک کا آرگن ہے۔ زیرِ نظر خصوصی اشاعت ہے جس میں سال ۱۹۷۴؁ء کے اجلاس مرکزی مجلسِ مشاورت کی کاروائی اور فیصلے درج ہیں۔ حالات حاضرہ کے متعلق مضامین معلوماتی اور دلچسپ ہیں۔ (ابو شاہد) 

(۶)

نام 

: 
فتاویٰ علمائے حدیث  

مرتب 
: 
حضرت مولانا بو الحسنات علی محمد سعیدی مدظلہ 

پتہ 

: 
مکتبہ سعیدیہ۔ خانیوال۔ ضلع ملتان (پاکستان) 

صفحات 
: 
کتاب الطہارۃ (۱۳۶) کتاب الصلوٰۃ حصہ اوّل (۲۶۴) جلد دوم (۲۴۰) 

قیمت 
: 
کتاب الطہارۃ (۶ روپے) کتاب الصلوٰۃ حصہ اول (۱۰ روپے) جلد دوم(۱۲ روپے) 

شرعی مسائل میں علمائے کرام کے جوابات کا نام فتویٰ ہے۔ ان کی حیثیت مشورہ، رائے اور رہنمائی کی ہوتی ہے، ان کو قانونی درجہ حاصل نہیں ہوتا، ہاں سرکاری حیثیت میں عدالتیں جو فیصلے سناتی ہیں، ان کو ایک قانونی حیثیت بھی حاصل ہو جاتی ہے۔ گو علمائے کرام کے فتووں کو قانونی درجہ حاصل نہیں رہا، تاہم امتِ مسلمہ کی رہنمائی کے لئے انہیں سے زیادہ کام لیا گیا ہے اور ملّت اسلامیہ نے بھی انہی سے ہی زیادہ استفادہ کیا ہے کیونکہ یہ ’بلاد مزد اور بلا مشقت‘ مل جاتے ہیں۔ عدالتی نظام پر بعض اوقات غیر صالح حکمرانوں کی سرکاری دلچسپیاں اور ججوں کے ذاتی مصالح بوجھ بن جاتے ہیں، اس لئے عوام نے ان کی طرف بہت کم رجوع کیا ہے۔ اس سلسلے میں انہی بوریہ نشینوں کو سوادِ اعظم کا جتنا اعتماد حاصل رہا ہے سرکاری عدالتوں کو نہیں رہا بلکہ یہ عدالتیں بھی ہمیشہ انہی مبارک ہستیوں کی طرف رجوع کرتی رہی ہیں۔ 

فتاووں کا یہ مسئلہ نزولِ وحی کے وقت سے جاری ہے، قرآن حکیم اور احادیث پاک میں یہ کثرت سے ملتے ہیں۔ اس کے بعد صحابہ، تابعین اور دوسرے علمائے حق کے و فتاوے منظرِ عام پر آئے ہیں اگر ان کو جمع کیا جائے تو ایک دفتر بے پایاں جمع ہو جائے۔ بہرحال ہمارے نزدیک وہ فتاوے بالخصوص محفوظ کرنے کے قابل ہیں جو مختلف شخصیتوں اور مذہبی حلقوں کی بنیاد پر مبنی نہیں ہیں بلکہ کتاب و سنت اور تعاملِ صحابہ سے ماخوذ ہیں کیونکہ یہ ملّت اسلامیہ کی میراث اور امانت ہیں۔ زیرِ تبصرہ فتاوے بھی اسی سلسلے کی ایک مبارک کڑی ہے۔ 

ان فتاووں کے مطالعہ سے رہنمائی کے علاوہ کتاب و سنت سے مسائل اخذ کرنے کا سلیقہ بھی حاصل ہوتا ہے اور انسان اس چاشنی سے شاد کام بھی ہوتا ہے جو جعلی وساطتوں کے چکروں میں پڑ کر حاصل نہیں ہو سکتی۔ 

فاضل مرتب حضرت مولانا علی محمد سعیدی کے علم و عمل اور مساعی جمیلہ میں اللہ برکت دے۔ انہوں نے ان مبارک فتاووں کو یک جا کر کے ایک عظیم کارنامہ انجام دیا ہے۔ یہ وہ امانت ہے اگر ان کی طرف توجہ نہ دی جاتی تو خدا جانے ان کا کیا حشر ہوتا۔ علامہ موصوف نے جن فتاووں (مرتب یا غیر مرتب) کو جمع کیا ہے ان کے نام یہ ہیں۔ 

فتاویٰ نذیریہ، فتاویٰ غزنویہ، فتاویٰ ثنائیہ، فتاویٰ ستاریہ، مجموعہ فتاویٰ نواب صدیق حسن خاں، فتاویٰ مولانا عبد الجبار عمر پوری، فتاویٰ شیخ حسن عرب، فتاویٰ دلیل الطالب، فتاویٰ تنظیم اہل حدیث، فتاویٰ الاعتصام، فتاویٰ اہل حدیث سوہدرہ، فتاویٰ اہل حدیث دہلی، فتاویٰ ترجمان اہل حدیث دہلی، فتاویٰ گزٹ اہل حدیث دہلی، فتاویٰ محدث دہلی، فتاویٰ قوانین فطرت، فتاویٰ صحیفۂ اہل حدیث کراچی، فتاویٰ عزیزیہ۔ 

ان کو جمع کرنا اور منتشر مواد کو فراہم کرنا آسان بات نہیں ہے۔ خدا جانے موصوف کو اس کے لئے کتی محنت اور زحمت اُٹھانا پڑی ہو گی۔ خاص کر یہ دیکھ کر ہم حیران رہ گئے کہ موصوف نے یہ تمام مساعی جمیلہ محض اللہ کے سہارے پر انجام دی ہیں۔ اب وقت، حالات اور دینی حمیت کا تقاضا ہے کہ ان کی نشر و اشاعت میں کھل کر ان سے تعاون کیا جائے۔ 

ان فتاووں میں اختلافِ آراء بھی پایا جاتا ہے، جو علمی استعداد کا ایک قدرتی نتیجہ ہوتا ہے۔ اس سے ہراساں ہونے کی ضرورت نہیں ہے، بلکہ نوع بہ نوع دلائل اور اسلوبِ استدلال کے نظارہ سے علم و تحقیق کی نئی نئی راہیں کھلتی ہیں۔ 

ملک میں اور بیرون ملک کچھ آزاد اہلِ قلم بھی موجود ہیں جن کی نگاہ کتاب و سنت پر رہتی ہے۔ جدید الجھنوں، تقاضوں اور خاکوں سے بھی وہ باخبر ہیں اور ان کی یہ بھی کیفیت ہے کہ وہ کسی بھی فرقہ سے منسلک ہوں قرآن و حدیث کے خلاف اپنے مسلک کی پابندی کے قائل نہیں ہوتے۔ ہم چاہتے ہیں کہ ان کے فتاووں کو بھی ساتھ ساتھ سمیٹ لیا جائے تو کتاب کی جامعیت اور بڑھ جائے گی۔ ہماری یہ بھی خواہش ہے کہ وہ عربی جرائد جو سعودیہ عربیہ سے نکلتے ہیں یا رابطۂ عالمِ اسلامی، اخوان اور دوسری اسلامی اور دینی تحریکوں کے زیرِ اثر شائع ہو رہے ہیں۔ نئے حالات میں جو نئے مسائل پیدا ہو رہے ہیں ان کے سلسلے میں وہ بہت سے فتاویٰ شائع کر رہے ہیں، ان سے بھی استفادہ کیا جائے۔ کیونکہ وہ مدتوں سے آزاد ہیں، ان کو اجتماعی مسائل سے زیادہ پالا پڑا ہے، خصوصاً معاملات نکاح و بیوع، ملکی آئیں، تعزیرات اور نام اقتصادیات کے سلسلے میں ان کے تجربات ہماری بہ نسبت زیادہ ہیں۔ ان سے ضرور استفادہ کیا جائے ملک میں بہت سے ادارے یا افسر ایسے مل جائیں گے جن سے ایسے رسالے حاصل کیے جا سکتے ہیں۔ 

راقم الحروف کی یہ بھی خواہش ہے کہ: اعلام الموقعین کے اخیر میں حضور علیہ الصلوٰۃ والسلام کے جو فتاوےٰ جمع کئے گئے ہیں محل و موقع کے مطابق ان کو بھی درج کیا جائے اور قرآن حکیم میں ’’یَسْتَفْتُوْنَکَ‘‘ کے جواب میں جو قرآن فتاوےٰ ملتے ہیں، ان کا اندراج بھی ضروری ہے، جن ابواب سے ان کا تعلق ہے ان ابواب کو پہلے انہی سے شروع کیا جائے، کیونکہ ہمارے لئے اولین ماخذ وہی ہے۔ 

اس کے علاوہ جن جن اکابر کے فتاوےٰ حاصل کیے گئے ہیں، ان کے مختصر سوانح اور تعارف بھی ضرور دیا جائے، الگ جزء میں یا محل و موقعہ کے مطابق، اس کی افادی حیثیت واضح ہے۔ 

فتاویٰ علمائے حدیث کے تینوں حصے مدّتوں سے میرے پاس تبصرے کے لئے پڑے تھے، ایک دو دفعہ ان پر تبصرہ لکھ کر ہفت روزہ ’تنظیم اہل حدیث‘ کے حوالے کیے بھی مگر افسوس! بارہا یاد دہانی کے باوجود شائع نہ ہو سکے۔ خدا جانے کیوں؟ بہرحال حافظ صاحب کی حکمتِ عملی کو مولانا سعیدی صاحب ہی میری بہ نسبت زیادہ سمجھ سکتے ہیں۔ اس سلسلے میں جتنی تاخیر ہوئی گو اس میں میری مرضی کا دخل نہیں ہے تاہم مجھے اس کا افسوس ہے! 

(۷)

نام 

: 
روحِ سعید 

مؤلف 
: 
محمد سعید رمضان البوطی 

مترجم 
: 
مولانا محمد حنیف خلف الرشید مولانا محمد شراغ مدظلہ 

صفحات 
: 
۷۸ 

قیمت 
: 
۳ روپے  

طباعت 
: 
عمدہ 

ملنے کا پتہ 
: 
مکتبہ چراغ اسلام، بیرون کھیالی دروازہ، گوجرانوالہ  

ترکی کا مصطفیٰ کمال، ہند کا جلال الدین اکبر تھا۔ اس کی وجہ سے ’دینی‘ لحاظ سے ترکی کا جو حال رہا وہ ایک آزار دہ داستان ہے۔ اس کے فتنوں اور جاہلی نعروں کی بدولت ’مسلم ترکی‘ کو پہچاننا دشوار ہو گیا تھا۔ اس عہد میں ایک ’سادہ دل بندہ‘ حضرت علامہ بدیع الزمان نورسیؒ ترکی اُٹھا اور فراعنہ وقت کی آنکھوں میں آنکھیں ڈال کر ’کلمۂ حق‘ بلند کیا۔ پھر اس جرمِ حق کی پاداش میں ’عذاب و عتاب‘ کے جتنے اور جیسے کچھ پہاڑ سر پر گرے، ایک ’مردِ مجاہد‘ کی طرح چوم کر ان کو آنکھوں پر رکھا۔ 

زیرِ تبصرہ کتاب میں اسی ’بندۂ مومن اور مردِ مجاہد‘ کا تعارف اور تذکار ہے، جس کے مطالعہ کے وقت یوں معلوم ہوتا ہے کہ حق تعالیٰ کی طرف سے بارانِ رحمت کا نزول ہو رہا ہے۔ یہ کتاب ڈاکٹر محمد سعید رمضان کی تالیف ہے جو رابطۂ عالمِ اسلامی کی مجلسِ تاسیس کے اہم رکن اور رابطہ کے گشتی سفیر بھی رہے ہیں۔ 

اس کا ترجمہ ہمارے عزیز فاضلِ نوجوان مولانا محمد حنیف صاحب نے کیا ہے جو ترجمہ کے بجائے اصل معلوم ہوتا ہے، زبان شستہ اور رواں ہے۔ فاضل موصوف اس سے پہلے حضرت حسن البناء شہید رحمۃ اللہ علیہ (ف ۱۹۴۹ء) کی ایک کتاب کا بھی ترجمہ پیش کر چکے ہیں، جس کا نام ’تعلیمات حسن البناء شہید‘ ہے۔ ترجمہ کے علاوہ ان کا ذوق انتخاب بھی قابلِ رشک ہے۔ ہمارے نزدیک یہ دونوں کتابچے اہم اور قابل مطالعہ ہیں۔ 

اس کتاب کے مطالعہ سے ’حق و باطل‘ کے مابین دیرینہ آویزش کے دلچسپ نمونے مل جاتے ہیں، جو دورِ حاضر کے داعیانِ حق کے لئے مشعلِ راہ بن سکتے ہیں، اس رسالہ کا مطالعہ ان ’علماءُ کے لئے بالخصوص مفید رہے گا جن پر شاہانِ وقت کے درباری بننے کا خبط سوار ہو گیا ہے یا ہو رہا ہے۔ 

مترجم کے لئے ضروری ہوتا ہے کہ ’پیش لفظ‘ میں کتاب، مصنف اور اس کے پس منظر کے سلسلے کی ضروری معلومات بھی مہیا فرمائیے۔ ورنہ ساری کتاب پڑھ جانے کے باوجود قاری کو تشنگی محسوس ہوتی رہتی ہے جیسا کہ یہاں ہو رہی ہے۔ بلکہ کتاب میں بعض مقامات ایسے بھی آجاتے ہیں جن کی وضاحت کیے بغیر بات واضح نہیں ہو سکتی اس لئے ہر مترجم عموماً حواشی اور تعلیقات کے ذریعے اس مشکل کو حل کیا کرتے ہیں۔ اگر عزیز محترم نے آئندہ اس کا التزام کیا تو کتاب کی اہمیت کافی بڑھ جائے گی۔ 

(۸)

نام 

: 
مسعود عالم ندوی 

مؤلف و مرتب 
: 
جناب اختر راہی ایم۔ اے۔ 

قیمت 
: 
۶ روپے 

صفحات 
: 
۱۰۴  

ملنے کا پتہ 
: 
مکتبہ ظفر ناشر قرآنی قطعات، محلہ فیض آباد، سرگودھا روڈ، گجرات  

حضرت مسعود عالم ندوی رحمۃ اللہ علیہ (ف ۱۶؍مارچ ۱۹۵۴؁ء) علمی و ادبی اور سیاسی حلقوں میں جانی پہچانی شخصیت ہیں، موصوف ایک ادیب بھی تھے او راسخ عالمِ دین بھی، سیاستدان بھی تھے اور باخدا سلفی بھی۔ اس سلسلے میں ان کی خدمات جلیلہ اور مساعی جمیلہ معروف ہیں۔ اس حیثیت سے ان کا جامع تذکار ابھی ان کے ادارتمندوں اور جوہر شناسوں کی گردنوں پر قرض ہے، اور ان کی اس متنوع شخصیت کو محفوظ کرنے کا اس سے بہتر شاید ہی اور کوئی راستہ ہو۔ اب تک اس سلسلے میں جو کام ہوا ہے اس کی حیثیت زیادہ تر ایک پہلو یا ’منجملہ‘ کی ہے، اسے پڑھ کر جو عام تاثر پیدا ہوتا ہے، وہ صرف اتنا ہے، کہ وہ جماعت اسلامی کے عظیم رہنما اور اکابر جماعت اسلامی کے ایک ممدوح بزرگ تھے۔ گو یہ بھی ان کا ایک اہم پہلو ہے مگر وہ سارے یہی نہیں ہیں۔ 

زیر تبصرہ کتاب میں ضمناً بہت سی باتیں آگئی ہیں لیکن اس میں ملحوظ زیادہ تر ان کے مکاتیب گرامی ہیں، جو خاصے معلوماتی اور بصیرت افروز ہیں، ہمارے دوست فاضل نوجوان جناب اختر راہی ایم۔ اے نے ان کو مرتب فرمایا ہے۔ موصوف کے خصوصی حواشی اور تعلیقات نے کتاب کی اہمیت کو دوبالا کر دیا ہے۔ اصل کتاب کی فہرست کے ساتھ اگر حواشی اور تعلیقات کی فہرست بھی الگ لگا دی جاتی تو تلاش میں آسانی رہتی۔ کیونکہ بعض حواشی خاصے معلوماتی ہیں۔ جزاہ اللہ۔ 

امام شافعی رحمۃ اللہ علیہ (ف              ؁ھ) کا سفر نامہ (رحلۃ الامام الشافعی) بہت مشہور ہے وقتاً فوقتاً بہت سے رسائل اور جرائد نے اس کے ترجمے بھی شائع کیے، جب ہم پڑھتے تو انتہائی ذہنی کوفت ہوتی، کیونکہ اس کی روایاتی حیثیت کچھ زیادہ تسلی بخش نہیں ہے جس کا ذِکر کیے بغیر ہر مترجم نے کام چلایا ہے۔ اب کے مرتب نے اپنی تعلیقات میں اس پر تبصرہ کر کے نہ صرف ہمیں ایک ذہنی بوجھ سے نجات بخشی ہے بلکہ اسی کی روایاتی کم مائیگی کو بیان کر کے ایک علمی ذمہ داری کا حق بھی ادا کیا ہے۔ جزاہ اللہ تعالیٰ، ملاحظہ ہو۔ ص ۵۴ 

مکاتیب گرامی کی تعداد چونتیس (۳۴) ہے، ان میں بعض مکتوب ایسے بھی ہیں جن سے بعض اداروں اور افراد کے بعض خفیہ گوشے کھلتے ہوتے ہیں۔ اور کچھ وہ ہیں، جن سے مرحوم کی طالبعلمانہ پالیسیوں اور مصلحانہ کاوشوں پر روشنی پڑتی ہے۔ 

فاضل مرتب نے آخر میں بیشتر مکتوب الیہ حضرات (جن کو خطوط لکھے گئے) کا مختصر تعارف بھی پیش کیا ہے جو مختصر ہونے کے باوجود معلوماتی ہے۔ سب سے آر میں ایک جامع انڈیکس دیا گیا ہے جو کتاب میں مذکور، اعلام، اماکن، ادارے اور کتب کی ایک لسٹ دی گئی ہے۔ خصوصی طور پر فاضل مرتب نے اس کتاب کو ایڈٹ کرنے پر جو محنت کی ہے، وہ قابلِ قدر اور لائق تحسین ہے۔ 
ترتیب: اختر راہی 
مذاکرہ۔ تعمیرِ فرد اور اصلاحِ معاشرہ 

(ڈاکٹر سید عبد اللہ، ڈاکٹر صغیر حسن معصومی، ڈاکٹر غلام مصطفیٰ خاں 

مولانا ماہر القادری، حکیم محمد سعید دہلوی، حافظ نذر احمد) 

· پاکستان اسلام کے نام پر قائم ہوا لیکن کیا وجہ ہے کہ یہاں کا جدید تعلیم یافتہ طبقہ مذہب سے بے زار سا ہے؟ 
· ہمارے معاشرے میں بے راہ روی جس تیزی سے قوت پکڑتی جا رہی ہے۔ آپ کے خیال میں اس کے اسباب کیا ہیں؟ 
· بے راہ روی اور دوسری معاشرتی خرابیوں کے تدارک کے لئے آپ کیا طریقۂ کار تجویز کرتے ہیں؟ 
· کیا آپ اس سے اتفاق کرتے ہیں کہ فرد اور معاشرہ کی اصلاح کا انحصار تجدید ایمان و عمل پر ہے؟ اگر جواب اثبات میں ہے تو اس کا طریق کار کیا ہو سکتا ہے؟ 
· پاکستان کی غالب اکثریت دین سے جذباتی تعلق رکھتی ہے۔ تجدید و اصلاح میں علماء، اساتذہ اور دانشوروں کی ذمہ داری دوسرے طبقوں سے زیادہ ہے؟ یہ طبقے اصلاح معاشرہ میں کیوں ناکام ہیں یا پورے طور پر کامیاب کیوں نہیں؟ 
· اصلاحِ فرد اور تطہیر معاشرہ کا آغاز کہاں سے کیا جائے؟ 
ڈاکٹر سید عبد اللہ (صدر دائرہ معارف اسلامیہ پنجاب یونیورسٹی لاہور) 

سب سوالوں کو یک جا کر کے، سب کا خلاصہ سامنے رکھ کر ایک ہی جواب میں ہمہ جہت نقطہ نظر آپ کے سامنے رکھ دیتا ہوں۔ 

آپ کے سب سوالات کا تعلق کسی نہ کسی طور اصلاحِ معاشرت سے ہے۔ آپ یہ پوچھنا چاہتے ہیں کہ ہماری موجودہ معاشرت کیوں بگڑ رہی ہے۔ اس کی اصلاح علماء سے کیوں نہیں ہو رہی اور تعلیم یافتہ طبقے اپنے مذہب اور اپنی معاشرت سے کیوں بیزار ہیں؟ 

معاشرت کا بگاڑ، غیر ملکی معاشرت کے پرزور حملے کی وجہ سے ہے۔ جس کے ذرائع و وسائل نہایت مؤثر اور پرزور ہیں۔ ادب، سینما و فلم، ٹیلی ویژن، ریڈیو، ہوٹل، سیر و سفر اور سیاحت کی آسانیاں۔ ان سب میں ترغیباتِ نفس کو مشتعل کرنے کے جملہ اسباب و محرکات موجود ہیں۔ جن کا مقابلہ کرنا اوسط درجے کے انسان (مسلمان) کے بس کی بات نہیں۔ یہ ترغیبات آہستہ آہستہ مزاج میں داخل کی گئیں۔ اس کے بعد جب مزاج مانوس ہو گئے (جیسا کہ اب تقریباً سارے عالم اسلام میں ہو چکے ہیں) تو لذات و شہوات کا کاروبارعام و خاص تک (بلکہ اب گھروں تک میں) پہنچا دیا گیا۔ بڑی عمر کے لوگوں میں سے ایک حصہ ایسا بھی ہے جو اسے ناپسند کرتا ہے مگر نوجوان تر نسلیں جو کالجوں، ہوٹلوں اور سینماؤں کی فضا میں اور نام نہاد ادب کے ماحول میں پل کر نکلی ہیں۔ گھروں میں بھی غالب آچکی ہیں خصوصاً لڑکیاں۔ یہ سب لوگ پرانی معاشرت سے نفرت کرنے لگے ہیں اور کچھ عجب نہیں کہ عنقریب یہ ملک (باقی عالم اسلام کی طرح) مغربی معاشرت کے شہوانی مظاہر کا گھر بن جائے۔ 

اس سے آپ کو معلوم ہو گیا ہو گا کہ اس کا ایک سبب جدید تعلیم ہے جو مغربی شے کے لئے انس اور میلان پیدا کر دیتی ہے۔ یہ میلان آہستہ آہستہ ہر شے مغربی کو لبیک کہہ دیتا ہے۔ 

مغربی ممالک کے ساتھ سیر و سفر کے مواقع اب زیادہ ہو گئے ہیں۔ جو لوگ وہاں جاتے ہیں۔ ظاہری لذّت بخش ماحول کے شیدا بن کر آتے ہیں اور یہاں پہنچ کر ان سلسلوں کے مبلغ بن جاتے ہیں۔ 

بین الاقوامی اعلیٰ ہوٹلوں کی پاکستان میں تعمیر اس لئے گوارہ کی جاتی ہے (بلکہ حوصلہ افزائی کی جاتی ہے) کہ ان کی وجہ سے پاکستان کو زرِ مبادلہ کمانے کا موقع ملتا ہے۔ اس کی آڑ میں مغرب کے فواحش پھیلتے ہیں اور پھیلائے جاتے ہیں۔ 

مغربی اقوام۔ خصوصاً یہودیوں کے کئی ادارے، مختلف ناموں سے اسلامی ملکوں میں (بشمول پاکستان) ان میں فواحش کی منظم تربیت کرنے پر لگے ہوئے ہیں اور تربیت کنندگان میں کالجوں اور یونیورسٹیوں کے بہت سے اساتذہ شامل ہیں۔ 

یہ امراض قوم کے امراء میں سب سے زیادہ ہیں ان کی دیکھا دیکھی متوسط اور اُس سے نیچے کے طبقوں میں بھی پھیل رہے ہیں۔ اور دانشور گروہ (غریب پروری کے دعوؤں کے باوجود) ان فواحش کے لئے علمی دلائل مہیا کرتا ہے۔ 

اب آپ سوال کریں گے کہ اِس صورتِ حال کا مقابلہ کیوں نہیں کیا جاتا؟ گزارش ہے کہ اِس کے کئی اسباب ہیں۔ 

1. مغرب کی ہر معاشرتی رسم کے ساتھ کسی نہ کسی فائدے کا پیوند لگایا جاتا ہے۔ مغربیوں کو معلوم ہے کہ نفع کی دلیل اب عالم اسلام میں بہت مقبول ہے لہٰذا نفع کی چاشنی دے کر زہر کو دُور تک پہنچا دیا جاتا ہے۔ 
2. جب علماء اس کی مخالفت کرتے ہیں تو کہہ دیا جاتا ہے کہ یہ علماء ہمیشہ مسلمانوں کے لئے فائدہ مند چیزوں کی ممانعت کرتے آئے ہیں۔ اور یوں بھی علماء کی بات بے وزن کر دی گئی ہے۔ 
3. خود علماء بھی یوں بے اثر رہتے ہیں کہ ان کی معلومات مغربی اشیاء و مظاہر کے بارے میں ناقص ہوتی ہیں اس لئے ان کا حملہ اکثر بے دلیل اور غیر مؤثر ہوتا ہے۔ 
4. تعلیم یافتہ طبقہ مزاجاً نفع پسند، بے حس بلکہ دین بیزار ہے۔ اِلّا ماشاء اللہ، ان میں اچھے لوگ بھی ہیں مگر ان میں اس محاذ پر کام کرنے کا ذوق بھی نہیں اور شوق بھی نہیں۔ 
5. علماء کی مذکورہ بالا بے خبری کے علاوہ، ان کا تصور نہی عن المنکر بھی بدل گیا ہے۔ وہ صرف برا سمجھنے تک محدود رہتے ہیں۔ برائی کا صحیح علم حاصل کر کے، اس کے خلاف جہاد کی تنظیم نہیں کرتے۔ ہاتھ سے ٹھیک کرنے کا پروگرام اب مصلحتوں کی نذر ہو گیا ہے۔ 
6. علماء بڑی برائیوں کو بڑی کہہ کر عجز کا اظہار کر دیتے ہیں۔ چھوٹی برائیوں کو معمولی کہہ کر پیچھا چھڑا لیتے ہیں۔ 
7. علماء کی توجہ زیادہ تر فرقہ ورانہ مسائل کی طرف رہتی ہے یا ارزاں سیاست۔ معاشرت کی اصلاح کا جو موقع انہیں مساجد میں ملتا ہے اُس سے فائدہ نہیں اُٹھاتے فرقہ ورانہ بحثوں میں فرار کا راستہ پا کر اصلاح معاشرت کا فریضہ انجام نہیں دیتے۔ 
8. طریقِ کار کے جدید راستوں سے بے خبری ہے۔ ورنہ کسی ایک نکتہ پر کام کا آغاز کر کے اسے دوسری برائیوں تک پھیلایا جا سکتا ہے، درجہ بدرجہ اور مرحلہ بہ مرحلہ۔ لیکن وہ یا تو کچھ کرتے ہی نہیں یا تقاضہ یہ ہوتا ہے کہ ہر شخص بیک وقت مکمل اسلام کا مکمل پیکر بن جائے اور ظاہر ہے کہ یہ ممکن نہیں، اس لئے علماء کی اُٹھائی ہوئی اصلاحی تحریکیں محدوود دائرہ خواص سے آگے نہیں بڑھ سکتیں۔ 
اب رہا یہ کہ اصلاح احوال کی صورت کیا ہے؟ تو گزارش یہ ہے کہ صورتِ حال جہاد کی طلبگار ہے۔ جہاد میں جدوجہد کی ہر صورت شامل ہے جسے یقین سے شروع کیا جائے اور عقل و حکمت سے چلایا جائے۔ امن پسندانہ ذرائع سے لے کر مسلمانوں کی قوت مجتمعہ کے سہارے برائیوں کو زبردستی روکنے تک ہر چیز اس میں شامل ہے۔ مگر پہلے برائی کے بارے میں پورا علم، اس کے بعد دلائل سے پورا اتمام حجت اور موعظہ حسنہ اور آخر میں مکمل مقابلہ، انسداد اور بیخ کنی اور اِسراستے میں جملہ شدائد و مصائب کی بصد تحمل برداشت اس پروگرام میں بتدریج ایک لازمی عنصر ہے اور پہلے مرحلے میں موعظ حسنہ اور اتمام حجت بالحکمت۔ پھر ہم خیال لوگوں کی تنظیم، پھر تربیت برائے جہاد، پھر جہاد، اس جہادِ نہی عن المنکر کے سوا، موجودہ مغربی برائیوں کا انسداد ناممکن ہے۔ اسلام کا معاشرتی حصہ اب تقریباً نابود ہوا چاہتا ہے۔ دیر طلب لمبے تربیتی پروگراموں میں پڑنے کی مطلق گنجائش نہیں۔ 

یہ یاد رہے کہ یہاں جہاد سے میرا سعی تبلیغ اور رائے عامہ کی قوت سے فواحش کا انسداد مراد ہے۔ تشدد اور دہشت انگیزی نہیں۔ رائے عامہ کا منظم ہو جانا بجائے خود ایک قوت ہے۔ اُسے کسی تشدد کی ضرورت نہیں۔ مگر 

جنابِ من۔ یہ کام کون کرے گا۔ جو لوگ فرقے کی لڑائی میں مصروف ہیں۔ وہ یہ کام کیسے کریں گے؟ 

ڈاکٹر صغیر حسن معصومی 

ڈاکٹر صاحب نے تمام سوالوں کے ترتیب وار جواب لکھے ہیں۔ 
(ادارہ) 

1. پاکستان میں مسلمانوں کو امن کی ضمانت مل گئی، خوف خدا کا اور دشمن کا جاتا رہا۔ تعلیم گاہوں میں تعلیم ناقص رہی۔ اربابِ حل و عقد نے اسلامی احکام اور اسلامی نظام برتنے کا کبھی خیال نہیں کیا۔ نصابِ تعلیم لا دینی رجحان کے ما تحت مرتب کیا جاتا رہا۔ بیسوی صدی کی لا دینی تہذیب سارے عالم میں خصوصاً پاکستان میں فروغ پاتی رہی۔ سیاسی راہنماؤں نے اپنا سیاسی غلبہ ہاتھ سے جاتا دیکھ کر ذہنی سطوت قائم کرنے کے لئے برٹش لائبریریوں، امریکن سنٹروں کا قیام ملک کے بڑے بڑے مرکزوں میں ضروری سمجھا تاکہ جدید علم و فنون کے ساتھ ساتھ مغربی تہذیب و تمدّن کو عام کرنے کے لئے عملی میدان مہیا کریں۔ بنا بریں لیڈرز ایکسچینج (Leaders Exchange) اور فارن اسکالر شپ (Foreign Scholarship) نیز ممالک خارجہ کے سفر خرچ کی داد دہش سے نوجوان تعلیم یافتہ طبقہ کے ذہنوں کو اپنانا اُن کے لئے تعجب خیز نہ تھا۔ ان ہتھکنڈوں کے علاوہ درس، کتابوں کی فراہمی اور مطالعہ کے لئے کتابیں دے کر نو پختہ ذہنوں کو غلام بنانا ان کے لئے دشوار نہ رہا۔ پس آج اگر جدید تعلیم یافتہ طبقہ مذہب سے بیزار ہوتا جا رہا ہے۔ تو یہ لازمی نتیجہ ہے ان ثقافتی منصوبوں کا، نیز ہماری تجدّد پسندی اور لا دینی ترقی پسندی کا۔ 
2. ہمارے معاشرے میں بے راہ روی کی ذمہ داری خود پاکستان کے معماروں پر عائد ہوتی ہے۔ ان معماروں نے اسلام کے نام پر پاکستان تو حاصل کر لیا مگر اسلام کے اوامر و نواہی پر عمل کرنے کا  کوئی سامان نہ کیا۔ مغرب زدہ دیگر مسلم ممالک کی دیکھا دیکھی پاکستان کے قائدین نے شعائر اسلامی اپنے لئے کسرِ شان سمجھا۔ پاکستان میں مغربی علوم کے حاملین کی تعداد دوسرے مسلم ممالک سے کہیں زیادہ رہی اور ہے۔ ان علمی راہنماؤں کا فریضہ تھا کہ یورپ و امریکہ کی ترقی یافتہ قوموں کے علوم کو اپنانے کے ساتھ اپنے اخلاق و کردار کو یورپ اور امریکہ کے معاشرتی عادات و اطوار سے متاثر ہونے سے بچاتے مگر انہوں نے علوم جدیدہ کے اکتساب کے ساتھ ساتھ..... اپنے دینی شعور کو اپنے لئے ننگ و عار سمجھا اور اپنے اپنے علمی مرکزوں کو جو بیشتر دراصل مسیحی کلیسا ہیں یکسر بھلا بیٹھے۔ علوم و فنون تو دیکھ آئے مگر اپنا دین اور اپنا اخلاق بیچ آئے۔ وَبِئْس مَا اشْتَرَوْ بِه (كيا برا سودا انہوں نے کیا!)۔ 
ان قائدینِ علم و نظام نیز حکومت کے شعبوں کے افسران کے بچے لا محالہ اپنے ماں باپ کے عادات و اطوار و لادینی حرکات و سکنات سے متاثر ہوتے رہے۔ 

کالجوں اور یونیورسٹیوں میں نئی روشنی بڑھتی رہی۔ اور لا دینی طور طریقے کی روز افزوں ترقی کا نتیجہ یہ ہے کہ پاکی و طہارت کا خیال تک جو مسلمانوں کا طرۂ امتیاز تھا بالکل جاتا رہا اور آج اسکولوں، کالجوں اور جامعات میں آبدست لینے اور آرام کے ساتھ قضاء حاجت کے وسائل تک باقی نہیں رکھے گئے۔ 

لا دینی تعلیم اور لادینی نصابوں کے ساتھ صبح ساڑھے چھ بجے سے رات کے دس گیارہ بجے تک کے ریڈیو اور ٹیلی ویژن کے پروگراموں، موسیقی، ڈرامے، فیچرز اور نت نئے منصوبے کب دین و مذہب سے لگاؤ رکھتے ہیں کہ اسلامیات کی برائے نام ادھوری تعلیم سے بچوں کو دین سے لگاؤ پیدا ہو سکتا۔ 

جب مسلمانوں کے اعلیٰ اور ادنیٰ طبقوں میں اکثر و بیشتر شراب، جوا اور غیر اسلامی تہذیب کو فروغ ہوا اور حلال و حرام میں تمیز باقی نہ رہے۔ استحصال، چور بازاری، رشوت ستانی، فریب و نفاق عام ہو جائے تو اسلام کے نام سے بیزاری نہ ہو گی تو کیا امانت و دینداری اور تقویٰ و پرہیز گاری کو فروغ ہو گا؟ 

خود بیشتر علماء کا جو حال  بظاہر ہم پاکستان میں دیکھتے ہیں تو اسلامی معاشرے کی بے راہ روی سے کوئی تعجب نہیں ہوتا۔ ہمارے ملک میں صرف ایک مکتب فکر کے علماء تین جمعیتوں میں بٹے ہوئے ہیں دوسرے مکاتیبِ فکر کا کیا تجزیہ کیا جائے؟ 

جن لوگوں کو اللہ نے توفیق دی ہے کہ وہ مسجدوں میں حاضر ہوتے ہیں اور دین کی باتیں سنتے ہیں۔ ان میں تبلیغ کرنے سے مسلم معاشرے کی خرابیاں کیوں کر دور ہو سکتی ہیں؟ نیز لوگوں کے حقوق سے غافل ہو کر اللہ کے حقوق کی ہم کب نگہبانی کر سکتے ہیں؟ 

3. بے راہ روی اور دوسری معاشرتی خرابیوں کا تدارک اسلامی احکام پر عمل کرنے لوگوں میں عملی نمونہ بننے، حسن سلوک و نیک اخلاق پیش کرنے اور پیغمبر علیہ الصلوٰۃ والسلام کے طریقہ کار پر چلنے ہی سے ممکن ہے۔ اس کے سوا دوسرا کوئی طریقہ نہیں ہو سکا۔ 
4. بے شک فرد و معاشرہ کی اصلاح ایمان و عمل کے مظاہرے پر موقوف ہے۔ اللہ سے ڈرنے کی ضرورت ہے، اتباع ہوا وہوس سے گریز کرنے کی ضرورت ہے۔ اسوۂ رسول ﷺ کو پس پشت ڈال کر ہم ترقی کر سکتے ہیں نہ فلاح پا سکتے ہیں۔ 
5. پاکستان کے اکثر و بیشتر دیہی مسلمان علم سے بے بہرہ سہی، دین کے گرویدہ ہیں۔ مگر اصحاب علم، ارباب حل و عقد، دانشور اور اساتذہ میں سے اکثر و بیشتر، اِلّا ماشا اللہ، ہر قسم کے استحصال میں مبتلا ہیں۔ پاکستان میں تجربے سے ظاہر ہے کہ جو زیادہ علم و دانش رکھتا ہے وہ اسی قدر استحصال کا مردِ میدان ہے اور قرآن کریم کے الفاظ میں ’’مَنِ اتَّخَذَ اِلٰھَه ھَوَاه‘‘ كا مصداق بنا ہوا ہے (یعنی اپنی خواہش نفسانی کو اپنا معبود سمجھتا ہے۔) 
6. آئیے اصلاح فرد اور تطہیر معاشرہ کا آغاز خود اپنے سے یعنی اپنی ذات سے کریں۔ ’’وَاَنْذِرْ عَشِیْرَتَکَ الْاَقْوَبِیْنَ‘‘ اپنی اصلاح سے اپنے اہل و عیال اور اپنے اقربا اور احباب کو متاثر کریں کہ وہ وہ بھی صدق و صفا، زہد و اتقاء، محبت و ایثار، اخوت و مساوات کے نمونے بن جائیں اپنے دفاتر میں وقت پر پہنچیں، اپنے فرائض کو ایمانداری کے ساتھ بجا لائیں، کسی قسم کی لالچ کے لئے دوسروں کے کاموں کو التواء میں نہ ڈالیں۔ حلال کھائیں، حرام سے بچیں۔ بجا کہا ہے وزیر امور دینیہ نے کہ پیغمبر اسلام علیہ الصلوٰۃ والسلام اور صحابہ کرام کی حیاتِ طیبہ کو فلما کر اسلام کی تبلیغ ہم نہیں کر سکتے۔ رشوت لے کر ہم بنی نوع انسان کی مدد نہیں کر سکتے۔ حرام و ممنوع ذرائع ابلاغ سے ہم دین کو نشر و اشاعت نہیں کر سکتے۔ 
7. دنیا بھر کی خبروں سے آگہی حاصل کرنے اور سارے علوم جدیدہ اور دنیا بھر کے فنوں کے حصول سے ادغان و یقین حاصل نہیں ہو سکتا۔ اللہ تعالیٰ سے دعا ہے کہ پاکستان کے نیز سارے عالم کے مسلمانوں کو ہدایت کی توفیق دے اور اسلامی احکام پر عمل پیرا بنائے! کہ ملک کی خوشحالی اور ترقی اسی میں مضمر ہے۔ وَمَا عَلَیْنَا اِلَّا الْبَلَاغ۔ 
ڈاکٹر غلام مصطفےٰ خاں (صدر شعبۂ اردو سندھ یونیورسٹی۔ حیدر آباد) 

1. پاکستان بے شک اسلام کے نام پر قائم ہوا ہے۔ جدید تعلیم یافتہ طبقہ بالکل جاہل ہے۔ اس طبقے کو نہ دین کے متعلق کچھ معلوم ہے اور نہ دنیا کے بارے میں کچھ جانتا ہے۔ جس موضوع یا مضمون میں ان کو اپنی مہارت کا دعویٰ ہے اس میں وہ بالکل کورے ہیں۔ اور اب تو ‘لڑکی نما‘ لڑکے اس قدر نکمے ہیں کہ وہ معاشرے کے عضو معطل ہو کر رہ گئے ہیں۔ اس لئے ایسے طبقے سے مرعوب اور متاثر ہونے کی ضرورت نہیں۔ 
2. آپ کے بقیہ سوالات کے لئے عرض ہے کہ ہمارے علماء اور اساتذہ ہی تمام خرابیوں کے ذمہ دار ہیں۔ حضور انور ﷺ کی ذات گرامی سے ایک لاکھ چوبیس ہزار صحابہؓ نے استفادہ کر کے تمام عالم کی اصلاح کی۔ ہمارے علماء اور اساتذہ نے علم تو حاصل کیا لیکن تزکیۂ نفس کی طرف توجہ نہیں کی۔ اس لئے عوام نے ان سے بیزار اختیار کی۔ حالانکہ عوام اب بھی دین سے لگاؤ رکھتے ہیں اور انہیں اب بھی اچھے رہبروں کی تلاش ہے۔ لیکن افسوس کہ ان کے اِس لگاؤ سے بھی ہم لوگوں نے ناجائز فائدہ اُٹھانے کی کوشش کی ہے اور ان کی اصلاح، صلاح، فلاح و خیر کی کوئی پرواہ نہیں کی اگر علماء اور اساتذہ کا کردار مثالی ہو تو اب بھی ہمارا معاشرہ درست ہو سکتا ہے۔ خدا کرے ہم لوگ پہلے اپنی اصلاح کر لیں اور باہمی جنگ و جدال اور تفرقہ پروری سے دور رہ کر ایثار و قربانی اور خدمتِ خلق کو اپنا شعار بنائیں۔ اقبالؒ نے سچ کہا 
؎ 
بہ مصطفیٰ برساں خویش را کہ دین ہمہ اوست 
اگر بہ اُو نہ رسیدی تمام بو لہبی ست 

مولنا ماہر القادری۔ مدیر ’’فاران‘‘ کراچی 

1. جدید تعلیم یافتہ طبقہ مذہب سے اس لئے بیزار ہے کہ اس کا مطالعہ ان کتابوں تک محدود ہے جو مغربی تمدن و تہذیب ’مادہ پرستی اور ہوا و ہوس‘ کے محرکات کے ترجمان ہیں۔ پاکستان کا طریقہ تعلیم انگریز کے طرزِ تعلیم کی نقل اور یادگار ہے۔ اگر پاکستان کی تعلیم کے پچھلے طریقہ کو بدل کر اُسے دینی قالب میں ڈھالا جاتا تو نوجوانوں کے دل و دماغ کی تربیت دینی انداز پر ہوتی۔ روس میں تعلیم کا محور سوشلزم ہے اس لئے وہاں کے نوجوان سوشلزم ہی کو اپنی نجات و فلاح کا ذریعہ سمجھتے ہیں۔ ہم نے دین کو تعلیم کا محور نہیں بنایا۔ 
2. اس کا بڑا سبب ’’آخرت فراموشی‘‘ ہے۔ آخرت پر زبانی اقرار کے ساتھ آخرت سے عام غفلت پائی جاتی ہے اور اِس منزل میں 
؎ 

جو صید کا عالم وہی صیّاد کا عالم 

صحابہ کرام آخرت کی جواب دہی کا احساس رکھتے تھے کہ ہمیں اپنے ایک نہ ایک فعل کا اللہ تعالیٰ کو جواب دینا ہے۔ اس لئے ان نفوسِ قدسیہ کا معاشرہ اخلاقی اعتبار سے انتہائی پاکیزہ معاشرہ تھا۔ 

3. جو مسلمان معاشرتی بے راہ روی کا احساس رکھتے ہیں۔ انہیں خود عملاً نیک اور اسلامی اخلاق کا نمونہ بننا چاہئے۔ اس سے دوسرے لوگ بھی لازمی طور پر متاثر ہوں گے۔ پھر انفرادی نیکی پر قناعت نہ کی جائے۔ نیکی کو پھیلایا جائے۔ ہمارے معاشرے میں ایسے بہت سے نیک لوگ پائے جاتے ہیں جو خود تو نیک ہیں مگر اپنی اولاد کی اخلاقی تربیت کی زحمت گوارا نہیں کرتے چراغ سے چراغ جلتے رہنا چاہئے اِس طرح روشنی پھیلتی ہے۔ 
4. میں نہیں سمجھ سکا ’’تجدیدِ ایمان‘‘ سے آپ کی کیا مراد ہے؟شاید یہ مراد ہو کہ مسلمان اپنے رب سے مغفرت طلب کرتے ہوئے گناہوں سے توبہ کریں اور آئندہ نیکی اور پاک بازی کی زندگی گزارنے کا عہد! یہ تو بڑا اچھا کام ہے۔ تجدید عہد اور توبہ و انابت سے زندگیوں میں تقدیس پیدا ہوتی ہے۔ 
5. اس کا سبب وہی چیز ہے جس کی نشاندہی سوال نمبر ۲ کے جواب میں کر چکا ہوں۔ یعنی ’’آخرت فراموشی‘‘ اللہ، رسول، قرآن اور اسلام سے ہمارا جذباتی لگاؤ عقیدت کی حد تک ہے۔ حالانکہ عقیدت کے ساتھ اطاعت لازمی شے ہے۔ 
دوسری وجہ یہ ہے کہ ریڈیو، ٹیلی ویژن اور پریس جن کے ذریعے اصلاح معاشرہ اور اخلاقی انقلاب برپا کرنے کی کامیاب کوشش کی جا سکتی ہے۔ وہ غیر اخلاقی مظاہر میں استعمال ہو رہے ہیں۔ کسی گھرانے میں کوئی بزرگ صبح و شام اخلاق کی تلقین کرتا ہے مگر ٹیلی ویژن پر نیم عریاں رقص اِس اخلاقی تلقین پر پانی پھیر دیتا ہے اور سب کیا کرایا برابر ہو جاتا ہے۔ 
6. اس کا آغاز مسلمانوں کے ہر گھر سے ہونا چاہئے۔ معاشرہ افراد سے بنتا ہے۔ گھریلو زندگی سدھر جائے تو معاشرہ لازمی طور سدھر جائے گا۔ گھر کے افراد کی اخلاقی تربیت بڑی پتہ ماری کا کام ہے۔ گھر کے بڑے لوگ اس محنت سے جی چراتے ہیں اور خود نیکی کرتے مگر اپنی اولاد کو نیک بنانے سے غافل ہیں۔ 
آخر بات یہ عرض کرنی ہے کہ اعلیٰ طبقہ کے طرزِ معاشرت سے معاشرہ بہت کچھ اثر قبول کرتا ہے۔ مگر پاکستان میں ان بڑے آدمیوں کی زندگیوں کا جو رنگ ہے وہ راز کی بات نہیں ہے۔ ’’الناس علٰی دِیْنِ مَلَوکِھِمْ‘‘ کی ضرب المثل پاکستان میں پوری طرح صادق آرہی ہے! بھارت جو لادینی اسٹیٹ ہے اس میں شراب ممنوع اور پاکستان جو اسلام کے لئے اور اسلام کے نام پر بنا ہے وہاں شراب پر کوئی پابندی نہیں۔ یہی حال دوسرے فواحش و منکرات کا ہے۔ حضرت عمر بن عبد العزیزؓ کے ہاتھ میں زمامِ حکومت آئی تو اُن کی تنہا ذات نے معاشرے میں انقلاب برپا کر دیا۔ 

حکیم محمد سعید۔ مدیر ’’ہمدردِ صحت‘‘ کراچی 

اصلاحِ فرد اور تطہیر معاشرہ بلاشبہ ایک بڑی ضرورت ہے۔ آپ نے میرے لئے چند سوالات بھجوائے ہیں۔ میں نہایت اختصار کے ساتھ ان کے جوابات آپ کی خدمتِ اقدس میں بھجوا رہا ہوں۔ 

1. پاکستان بلاشبہ اسلام کے نام پر قائم ہوا مگر یہاں اسلام جاری و ساری رکھنے کی آخری کونسی مثبت کوشش کی گئی ہے؟ سب سے پہلے اس پر غور کر لینا مناسب ہو گا کہ بعض علمائے کرام کہ جن پر فکرِ اسلامی کی مہرِ تصدیق ثبت ہوا کرتی ہے۔ خود انہوں نے اسلام کا کیا مظاہرہ کیا ہے اور خود انہوں نے اتحادِ فکر کی برکات اور اتفاق رائے کے فیوض کا کیا مفہوم سمجھا؟ اگر یہ حقیقت ہے کہ بیشتر علمائے کرام میں یکسر اتحاد و اتفاق نہیں ہے اور یہ حضرات کرام اتحاد و اتفاق اور یگانگت کی شاہراہ سے ہٹ گئے ہیں اور ان کی قوتیں اور ان کی صلاحیتیں اور ان کی عظمتیں انقلابِ اسلامی لانے پر صرف نہیں ہو رہی ہیں بلکہ ان کا انتشار طاغوتی طاقتوں کو قوت اور قطعی غیر اسلامی نظریات کو قوت بخش رہا ہے تو معاشرے کا پریشان ہونا امرِ بدیہی ہے۔ اس صورت حال نے اسلامی صفوں میں انتشار اور مغائرات پیدا کی ہے اور ذہین طبقے نے اس کا نہایت خراب اثر لیا ہے۔ یہ وہ ’ذہین طبقہ‘ ہے جس کو آپ نے ’جدید تعلیم یافتہ طبقہ‘ کہا ہے اور اس کی تعلیم اس انداز پر ہوئی ہے کہ جو قطعی طور پر اسلامی تقاضوں سے ہم آہنگ نہیں ہے بلکہ بعض حالات میں یہ تعلیم اسلام کی نفی بھی کرتی ہے۔ اس طرح پاکستان کا یہ ’ذہین طبقہ‘ صحیح تربیت اور معقول تعلیم دونوں سے یکسر محروم رہا۔ اس طبقے سے آپ مذہب بیزاری کے سوا آخر کیا توقع قائم فرما سکتے ہیں؟ 
2. میری رائے میں ایک ملت کی تعمیر ذہنی اور تربیت فکری کے لئے استواریٔ تعلیم بنیادی چیز ہے اور پاکستان میں سب سے زیادہ جس چیز سے غفلت برتی گئی ہے وہ تعلیم ہی ہے۔ دراصل مسئلہ یہ درپیش رہا کہ ہم سرے سے یہی فیصلہ نہ کر سکے کہ پاکستان کا نظریۂ مملکت کیا ہو گا۔ یہ فیصلہ نہ کرنے کے مواقع متعدد ہیں۔ ان میں سرِ فہرست یہ ہے کہ پاکستان میں ہیئت اقتدار کا ایمان ہمیشہ متزلزل رہا، خود ہیئتِ اقتدار اسلام سے نا آشنا اور اس کے تقاضوں کے ادراک سے محروم تھی اور اس پر مستزاد یہ کہ وہ بیرونی دباؤ میں مسلسل رہی ہے۔ برطانوی تربیت یافتہ ہیئتِ حاکمہ اور انتظامیہ کا حال یہ رہا ہے کہ وہ اپنے جہل کی بنا پر تعلیم کے معاملے میں بھی ’غیر ملکی امداد‘ پر بھروسا کرتے رہے ہیں خود ان پر ان کو کبھی بھروسہ نہیں رہا ہے۔ اس لئے پاکستان کا نظامِ تعلیم افکارِ غیر سے متاثر اور مرعوب رہا ہے۔ اور وہ ہرگز ایسا نظامِ تعلیم نہ تھا اور نہ ہے کہ اسے اسلامی نظامِ تعلیم کا نام دیا جا سکے۔ اس نظامِ تعلیم میں تربیت کو ایک ضروری جز کی حیثیت سے کوئی جگہ نہیں دی گئی۔ اس کا ظاہری نتیجہ یہ ہوا کہ ہمارے ملّی تقاضوں سے اس یکسر مغائر اور ناقص نظامِ تعلیم نے وہ افرادِ ملّت پیدا ہی نہیں کیے کہ جو اقتدار اسلامی سے مالا مال ہوتے۔ ان افراد کو نہ اسلام سے تعلق پیدا ہو سکا اور نہ ان میں پاکستان سے محبت کا جذبۂ مقدس پیدا ہو سکا۔ وہ معاشرہ کہ جو ایسے محروم افراد پر مشتمل ہو ان سے خیر کی توقع قائم نہیں کی جا سکتی۔ بات یہاں ہی ختم نہیں ہوتی۔ آپ دیکھ رہے ہیں کہ پاکستان میں ٹیلی ویژن کیا کردار ادا کر رہا ہے؟ یہاں فلموں نے کیا فساد برپا کر رکھا ہے؟ یہاں اخبارات کا مزاج کیا ہے؟ یہاں ہیئتِ حاکمہ کا اندازِ فکر کیا ہے؟ 
3. آپ کے اِس سوال کا جواب میرے جواب نمبر ۱ اور نمبر ۲ میں واضح طور پر موجود ہے۔ ایک اسلامی انقلاب لانے کے لئے ساری طاقتوں کو مجتمع کرنا ہو گا۔ اس طاقت کا سرچشمہ خوش قسمتی سے اب بھی علماء ہیں۔ میرے نزدیک یہ سب سے بڑی اور غنیمت مہلت ہے کہ جو ملی ہوئی ہے۔ تمام علمائے کرام کو قطعی طور پر متحد ہو کر انقلابِ اسلامی لانے کے لئے رہنمائی کا فریضۂ مقدس انجام دینا چاہئے اور ملت کو اپنی فکری عظمتوں سے اور اپنی تعمیری جدوجہد سے اور اپنے فکر و عمل کی یگانگت سے قرآن و سنت کی روشنی عطا کرنی چاہئے۔ اہلِ فکر و نظر کی ایک بڑی تعداد پاکستان کی نہایت قیمتی متاع ہے۔ اس متاعِ ملی کا پورا احترام کرنا چاہئے اور انقلابِ اسلامی کی جدوجہد میں صفوں کی درستی کے وقت اہلِ فکر و نظر کو اہمیت دینی چاہئے۔ میں اسے امتزاجِ علوم سے تعبیر کروں گا اور یہ امتزاجِ علوم نہ صرف علماء کی حاجت ہے بلکہ اہلِ فکر و نظر کی ضرورت ہے۔ اسلامی انقلاب پاکستان کا سب سے بڑا مطالبہ ہے اور اس اسلامی انقلاب کی ابتداء نظامِ تعلیم میں یکسر انقلاب سے کرنی چاہئے۔ 
4. میں جواب نمبر ۳ میں اس سوال کا محاکمہ کر چکا ہوں۔ تجدیدِ ایمان و عمل کے لئے نسخۂ کیمیا کتاب و سنت کی روشنی کے سوا اور کچھ نہیں ہے۔ اس روشنی میں پاکستان کو منوّر کر  دینے کا جذبۂ صادق جب تک پیدا نہ ہو گا ہمارے مسائل سلجھیں گے نہیں، الجھتے رہیں گے۔ علم و عمل کی طاقتوں کو متحد کرنے اور تعصبات کو ختم کر دینے اور قلوب میں وسعت پیدا کر لینے سے راستے کھُل سکیں گے۔ 
5. اگر آپ میرے دل کی بات پوچھنا چاہتے ہیں اور اس سے ناراض نہ ہوں گے تو میں یہ کہوں گا کہ بعض اساتذہ ناقابلِ بیان مصائب کی بناء پر اپنے فرائض میں مخلص نہیں ہیں۔ بیشتر علمائے کرام دورِ جدید کا چیلنج قبول کرنے اور اس کا مناسب رد کرنے کی پوزیشن میں نہیں ہیں اور ہمارے شاعر، نئے ادیب اور دانشور جن کے ہاتھوں میں ہمارے ملکی اور ملّی نظام کی باگیں ہیں۔ کتاب و سنت کی روشنی سے محروم ہیں۔ ان میں سے ہر ایک کو اپنی راہ کے مستقیم ہونے پر اصرار ہے اور صراطِ مستقیم خالی پڑی ہے۔ اس پر کوئی بھی رہِ نورد موجود نہیں ہے۔ اب بتائیے کامیابی کہاں سے آئے گی؟ اور غالب اکثریت کے دین سے جذباتی لگاؤ کا کیا حشر ہو گا۔ 
6. تعلیمی انقلاب سے ایک ایسا نظامِ تعلیم و تربیت قائم و نافذ کرنے کہ جو انقلاب اسلامی پر منتج ہو۔ 
حافظ نذر احمد (پرنسپل شبلی کالج، لاہور) 

جوابات (اختصار کے ساتھ) 

1. ’’جدید تعلیم یافتہ‘‘ طبقہ کی مذہب سے بیزاریخود اس کے نام یا لقب سے ظاہر ہے جو آپ نے انہیں دیا ہے یعنی ’’جدید تعلیم‘‘۔ 
جدید تعلیم، اس کا اسلوب، اس کا نصاب، نصابی نظریات، طرزِ تدریس، تدریسی ماحول، غرض ہر پہلو مذہب بیزاری بلکہ مذہب دشمنی پر مبنی ہو تو اس ہتھیار سے لیس ہونے والا طبقہ مذہب بیزار نہیں تو کیا ہو گا؟ 

وجوہات اور بھی ہیں لیکن بڑی اور بنیادی وجہ جدید تعلیم ہے۔ 

صفحہ پھٹا ہوا ہے، اس وجہ سے کچھ لائنیں چھوڑی گئی ہیں۔ 

2. میرے نزدیک خرابیوں کا تدارک ممکن نہیں جب تک مندرجہ ذیل تدابیر اختیار نہ کی جائیں۔ 
دینی تعلیم کی عمومیت کی مساعی مؤر انداز میں کرنا۔ 

جدید تعلیم کا دین اور دینی تقاضوں سے ہم آہنگ کیا جانا۔ 

قائدینِ دین اور سیاسی کا نمونۂ عمل۔ 

3. ’’تجدیدِ ایمان و عمل‘‘ سے انکار ممکن نہیں لیکن یہ تجدید کون کرے گا؟ 
a. انفرادی مساعی۔ 
b. حکومتی سطح پر فیصلے۔ 
c. دینی قیادت کا مؤثر اور محسوس طور پر سرگرمِ عمل ہونا۔ 
مولانا امین احسن اصلاحی 

مکرمی زاد لطفہ 

السلام علیکم ورحمۃ اللہ۔ سوالنامہ موصول ہوا۔ اگر میں ان سوالوں کے مختصر جواب لکھوں تو اس سے بڑی غلط فہمیاں پیدا ہوں گی اور اگر مفصل جواب لکھوں تومجھے ایک پورا مقالہ لکھنا پڑے گا۔ اس کے لئے میرے پاس بالکل فرصت نہیں ہے۔ اب میری قوتِ کار بہ کم ہو گئی ہے۔ اس وجہ سے تفسیر کے سوا تمام کاموں سے دست بردار ہو گیا ہوں۔ امید ہے آپ میری یہ معذرت قبول فرمائیں گے۔ 
والسلام 











امین احسن اصلاحی 

ابو الاعلیٰ مودُودی (بانی جماعت اسلامی پاکستان) 

اسلام علیکم ورحمۃ اللہ 

آپ نے چھ سوالات پر مشتمل جو سوالنامہ بھیجا ہے، میں اپنی علالت کے باعث اس کا جواب دینے سے معذور ہوں۔ پھر یہ سوالات بھی ایسے ہیں کہ انہی کا جواب میں اپنی تحریروں اور تقریروں میں عمر بھر دیتا رہا ہوں۔  میرے لئے اب از سرِ نو ان میں اضافہ ممکن نہیں ہے۔ 

امید ہے کہ آپ میری معذرت قبول فرمائیں گے۔ 











خاکسار ابو اعلیٰ 
�  ’بگا‘ بھیرہ کے مواضعات میں سے ہے۔ مولوی غلام محی الدین بن حافظ نور حیات بن حافظ محمد شفاء بن حافظ نور محمد بگوی معروف عالمِ دین اور فقیہ تھے۔ ۲ محرم ۱۲۱۰ٔھ (۱۷۹۵؁ء) کو پیدا ہوئے۔ قرآن مجید حافظ حسین سے پڑھا اور ۱۲۲۹؁ھ میں برادرِ خورد مولوی احمد دین بگوی کے ساتھ دہلی گئے۔ شاہ اسحاق دہلوی (م ۱۲۶۲؁ھ) سے حدیث پڑھی اور شاہ عبد العزیز صاحب (م ۱۲۳۹؁ھ) سے استفادہ کیا۔ شاہ غلام علی مجددی (م ۱۲۴۰؁ھ) سے بیعت ہوئے۔ ۱۲۴۱؁ھ میں وطن مراجعت کی۔ والد انتقال کر چکے تھے۔ ان کی مسندِ درس و ارشاد پر متمکن ہوئے۔ فقیر عزیز الدین کی درخواست پر لاہور آئے اور مسجد حکیماں میں بیس سال حدیث کا درس دیا۔ ہزارہا علماء نے ان سے اکتسابِ فیض کیا۔ ۳؍شوال ۱۲۷۳؁ھ(۱۸۵۷؁ء) کو وفات پائی۔ 


�  اخوند عبد الغفور صاحب سوات صوبہ سرحد اور نواحی علاقوں میں با اثر بزرگ تھے۔ انہوں نے انگریزوں کے قبضہ پشاور (۱۸۹۴؁ء) کے بعد سوات نبیر کے علاقوں میں شرعی حکومت کے قیام کی جدوجہد کی۔ انگریزوں سے مجاہدانہ معرکے کیے۔ ۱۲۹۳؁ھ (۱۸۷۷؁ء) میں رحلت کی۔ 


�  خواجہ محمد سلیمان تونسویؒ  ۱۱۸۳؁ھ میں پیدا ہوئے۔ بچپن میں یتیم ہو گئے۔ تحصیل علم کے لئے دور دراز کے سفر کیے۔ آخر کوٹ مٹھن میں قاضی محمد عاقل خلیفہ خواجہ نور محمد مہاوریؒ کے درس میں شریک ہوئے۔ اپنے آبائی گاؤں ’گڑھ گوجی‘ اور تونسہ میں دعوت و تبلیغِ دین کرتے رہے۔ آخر ۷؍ صفر ۱۲۶۷؁ھ کو دنیا سے رحلت کی۔ 


� میاںنذیر حسین محدث ۱۲۲۰؁ھ (۱۸۰۵؁ء) میں سورج گڑھ (بہار) میں پیدا ہوئے۔ صادق پور میں ابتدائی تحصیل علم کی۔ ۱۲۷۳؁ھ میں دہلی اور سر برآوردہ اکابر سے اکتساب فیض کیا۔ ۱۲۸۰؁ھ میں مجاہدین کی امداد کے الزام میں ایک سال قید و بند میں گزارا مگر ’’جرم‘‘ ثابت نہ ہونے کی بناء پر رہا کر دیئے گئے۔ بعد میں ’شمس العلماء‘ کا خطاب ملا۔ ۱۳۲۰؁ھ (۱۹۰۲؁ء) میں دہلی میں انتقال کیا۔ 


�  مولوی عبد اللہ غزنوی بن محمد بن محمد شریف ۱۲۳۰؁ھ میں پیدا ہوئے۔ علامہ حبیب اللہ قندھاری اور میاں نذیر حسین محدث سے علمِ حدیث پڑھا۔ کافی عرصہ کابل میں رہے اور پھر امرتسر (مشرقی پنجاب) میں سکونت اختیاز کی۔ ۱۲۹۸؁ھ میں رحلت کی۔ 


�  سوانح حیات مولوی غلام رسول قلعہ میہاں سنگھ والے ص ۶۱ 


�  سوانح حیات ص ۶۷ 

